
ადამიანის უფლებათა შესახებ საქართველოს 2014 წლის ანგარიში 

 

შენიშვნა: ციფრებსა და სხვა მონაცემებში არ არის ასახული სამხრეთ 
ოსეთისა და აფხაზეთის ოკუპირებული რეგიონები, გარდა იმ შემთხვევებისა, 
რომლებშიც სხვაგვარადაა მითითებული. 

მიმოხილვა 

საქართველოს კონსტიტუცია ითვალისწინებს ხელისუფლების აღმასრულებელ 
შტოს, რომელიც ანგარიშს აბარებს პრემიერ-მინისტრს, ერთპალატიან 
პარლამენტსა და დამოუკიდებელ სასამართლოს. მთავრობა პასუხისმგებელია 
პარლამენტის წინაშე. პრეზიდენტი არის სახელმწიფოს მეთაური და 
მთავარსარდალი. ქვეყნის დამოუკიდებლობიდან პირველად, 2012 წელს, 
საპარლამენტო არჩევნები ძალაუფლების დემოკრატიულად გადაცემით აღინიშნა. 
2013 წლის საპრეზიდენტო არჩევნებში  ევროპის უსაფრთხოებისა და 
თანამშრომლობის ორგანიზაციის დემოკრატიული ინსტიტუტებისა და 
ადამიანის უფლებათა ოფისმა (OSCE/ODIHR) დაასკვნა, რომ კენჭისყრა „იყო 
კარგად ორგანიზებული, გამჭვირვალე და მეგობრულ და საქმიან გარემოში 
მიმდინარეობდა.“ ართალია, არჩევნებმა ხალხის ნება ასახა, მაგრამ 
დამკვირვებლებმა შეშფოთება გამოხატეს ზოგ საკითხზე, როგორიცაა: 
ადგილობრივ დონეზე პოლიტიკური ზეწოლის შესახებ განცხადებები, საარჩევნო 
კოდექსის არათანმიმდევრული გამოყენება და კამპანიის დაფინანსების 
დარღვევებზე შეზღუდული ზედამხედველობა.  უსაფრთხოებისძალები 
ექვემდებარებოდნენ  სამოქალაქო ხელისუფლებას. 

ადამიანის უფლებათა საკითხებზე ყველაზე მნიშვნელოვანი, წლის 
განმავლობაში მოხსენებული პრობლემები შემდეგი იყო: სოციალური / 
ინტერპერსონალური ძალადობა, მათ შორის ოჯახური ძალადობა და 
პოლიტიკურად მოტივირებული ძალადობა; უმცირესობის ჯგუფების მიმართ 
გაზრდილი სოციალური შეუწყნარებლობა, რომელიც გამოიხატა სიძულვილის 
ენაში, რელიგიურ მსახურებაში ხელის შეშლასა და დაშინებაში, რამაც ხელყო 
შეკრების თავისუფლება; აგრეთვე სამართლებრივ სისტემაში უცვლელი 
ხარვეზების არსებობა, რამაც შედეგად მოიტანა ნაკლოვანი გამოძიებები, 
ეჭვმიტანილთა მიმართ ნაადრევი ბრალდება და წინასწარი პატიმრობის 
შეუსაბამოდ გამოყენება. 

წლის განმავლობაში მოხსენებული სხვა პრობლემები მოიცავს 
სამართალდამცავი ორგანოების თანამშრომელთა მიერ კანონის დარღვევების 
შემთხვევებს, ციხის პირობების სტანდარტთან შეუსაბამობას,  
მართლმსაჯულების აღსრულებაზე პოლიტიკური ზეგავლენის შესახებ 
განცხადებებს, შეუფერებელ ელექტრონულ თვალთვალზე განცხადებებს, 
ადგილობრივი არჩევნებიდან ჩამოშორების მიზნით ოპოზიციის 
წარმომადგენლებზე ზეწოლას  და იძულებით გადაადგილებულ პირთა (IDPs) 
საცხოვრებელი პირობების სტანდარტთან შეუსაბამობას. შეზღუდული 
შესაძლებლობების პირთა უფლებები და ადამიანებით ვაჭრობა პრობლემებად 
რჩება. პრობლემები უცვლელია მშრომელთა გაერთიანების ფუნდამენტური 
თავისუფლების, საწევრო გადასახადების მოკრებაში ხელის შეშლისა და ადრე 
დადებული კოლექტიური შეთანხმების დარღვევის მხრივ. მთავრობამ ვერ შეძლო 
დაეფუძნებინა შრომის ინსპექცია 2013 წლის შრომის კოდექსის მოთხოვნის 
შესაბამისად.    

მთავრობამ ნაბიჯები გადადგა პასუხისმგებლობის საკითხის 
ხელშესაწყობად; სამთავრობო გამოძიებასა და ყოფილ მაღალჩინოსანთა 
სამართლებრივ დევნას ზოგიერთმა ოპოზიციურმა პარტიამ პოლიტიკურად 
მოტივირებული უწოდა, ხოლო არასამთავრობო ორგანიზაციებმა (NGOs) და 
გაეროს ადამიანის უფლებათა კომიტეტმა (UNHRC) ხაზი გაუსვეს, რომ 
მნიშვნელოვანია თავიდან იყოს აცილებული პოლიტიკური ანგარიშსწორების 
შთაბეჭდილება. დეკემბრის ვითარების თანახმად, 2012 წლიდან ხელისუფლებამ 
ბრალი დასდო დაახლოებით 45 საშუალო ან მაღალი დონის ყოფილ სამთავრობო 
მაღალჩინოსანს, მათ შორის ყოფილ პრეზიდენტ მიხეილ სააკაშვილს, 
ოპოზიციური ერთიანი ნაციონალური მოძრაობის (ენმ) გენერალურ მდივანს, 
შინაგან საქმეთა ყოფილ მინისტრსა და პრემიერ-მინისტრს ივანე (ვანო) 
მერაბიშვილსა და შინაგან საქმეთა და თავდაცვის ყოფილ მინისტრს, 
სასჯელაღსრულების დეპარტამენტის ყოფილ უფროსს, ბაჩანა (ბაჩო) ახალაიას, 
დანაშაულებებში, რომლებიც მოიცავდა მართლმსაჯულებისთვის ხელის შეშლას, 
სახელმწიფო სახსრების მითვისებას, ფულის გათეთრებას, შანტაჟს, პირად 
ცხოვრებაში ჩარევასა  და ძალაუფლების ბოროტად გამოყენებას. 45 შემთხვევიდან 
15-ში მაღალჩინოსნები მონაწილეობდნენ. ამ 15 მაღალჩინოსანთაგან 4-ს 
მთავრობამ ბრალი დასდო წამებასა ან სხვა ფიზიკურ ძალადობაში. გარდა ამისა, 
მთავრობამ თავისი შინაგან საქმეთა მინისტრის ყოფილი პირველი მოადგილის 
სამართლებრივი დევნა დაიწყო, დამნაშავედ ცნო საიდუმლოდ მოპოვებული 
ვიდეოჩანაწერის გავრცელების გამო, რომელიც ჟურნალისტის პირად ცხოვრებას 

ასახავდა და წინა მმართველობის მიერ იყო ჩაწერილი  მისი დისკრედიტაციის 
მიზნით. 

აფხაზეთისა და სამხრეთ ოსეთის სეპარატისტული რეგიონების დე ფაქტო 
ხელისუფლებები  ცენტრალური მთავრობის კონტროლს მიღმა რჩება.  ამ 
ხელისუფლებების მხარდაჭერას კვლავაც აგრძელებს რუსეთის რამდენიმე ათასი 
სამხედრო მოსამსახურე და მესაზღვრე, რომელთა მიერ 2008 წლის რუსეთ-
საქართველოს სამხედრო კონფლიქტის დროიდან ოკუპირებულია ტერიტორიები. 
ცეცხლის შეწყვეტის შეთანხმება ძალაში რჩება ორივე რეგიონში - აფხაზეთსა და 
სამხრეთ ოსეთში, მიუხედავად ამისა, ძალადობა ორივე მხარეში ხდება. რუსი 
მესაზღვრეები ადგილობრივ მოსახლეობას გადაადგილებას უზღუდავენ. 
მართალია, აფხაზეთსა და სამხრეთ ოსეთში ადამიანის უფლებებსა და 
ჰუმანიტარულ მდგომარეობაზე ოფიციალური ინფორმაცია მწირია, რადგან ამ 
რეგიონებზე ხელმისაწვდომობა შეზღუდულია, მაგრამ მრავალი განცხადება 
ადამიანის უფლებათა დარღვევების შესახებ კვლავაც არსებობს. 

დე ფაქტო უფლებამოსილი პირები აგრძელებენ, პირველ რიგში, 
ეთნიკურად ქართველი მოსახლეობის ისეთი უფლებების შეზღუდვას, 
როგორებიცაა: პოლიტიკურ პროცესში ხმის მიცემით ან სხვაგვარად 
მონაწილეობა, კერძო საკუთრების ფლობა, ბიზნესის რეგისტრაცია და მგზავრობა. 
სამხრეთ ოსეთის დე ფაქტო ხელისუფლებამ უარი თქვა  2008 წლის ომის დროს და 
მის შემდეგ გაძევებული, უმეტესად, ეთნიკურად ქართველი მოსახლეობისთვის 
უფლება მიეცა სამხრეთ ოსეთში დაბრუნებულიყო. წითელი ჯვრის 
საერთაშორისო კომიტეტის (ICRC) გარდა, დე ფაქტო უფლებამოსილი პირები 
საერთაშორისო ორგანიზაციებს სამხრეთ ოსეთში რეგულარულად შესვლის ნებას 
არ რთავენ, რათა მათ ჰუმანიტარული დახმარება გაუწიონ. რუსული მხარის მიერ 
საქართველოს ოკუპირებული ტერიტორიების ადმინისტრაციული საზღვრების 
მონიშვნის პროცესი წლის განმავლობაში უფრო გააქტიურდა, რასაც შედეგად 
მოსდევს ადგილობრივი ქართველი მოსახლეების  თავიანთი თემებიდან 
მოწყვეტა და მათთვის საარსებო წყაროს გამოცლა. 

 

ნაწილი 1. პიროვნების ხელშეუხებლობის უფლების დაცვა, რომელიც 
მოიცავს შემდეგ აკრძალვებს: 

ა. თვითნებურად ან არაკანონიერად სიცოცხლის ხელყოფა 

წლის განმავლობაში მთავრობა რამდენიმე მკვლელობის გამოძიებას 
ატარებდა, რომლებიც არსებული და ყოფილი ხელისუფლების მოხელეებმა, 
სავარაუდოდ, ჩაიდინეს. არასამთავრობო ორგანიზაციების მონაცემების 
თანახმად, წლის განმავლობაში მოხსენებული არ ყოფილა არცერთი შემთხვევა 
მთავრობის ან მისი წარმომადგენლის მიერ თვითნებური ან უკანონო 
მკვლელობების ჩადენის შესახებ. 

მაისში ქუთაისის საქალაქო სასამართლოს გადაწყვეტილებით, გეგუთში, 
N14 ციხეში, ერთ პატიმარს 11 წლამდე თავისუფლების აღკვეთა მიესაჯა, რაც 2013 
წლის მაისში პატიმრის, ლევან კორტავას, სიკვდილს უკავშირდებოდა. 
სექტემბერში სასამართლომ დამნაშავედ ცნო კიდევ ექვსი პატიმარი, რომელთაც 
ბრალი ედებოდათ კორტავას ცემასა და მძიმე ფიზიკურ დაზიანებაში, რამაც მისი 
სიკვდილი გამოიწვია. სასამართლომ ეს ექვსი ბრალდებული აგრეთვე დამნაშავედ 
ცნო „კრიმინალური სამყაროს“ წევრობაში და თითოეულს 14-დან 20 წლამდე 
თავისუფლების აღკვეთა მიუსაჯა. ნოემბრის თვის მონაცემებით, საქმე 
გაგრძელდა N14 ციხის ყოფილ თანამშრომელთა წინააღმდეგ, რომლებსაც ბრალი 
დაედოთ ძალაუფლების ბოროტად გამოყენებასა და დანაშაულის დაფარვაში. 

მარტში მთავარმა პროკურატურამ ბრალი წაუყენა შინაგან საქმეთა 
სამინისტროს აწ არარსებული კონსტიტუციური უსაფრთხოების დეპარტამენტის 
სამ ყოფილ მაღალჩინოსანს, მათ შორის დეპარტამენტის ყოფილ უფროსს, დავით 
(დათა) ახალაიას - დაუსწრებლად, წინასწარგანზრახულ მკვლელობაში, 
ძალაუფლების ბოროტად გამოყენებასა და 2006 წლის ინციდენტის 
მტკიცებულებათა გაყალბებაში, რომლის დროსაც დაიღუპნენ პატიმრის ძმა, 
მურად გორგაძე და მისი მეგობრები, მარად ართმელიძე და რომან სურმანიძე. 
მთავარი პროკურატურის მტკიცებით, დათა ახალაია გეგმავდა ღონისძიებას სხვა 
პატიმრების დასაშინებლად. გარდა ამისა,  დათა ახალაიას, ისევე, როგორც 
საკონსტიტუციო უსაფრთხოების განყოფილების სხვა მაღალი რანგის 
პასუხისმგებელ პირებს, ოლეგ მელნიკოვს, გერონტი ალანიასა და სოსო 
თოფურიძეს,  სასამართლომ მიუსაჯა სამი წლისა და ცხრა თვის ვადამდე 
თავისუფლების აღკვეთა წინა ხელისუფლებაში სამსახურისას სამი პოლიციელის 
სასტიკად ცემისათვის.   

აგვისტოში შინაგან საქმეთა სამინისტროს ყოფილმა ჩინოსანმა, ოლეგ 
მელნიკოვმა, თავი დამნაშავედ ცნო მკვლელობასა და ჩვენების ფალსიფიკაციაში 

სანდრო გირგვლიანის მკვლელობის 2006 წლის გახმაურებულ საქმესთან 
დაკავშირებით. მელნიკოვმა, რომელმაც სასამართლოსთან საპროცესო შეთანხმება 
გააფორმა, ჩვენება მისცა, რომ მკვლელობის შემდეგ მოქმედებდა ექს-პრეზიდენტ 
სააკაშვილის,  გენერალური პროკურორის, ზურაბ ადეიშვილისა და 
კონსტიტუციური უსაფრთხოების დეპარტამენტის უფროსის, დათა ახალაიას, 
ბრძანებებით, როცა მან ცრუ ჩვენებას ხელი მოაწერა იმისათვის, რათა სამოქალაქო 
მღელვარება შეერბილებინა, რომელიც მოჰყვა გირგვლიანის სიკვდილს. 
ოპოზიციურმა პარტიამ, ერთიანმა ნაციონალურმა მოძრაობამ ყოფილ ჩინოსანთა 
დანაშაულში მონაწილეობა უარყო და განაცხადა, რომ მელნიკოვი 
ხელისუფლებას გაურიგდა. 2011 წელს ადამიანის უფლებათა ევროპულმა 
სასამართლომ (ECHR) დაადგინა, რომ მაღალმა პასუხისმგებელმა პირებმა არათუ 
ვერ შეძლეს გირგვლიანის სიკვდილის გამოძიების ეფექტურად წარმართვა, 
არამედ, უფრო მეტიც, რომ სხვადასხვა სახელმწიფო შტოები, მათ შორის შინაგან 
საქმეთა სამინისტრო, პროკურორები, სასამართლო და პრეზიდენტი 
„შეთანხმებულად მოქმედებდნენ, რათა აღეკვეთათ მართლმსაჯულების 
აღსრულება.“ ოქტომბერში სასამართლომ შინაგან საქმეთა ყოფილ მინისტრს, 
ივანე (ვანო) მერაბიშვილს, სამი წლით თავისუფლების აღკვეთა მიუსაჯა, მას 
შემდეგ, რაც დამნაშავედ ცნო სანდრო გირგვლიანის მკვლელობის საქმის 
გამოძიებასთან დაკავშირებით ძალაუფლების ბოროტად გამოყენებასა და 
მტკიცებულებათა დაფარვაში. ნოემბერში პროკურატურამ ბრალი დასდო 
სააკაშვილს ძალაუფლების ბოროტად გამოყენებაში იმის მტკიცებით, რომ ის 
შეეთქვა ყოფილ მაღალჩინოსნებს, რათა გირგვლიანის საქმეში 
მართლმსაჯულებას წინ აღდგომოდა.  

ზოგიერთმა არასამთავრობო ორგანიზაციამ  შეშფოთება გამოხატა 23 მარტს 
შინაგან საქმეთა სამინისტროს აწ არარსებული კონსტიტუციური უსაფრთხოების 
დეპარტამენტის (კუდი) ყოფილი ჩინოსნის, შალვა თათუხაშვილის, სიკვდილის 
გამო, რომელმაც მოწმის სტატუსით ჩვენება მისცა ხელისუფლების საქმეში 
კონსტიტუციური უსაფრთხოების დეპარტამენტის ყოფილი უფროსის, დათა 
ახალაიას, წინააღმდეგ. თათუხაშვილის ოჯახი ჩიოდა, რომ გამომძიებლებმა ის 
აწამეს, მაგრამ პასუხიმგებელმა პირებმა უარყვეს მათი პრეტენზიები. 
ხელისუფლების წარმომადგენლებმა ასევე განაცხადეს, რომ თათუხაშვილმა უარი 
თქვა დაცვაზე მოწმეთა დაცვის პროგრამის ფარგლებში. საქართველოს 
დემოკრატიულმა ინიციატივამ, საერთაშორისო გამჭვირვალობა -  საქართველომ, 
მედიის განვითარების ფონდმა და ტოლერანტობისა და მრავალფეროვნების 
ინსტიტუტმა მოუწოდეს საქმის დამოუკიდებელი გამოძიებისკენ. 

ორგანიზაციამ, Human Rights Watch-მა, განაცხადა, რომ სამხრეთ ოსეთში 
2008 წლის ომიდან ხუთ წელზე მეტი დროის გასვლის შემდეგაც მთავრობამ 
ეფექტურად ვერ გამოიძია კონფლიქტის დროს ჩადენილი ადამიანის უფლებათა 
საერთაშორისო დარღვევების ფაქტები. რიგით მეოთხე პერიოდულ ანგარიშში  
გაერთიანებული ერების ადამიანის უფლებათა კომიტეტი კვლავაც გამოხატავდა 
„შეშფოთებას ნელი წინსვლის გამო გამოძიებაში, იდენტიფიცირებასა და 
სამართლებრივ დევნაში იმ პირებისა, რომლებსაც ბრალი ედებათ ადამიანის 
უფლებათა დარღვევის ფაქტებზე 2008 წლის კონფლიქტის დროს ან მის 
დასრულებისთანავე, მათ შორისაა ძალადობრივი გაუჩინარებების, მშვიდობიანი 
მოსახლეობისა და სხვა კანონით დაცული პირების მიმართ განურჩეველი და 
არაპროპორციული თავდასხმების, უკანონო დაკავების, არაადამიანური 
მოპყრობისა და განადგურების და ქონების მითვისების შემთხვევები, რომლებიც 
შეიძლება წარმოადგენდეს ომის დანაშაულებს და დანაშაულებს კაცობრიობის 
წინააღმდეგ.“ 

ბ. გაუჩინარება 

დამკვირვებლებს წლის განმავლობაში არ უცნობებიათ საქართველოს 
არაოკუპირებულ ტერიტორიაზე პოლიტიკურად მოტივირებული გაუჩინარების, 
ძალით ან მოტყუებით გატაცების ან აფხაზეთსა და სამხრეთ ოსეთში 
კონფლიქტთან დაკავშირებული გაუჩინარების შესახებ. სახელმწიფო კონტროლს 
მიღმა არსებული სეპარატისტული რეგიონებიდან სარწმუნო ინფორმაცია 
კვლავაც ძნელად მოსაპოვებელია. ორივე ოკუპირებული ტერიტორიის 
ადმინისტრაციული საზღვრის გასწვრივ გატაცების შემთხვევების შესახებ 
ცნობები მოდიოდა.  

დაკარგულ პირთა შესახებ სახელმწიფო და აფხაზეთის კომისიები 
იტყობინებიან, რომ დაახლოებით 2000 ქართველი და აფხაზი  უგზოუკვლოდ 
დაკარგულად რჩება აფხაზეთში 1992-1993 წლების ომის შედეგად. წლის 
განმავლობაში წითელი ჯვრის საერთაშორისო კომიტეტმა (ICRC) ქართველ და 
აფხაზ მონაწილეთა ახალ საკოორდინაციო მექანიზმს  უხელმძღვანელა რათა 
აღნიშნულ პირთა ბედი გაერკვია. სამხრეთ ოსეთის დე ფაქტო უფლებამოსილ 
პირთა ცნობით, 1991 და 2008 წლების კონფლიქტებიდან 116 პირი ჯერ კიდევ 
დაკარგულად ითვლება. წითელი ჯვრის საერთაშორისო კომიტეტი კვლავ 
ეხმარებოდა უფლემოსილ პირებს ოჯახებისთვის შეეტყობინებინათ  დაკარგული 
ნათესავების შესახებ ცნობები.  

 



7 
 

გ. წამება და სხვა სასტიკი, არაადამიანური ან დამამცირებელი მოპყრობა ან 
სასჯელი 

მართალია, ასეთ ქმედებებს კონსტიტუცია და კანონი კრძალავს, იყო 
ცნობები, რომ ხელისუფლების წარმომადგენლები მიმართავდნენ ასეთ 
ძალადობას. არასამთავრობო ორგანიზაციები და სახალხო დამცველის ოფისი 
იტყობინებიან, რომ საჩივრები სასჯელაღსრულების სისტემისა  და პოლიციის 
ჩინოსანთაგან სასტიკად მოპყრობის შესახებ გრძელდება, მიუხედავად 2012 
წლიდან  მთავრობაში მომხდარი ცვლილებების შედეგად მიღწეული პროგრესისა.  

საქართველოში ადამიანის უფლებათა და თავისუფლებათა დაცვის 
მდგომარეობის შესახებ  სახალხო დამცველის 2013 წლის ანგარიშის თანახმად, 
ციხეებში წამების არცერთი შემთხვევა აღნუსხული არ არის და 2013 წელს 
პატიმართა სიკვდილის შემთხვევებმა საგრძნობლად იკლო. მართალია, წლის 
განმავლობაში არასამთავრობო ორგანიზაციები იტყობინებოდნენ, რომ 
პენიტენციურ სისტემაში გამოწვევები რჩება, მაგრამ იმასაც აღნიშნავდნენ, რომ 
მსჯავრდებულთა და დაკავებულთა წამება და არაადამიანური მოპყრობა აღარ 
წარმოადგენს საყოველთაოდ გავრცელებულ პრობლემას. 10 დეკემბერს 
საქართველოს ახალგაზრდა იურისტთა ასოციაციამ (საია) გააკრიტიკა 
პენიტენციური სისტემა სავარაუდო დარღვევებზე არადამაკმაყოფილებელი 
რეაგირების გამო. არასამთავრობო ორგანიზაციების, მათ შორის საქართველოს 
ახალგაზრდა იურისტთა ასოციაციის განცხადებით, სისტემაზე საზოგადოებრივი 
მეთვალყურეობის უკმარობამ პრობლემა გაამწვავა. ნოემბერში სახალხო 
დამცველმა ორი პირისადმი გლდანის N8 ციხეში შესაძლო სასტიკი მოპყრობის 
ფაქტზე გამოძიებისკენ მოუწოდა, მას შემდეგ, რაც მისი ოფისის 
წარმომადგენლებმა განაცხადეს, რომ თითქოს ისინი მათი დაშავებების, ერთად 
შებოჭვისა და იატაკზე სველი ტანსაცმლით წოლის მოწმენი გახდნენ. წლის 
ბოლოს მდგომარეობით, პროკურატურა აგრძელებს გამოძიებას. 

წლის განმავლობაში არასამთავრობო ორგანიზაციებმა და სახალხო 
დამცველის ოფისმა დოკუმენტურად წარმოადგინეს ციხის სისტემის გარეთ 
პოლიციელების მხრიდან დაკავებულთა მიმართ სასტიკად მოპყრობისა და ცემის 
ათობით შემთხვევა, სანიტარიაზე უარის თქმის, ადვოკატთან დაკავშირებაზე 
ნების დაურთველობის ფაქტები. საქართველოს ახალგაზრდა იურისტთა 
ასოციაციის ცნობით, ადამიანებს პერიოდულად აღენიშნებოდათ ფიზიკური 
დაზიანებები პოლიციის იზოლატორში ყოფნის შემდეგ, თუმცა ცხადი არ იყო, 
როდის და როგორ მიიღეს ეს დაზიანებები. არასამთავრობო ორგანიზაციებმა, 
საერთაშორისო დამკვირვებლებმა და სახალხო დამცველმა გააკრიტიკეს 
მთავრობა პოლიციელების მიერ ძალის გადამეტების სავარაუდო შემთხვევებზე  
არასაკმარისი გამოძიების გამო. გაეროს ადამიანის უფლებათა კომიტეტმა 
შეშფოთება გამოხატა იმის გამო, რომ წინ არ იწევს იმ საქმეების გამოძიება, 
რომლებიც 2006 წლიდან თარიღდება და ეხება სამართალდამცავი ორგანოებისა 

და თავისუფლების აღკვეთის დაწესებულებების ოფიცერთა მიერ ძალის 
გადამეტებასა და პატიმართა მიმართ სასტიკ მოპყრობას. საქართველოს 
სასჯელაღსრულებისა და პრობაციის სამინისტროს საგამოძიებო დეპარტამენტმა 
გამოიძია 29 შემთხვევა, რომლებიც ეხება უფლებამოსილების გადამეტებას, 
ძალაუფლების ბოროტად გამოყენებას, სამსახურეობრივ გულგრილობასა და 
ციხის დადგენილი წესების დარღვევას 2012 წლიდან ნოემბრამდე. წლის ბოლოს 
მდგომარეობით,  სასჯელაღსრულებისა და პრობაციის სამინისტროს გენერალური 
ინსპექციის  ცნობით, ბრძანება გაიცა 47 საყვედურზე, 22 მკაცრი საყვედურზე, 16 
გაფრთხილებზე, 28  შენიშვნასა და 33 დათხოვნაზე. სამინისტრომ გაზარდა 
საგამოძიებო და საინსპექციო შესაძლებლობები და მისმა მონიტორინგის 
განყოფილებამ გეგმიური და მოულოდნელი ვიზიტები გამართა.  

2012 წელს გლდანის N8 ციხეში ხელისუფლების წარმომადგენელთა მიერ 
აშკარა წამების ამსახველი ვიდეოჩანაწერების გამოქვეყნების შემდეგ მთავარმა 
პროკურატურამ და იუსტიციის სამინისტრომ პენიტენციურ სისტემაში 
პატიმართა მიმართ სასტიკად მოპყრობის ფაქტებზე გამოძიება დაიწყეს, რომელიც 
ერთი წელი გრძელდებოდა. მთავარი პროკურატურის სპეციალურმა სამუშაო 
ჯგუფმა ასეთ დარღვევათა გამო პასუხიმგებლობის საკითხის დაყენების 
მოქალაქეთა დაახლოებით 2000 მოთხოვნაზე გააკეთა რეაგირება.   უწყების 
გამოძიებამ გამოააშკარავა წინა მმართველობის დროს პატიმართა სისტემური 
წამებისა და სასტიკად მოპყრობის ფაქტები ქვეყნის თითქმის ყველა ციხეში. 
ხელისუფლების წარმომადგენლებმა წლის განმავლობაში აგრძელებდნენ ციხის 
დარღვევებზე გამოძიებასა და სამართლებრივ დევნას. საქართველოს 
ახალგაზრდა იურისტთა ასოციაციამ გააკრიტიკა პატიმართა არაადამიანური 
მოპყრობისა და უფლებამოსილების გადაჭარბების ფაქტებზე ზოგი გამოძიება, 
როგორც არაეფექტური. 

იანვარში გენერალურმა პროკურატურამ ბრალი წაუყენა ბაჩანა (ბაჩო) 
ახალაიას, რომელიც ადრე იკავებდა შინაგან საქმეთა მინისტრის (2012 წ.), 
თავდაცვის მინისტრისა (2009-2012) და სასჯელაღსრულების მინისტრის (2005-
2008) თანამდებობებს და მეგის ქარდავას, სამხედრო პოლიციის დეპარტამენტის 
ყოფილ უფროსსა და N7 ციხის ყოფილ დირექტორს, წამებასა და 
სამსახურეობრივი უფლებამოსილების გადაჭარბებაში ე. წ. ნავთლუღის 
სპეცოპერაციის დროს. პროკურორები ამტკიცებდნენ, რომ ბრალდებულები 
მონაწილეობდნენ ექვსი პატიმრის ცემაში აღიარებითი ჩვენებების მისაღებად 
რუსთავის N1 ციხეში გაქცევის მცდელობის გამოძიებისთვის. ოქტომბერში 
სასამართლომ დამნაშავედ ცნო ორივე  - დავით ახალაია და მეგის ქარდავა და 10 
წლით თავისუფლების აღკვეთა მიუსაჯა. სასამართლომ ასევე დამნაშავედ ცნო 
შინაგან საქმეთა სამინისტროს ორი სხვა ყოფილი თანამშრომელი, ლევან ქარდავა 
და გიორგი მაზმიშვილი, იმავე ოპერაციისას სამი ადამიანის წინასწარგანზრახულ 
მკვლელობაში და თითოეულს 11 წლით თავისუფლების აღკვეთა მიუსაჯა. 

ნოემბრის მდგომარეობით, საქმე გაგრძელდა დავით ახალაიას, კონსტიტუციური 
უსაფრთხოების დეპარტამენტის ყოფილი უფროსის, და გიორგი დგებუაძის, 
დეპარტამენტის ერთ-ერთი ქვეგანყოფილების ყოფილი უფროსის, წინააღმდეგ 
ოპერაციაში მათი მონაწილეობის გამო. 2012 წელს ბაჩანა ახალაიას დაპატიმრების 
შემდეგ სასამართლოებმა  მასთან დაკავშირებული ხუთი საქმიდან 
გადაწყვეტილება მიიღეს სამზე. ის გამართლდა ორ ბრალდებასთან 
დაკავშირებით და მას შემდეგ, რაც დამნაშავედ ცნეს 2006 წლის ციხის ბუნტის 
საპასუხოდ გადაჭარბებული ძალის გამოყენების სანქციონირებისათვის, რამაც 
შვიდი პატიმარი იმსხვერპლა, იგი ყოფილმა პრეზიდენტმა სააკაშვილმა 
შეიწყალა.  

მთავარი პროკურატურის მონაცემებით, ციხის პერსონალთან 
დაკავშირებით ერთი წლის განმავლობაში პასუხისმგებელმა პირებმა საქმე აღძრეს 
წამების 2, არაადამიანურ მოპყრობის 2 და ძალაუფლების გადაჭარბების 15 
განცხადების გამო. პასუხისმგებელმა პირებმა ერთი წლის განმავლობაში ასევე 
გამოიძიეს შინაგან საქმეთა სამინისტროს 27 თანამშრომლის საქმიანობა. მათგან 3-
ს ბრალად დაედო წამება, 4-ს - არაადამიანური მოპყრობა, 7-ს - 
წინასწარგანზრახული უკანონო დაპატიმრება და 25-ს - სამსახურეობრივი 
უფლებამოსილების გადამეტება. ბოლოდროინდელმა საკანონმდებლო 
შესწორებებმა მოსამართლეებს მეტი შესაძლებლობა მისცა თვალი მიადევნონ 
დარღვევების საეჭვო შემთხვევებს. ივლისში პარლამენტმა მიიღო შესწორება, 
რომელიც ამარტივებს მოსამართლეებისათვის ბრალდებულთა მიმართ უკანონო 
მოპყრობის ეჭვებზე ანგარიშის წარდგენის პროცესს. წლის განმავლობაში 
ადამიანის უფლებათა საკითხებში ევროკავშირის სპეციალურმა მრჩეველმა 
საქართველოში თომას ჰამერბერგმა ხაზი გაუსვა, რომ სამართალდამცავი 
ორგანოები კვლავაც შეშფოთების საგანია პასუხისმგებლობისა და 
ზედამხედველობის უკმარისობისა და საჩივრების განხილვის დამოუკიდებელი 
და ქმედითი სისტემის არარსებობის გამო. 

იანვარში თბილისის საქალაქო სასამართლომ სამხედრო პოლიციის ყოფილ 
უფროსს, მეგის ქარდავას, შვიდნახევარი წლით თავისუფლების აღკვეთა მიუსაჯა 
ვიცე-პოლკოვნიკის, დავით ლონდარიძისა და გიორგი გორელაშვილის წამებაში 
მონაწილეობისთვის. სასამართლომ იმავე საქმეში დამნაშავეებად ცნო 
სასჯელაღსრულების დეპარტამენტის სამი ყოფილი თანამშრომელი 2011 წელს 
პოლკოვნიკ სერგო თეთრაძის საპატიმროში სექსუალურ ძალადობასა და წამებით  
სიკვდილში, რომელიც, პროკურატურის განცხადებით, პატიმრობაში გულის 
შეტევით გარდაიცვალა წამებისა და სექსუალური ძალადობის შედეგად. ივლისში 
მთავარმა პროკურატურამ ბრალი დასდო თავდაცვის ყოფილ მინისტრს, ბაჩო 
ახალაიას, წამებაში, სექსუალური ძალადობის ორგანიზებასა და 
სამსახურეობრივი უფლებამოსილების ბოროტად გამოყენებაში თეთრაძის 
სიკვდილში მისი მონაწილეობის გამო. 

აგვისტოში მთავარმა პროკურატურამ გამოაცხადა სააკაშვილისა და 
მერაბიშვილის წინააღმდეგ სისხლის სამართლის საქმის აღძვრის შესახებ 
ხელისუფლების ბოროტად გამოყენებისთვის 2005 წელს ძალადობრივი 
თავდასხმის ბრძანების გაცემის გამო, რის შედეგადაც საავადმყოფოში მოხვდა 
პარლამენტის ოპოზიციონერი წევრი, ვალერი გელაშვილი, რომელიც ოპოზიციურ 
რესპუბლიკურ პარტიას ეკუთვნოდა. ნოემბერში პროკურორმა წარმოადგინა 
დამატებითი ბრალდებები სააკაშვილისა და მერაბიშვილის წინააღმდეგ, 
დაადანაშაულა ისინი გელაშვილის ჯანმრთელობის წინასწარგანზრახული, მძიმე 
დაზიანების ორგანიზებაში დამოუკიდებელი სასამართლო-სამედიცინო 
ექსპერტიზის შემდეგ, რომელმაც დაასკვნა, რომ გელაშვილმა მიიღო 
სიცოცხლისათვის საშიში დაზიანებები. პროკურორმა ბრალი დასდო ასევე 
შინაგან საქმეთა სამინისტროს სპეციალური ოპერატიული დეპარტამენტის 
ყოფილ უფროსს, ერეკლე კოდუასა და განყოფილების უფროსს, გია სირაძეს, 
გელაშვილზე თავდასხმისას უფლებამოსილების გადამეტებაში ძალისა და 
იარაღის გამოყენების გამო, აგრეთვე წინასწარგანზრახული, 
ჯანმრთელობისათვის მძიმე ზიანისა და შეიარაღებული ყაჩაღობის გამო.  

პირები, რომლებიც დააკავეს სამხრეთ ოსეთში, საქართველოს არასადავო 
ტერიტორიაზე დაბრუნების შემდეგ  ოსეთის დროებითი დაკავების 
ოზოლატორებში სასტიკი მოპყრობისა და ძალადობის შემთხვევების შესახებ 
იტყობინებოდნენ. სასტიკი მოპყრობა გულისხმობს სიგარეტით მიყენებულ 
დამწვრობებს და ცემას.ადამიანის უფლებათა დარღვევებზე დამკვირვებლების 
შეფასებით, სამხრეთ ოსეთის დე ფაქტო უფლებამოსილ პირთაგან დაკავებულთა 
ნახევარმა რაიმე სახის ძალადობა განიცადა. რუსეთის მიერ ოკუპირებულ 
სამხრეთ ოსეთთან შეზღუდული ურთიერთობის გამო ძნელია ამ ანგარიშების 
დადასტურება. 

 

ციხისა და დროებითი დაკავების იზოლატორების პირობები 

 

სახალხო დამცველის ოფისი, ევროპული ინსტრუმენტი დემოკრატიისა და 
ადამიანის უფლებებისათვის (EIDHR) და მრავალი არასამთავრობო ორგანიზაცია 
ანგარიშებში კვლავ აღნიშნავს არასახარბიელო პირობების შესახებ ზოგიერთ 
ციხესა და საგამოძიებო იზოლატორებში. სახალხო დამცველმა აღნიშნა, რომ 
ახლადაშენებული დაწესებულებები შეესაბამება საერთაშორისო სტანდარტს, 
თუმცა ზოგი ძველი დაწესებულება, რომლებიც ჯერ კიდევ გამოიყენება, 
არაჰუმანურია და განადგურების ზღვარზეა. ასეთ დაწესებულებებს აკლია 
სათანადო სამედიცინო მომსახურება და სავენტილაციო პირობები. სახალხო 
დამცველმა აღნიშნა, რომ საყოველთაო ამნისტიამ და სისხლის სამართლის 
კანონმდებლობის ლიბერალიზაციამ შეამცირა პატიმართა რაოდენობა და 

გააუმჯობესა პატიმრის პირობები. ადამიანის უფლებათა ექსპერტები კვლავაც 
ხაზს უსვამენ, რომ არ არსებობს დაკავებისა და თავისუფლების აღკვეთის 
დამატებითი ალტერნატივა, რომელიც შეამცირებდა წინასწარი დაკავების 
იზოლატორებსა და ციხეებში გამწესებულთა რაოდენობას. 

ფიზიკური პირობები : 

წლის ბოლოს მდგომარეობით, საქართველოს სასჯელაღსრულებისა და 
პრობაციის სამინისტროს მონაცემების თანახმად, პატიმართა რაოდენობა იყო 
10 372, შედარებისათვის: 8 931 - 2013 წელს და 19 349 - 2012 წელს. პატიმართა ამ 
რაოდენობიდან 1 507  წინასწარი დაკავების იზოლატორებში იყო. პატიმართა 
რიცხვის მკვეთრი კლება იხსნება, ნაწილობრივ, 2013 წლის იანვარში ციხიდან 190 
პატიმრის განთავისუფლებით, რომლებიც პოლიტიკურ პატიმრებად 
განისაზღვრნენ და დამატებით 3000 პატიმრის გამოშვებით, ათასობით სხვა 
პატიმართა ვადების შემცირებით, აგრეთვე საპრეზიდენტო შეწყალებებით. 
საქართველოს სასჯელაღსრულებისა და პრობაციის სამინისტრომ განაცხადა, რომ 
საპრეზიდენტო შეწყალების კომისიამ 787 პატიმარი შეიწყალა (შედარებისათვის: 
1 164 - 2013 წელს). 

უკანასკნელ წლებში, მიუხედავად ათასობით პატიმრის გამოშვებისა, 
ევროპის საბჭოს ადამიანის უფლებათა კომისარმა, ნილს მუჟნიეკსმა განაცხადა, 
რომ დაკავების იზოლატორების პირობები კვლავ საჭიროებს გაუმჯობესებას. 
საქართველოს სასჯელაღსრულებისა და პრობაციის სამინისტროს იმ მონაცემების 
თანახმად, რომლებიც დეკემბერში იყო ხელმისაწვდომი, წლის განმავლობაში 
პენიტენციურ სისტემაში 27 პატიმარი გარდაიცვალა, შედარებისათვის: 22 – 2013 
წელს. სახალხო დამცველის თქმით, გარდაცვლილ პატიმართა საშუალო ასაკი 44 
წელი იყო.  

თებერვალში დასავლეთ საქართველოში, გეგუთის ციხეში, ასობით 
პატიმარმა შიმშილობა დაიწყო. მედიის ცნობებით, ზოგიერთმა პატიმარმა 
პროტესტის ნიშნად თავი დაიზიანა მცველების მიერ სავარაუდო ცემის გამო.  
საქართველოს სასჯელაღსრულებისა და პრობაციის სამინისტრომ განაცხადა, რომ 
მდგომარეობაზე დასაკვირებლად წარმომადგენლები გაგზავნა და, რომ 17 
პატიმარი, მას შემდეგ, რაც სამოქალაქო საავადმყოფოებში  სამედიცინო 
მომსახურებით ისარგებლა, ჯანმრთელად არის. სახალხო დამცველმა 
პასუხისმგებელ პირებს მოუწოდა სავარაუდო არასათანადო მოპყრობის ფაქტების 
დაუყოვნებლივ გამოძიებისკენ, მაგრამ ნოემბრის მდგომარეობით, არავითარი 
გამოძიება არ მიმდინარეობს. 

ზოგიერთ ციხესა და საგამოძიებო იზოლატორს აკლია სათანადო 
სანიტარული პირობები. თავის 2013 წლის ანგარიშში, საქართველოში ადამიანის 
უფლებათა და თავისუფლებათა მდგომარეობის შესახებ, სახალხო დამცველის 
ოფისმა აღნიშნა, რომ სახელმწიფომ ვერ შეძლო უზრუნველეყო თავისი 

პასუხისმგებლობის ქვეშ მყოფი პატიმრების უსაფრთხოებისა და ჯანმრთელობის 
ეფექტური დაცვა. ოფისმა ასევე განაცხადა, რომ პატიმართა ჯანდაცვა და 
ქმედითი სამედიცინო გამოკვლევა კვლავაც პრობლემად რჩება. სახალხო 
დამცველის თქმით, საპატიმრო დაწესებულებებს არ გააჩნიათ საკმარისი 
საშუალებები იმისათვის, რომ მსხვერპლი არასათანადო მოპყრობისაგან, 
განმეორებითი შეურაცხყოფისაგან ან დაშინებისაგან დაიცვან. 
არასრულწლოვანთა დაწესებულებები არ შეესაბამება ჯანდაცვისა და 
საცხოვრებელი პირობების საერთაშორისო სტანდარტებს. 

2013 წლის ანგარიშში სახალხო დამცველმა აგრეთვე აღნიშნა, რომ 
დროებითი დაკავების იზოლატორების პირობები ისევ პრობლემად რჩება, რომ 
დროებითი დაკავების იზოლატორებში სარეგისტრაციო ჩანაწერები ხშირად 
არასრულია ან მცდარი. ეს დაწესებულებები განსაზღვრული იყო დაკავებულების, 
დანაშაულში ბრალდებულებისა და 72 საათის განმავლობაში მოსმენის 
მომლოდინეებისათვის და არ აშენებულა ხანგრძლივი პატიმრობის 
უზრუნველსაყოფად. სახალხო დამცველი ქვეყნის დროებითი დაკავების 
იზოლატორების ურავლესობაში არსებულ მრავალ პრობლემას შეეხო, მათ შორის 
სივრცის, ვენტილაციის, ბუნებრივი განათების, გათბობის, კანალიზაციისა და 
სამედიცინო მომსახურების უკმარობას. იყო შემთხვევები, როცა 
ადმინისტრაციული სამართალდარღვევებისთვის დაკავებულებს არ მიეცათ 
თეთრეული და შხაპით სარგებლობის საშუალება.  

ქალთა მიმართ დისკრიმინაციის აღმოფხვრის გაეროს კომიტეტის 
ანგარიშის თანახმად, პატიმარ ქალებს შეზღუდული ჰქონდათ ხანგრძლივი 
საოჯახო ვიზიტები, ასევე მათგან ნარკოტიკებზე დამოკიდებულები 
მოკლებულნი იყვნენ გენდერულად მგრძნობიარე, ხელმისაწვდომ და ფაქტობრივ 
მონაცემებზე დამყარებულ მკურნალობას. 

ივნისის ანგარიშში შეზღუდული შესაძლებლობის მქონე პირთა 
მდგომარეობა პენიტენციურ დაწესებულებებში, არანებაყოფლობითი 
ფსიქიატრიული მკურნალობის დაწესებულებასა და დროებითი მოთავსების 
იზოლატორებში სახალხო დამცველმა შენიშნა, რომ ციხეებსა და დროებითი 
დაკავების იზოლატორებში არ ყოფილა გათვალისწინებული შეზღუდული 
შესაძლებლობების პირთა საჭიროებები, მათ შორის სამედიცინო მომსახურება. 
ანგარიშში ასევე აღნიშნულია მრავალ დაწესებულებაში არსებული 
ნაკლოვანებები, მათ შორის სტატისტიკურ მონაცემთა შენახვისა და შეზღუდული 
შესაძლებლობების პირთა საჭიროებების რეგისტრაციის მხრივ. საქართველოს 
სასჯელაღსრულებისა და პრობაციის სამინისტრომ შემდგომ განსაკუთრებული 
სამედიცინო განყოფილება შექმნა შეზღუდული შესაძლებლობების  პირთა 
სამკურნალოდ. 

ადმინისტრაცია: 

სახალხო დამცველის თქმით, დროებითი დაკავების იზოლატორებში 
პატიმართა რეგისტრაცისა და განაწილების შესახებ არსებული ჩანაწერები 
ხშირად არასრულია და მცდარი. 

უმეტეს ციხეებში არსებობს ქართული მართლმადიდებლური 
ქრისტიანული სამლოცველოები, მაგრამ  არ არის განსაკუთრებული ადგილები 
არადენომინაციური საკულტო მსახურებისათვის. მუსულმანური და ებრაული 
თემის წარმომადგენლებს არ განუცხადებიათ, რომ  სასჯელაღსრულების 
დაწესებულებაში მუსულმან ან ებრაელ პატიმრებს  რაიმე პრობლემა ჰქონოდათ 
მათი რწმენის შესაბამისად რელიგიურ მსახურებასთან დაკავშირებით. 

უფლებამოსილი პირები, ჩვეულებრივ, ნებას რთავენ პატიმრებს საჩივრები 
ცენზურის გარეშე მიაწოდონ სასამართლო ხელისუფლების წარმომადგენლებს, 
ისევე, როგორც სახალხო დამცველის ოფისს, არასამთავრობო ორგანიზაციებს, 
საერთაშორისი ორგანიზაციებსა და ადვოკატებს. პატიმრები ასევე ითხოვენ 
გამოძიებებს არაჰუმანური პირობების გამო. უფლებამოსილმა პირებმა დაიწყეს 
ასეთი განაცხადების საფუძველზე გამოძიებები, მაგრამ ბევრ შემთხვევაში 
ოფიციალურად აღარ დაუსრულებიათ, არც ბრალი წაუყენებიათ ვინმესთვის, არც  
სხვა დისციპლინური ზომები მიუღიათ იმ ოფიციალურ პირთა წინააღმდეგ, 
რომელთაც, შესული საჩივრების თანახმად, დანაშაულები ჩაიდინეს. 

დამოუკიდებელი მონიტორინგი:   

მთავრობამ საერთაშორისო ორგანიზაციებსა და ადამიანის უფლებათა 
დამცველ ზოგიერთ ადგილობრივ და საერთაშორისო ჯგუფს ციხის პირობების 
დამოუკიდებელი მეთვალყურეობის ნება დართო. სახალხო დამცველის ოფისის 
პრევენციის ეროვნული მექანიზმი მოქმედებდა სასჯელაღსრულების 
დაწესებულებებში და გეგმიურ და არაგეგმიურ შემოწმებებს ატარებდა. 
ზოგიერთმა არასამთავრობო ორგანიზაციამ კონსტიტუციაზე მითითებით 
გააკრიტიკა მთავრობა სასჯელაღსრულების სისტემაში საზოგადოებრივი 
კონტროლის მექანიზმის არარსებობის გამო. სახალხო დამცველის ოფისმა 
აღნიშნა, რომ, მართალია, საქართველოს სასჯელაღსრულებისა და პრობაციის 
სამინისტრომ და შინაგან საქმეთა სამინისტრომ სახალხო დამცველის ოფისის 
წარმომადგენლებს ციხეებსა და დროებითი დაკავების ოზოლატორებში შესვლის 
ნება დართეს, შემოვიდა განცხადებები, რომ სამინისტროებმა შეგნებულად 
აარიდეს თავი იმ მოთხოვნების შესრულებას, რომლებიც უკავშირდებოდა 
ვიდეოთვალის ჩანაწერებს. სახალხო დამცველმა პარლამენტს სთხოვა ციხეებში 
მონიტორინგის ვიზიტისას ფოტო და ვიდეო გადაღებების  უფლებამოსილებით 
აღეჭურვა მისი ოფისი. დეკემბრის მდგომარეობით, პარლამენტს არ უმოქმედია. 

წითელი ჯვრის საერთაშორისო კომისიას საქართველოს არასადავო 
ტერიტორიაზე არსებულ ციხეებსა და დაკავების იზოლატორებზე სრულად 
მიუწვდობოდა ხელი, ხოლო დე ფაქტო ხელისუფალთა მიერ მართულ  ციხეებსა 

და დაკავების იზოლატორებზე, რომლებიც მოქმედებენ რუსეთის მიერ 
ოკუპირებული აფხაზეთისა და სამხრეთ ოსეთის ტერიტორიებზე - ნაწილობრივ. 
პერიოდულად ქვეყანაში ჩამოდიოდა ევროპის საბჭოს წამების პრევენციის 
კომიტეტიც (CPT).  

დამკვირვებლების ანგარიშის თანახმად, ორ სეპარატისტულ რეგიონში 
ციხის პირობები გამუდმებით ფასდება, როგორც სტანდარტთან შეუსაბამო, 
თუმცა, როგორც იტყობინებიან, ციხეების გადავსების პრობლემა არ ყოფილა. 

გაუმჯობესებები:  

ევროკავშირის სპეციალურმა მრჩეველმა ქვეყანაში, ჰამერბერგმა და 
ადგილობრივმა არასამთავრობო ორგანიზაციებმა გააკრიტიკეს  
ადმინისტრაციული სამართალდარღვევისთვის დაკავების გამოყენების პრაქტიკა. 
აგვისტოში პარლამენტმა მიიღო კანონპროექტი, რომლის თანახმადაც 
ადმინისტრაციული სამართალდარღვევისთვის დაშვებული დაკავების 
მაქსიმალური დრო 90 დღიდან 15 დღემდე შემცირდა, რამაც გამოიწვია 
ადმინისტრაციული სამართალდარღვევებისთვის დაკავებულთა რიცხვის 
შემცირება. ცვლილებამ ადმინისტრაციული სამართალდარღვევისთვის 
დაკავებულებს აგრეთვე მიანიჭა იურიდიული  წარმომადგენლის ყოლის უფლება 
(და ამ უფლების შესახებ უნდა შეატყობინონ), აგრეთვე ის განცხადებები, 
რომლებიც დაკავებულებმა უფლებების გაცნობამდე წარმოთქვეს, 
მტკიცებულებებიდან უნდა გამოირიცხოს, როგორც დაუშვებელი სამხილი. 
შინაგან საქმეთა სამინისტროს ცნობით, ადმინისტრაციული 
სამართალდარღვევებისთვის წლის განმავლომაში 871 პირმა გაატარა დროებითი 
დაკავების იზოლატორებში შესაბამისი დაკავების ვადა, შედარებისათვის: 1 124-მა 
პირმა  – 2013 წელს. 

წლის განმავლობაში სასჯელაღსრულებისა და პრობაციის სამინისტრომ 
გაზარდა ერთ სულ მოსახლეზე ჯანმრთელობის ხარჯები 315 ლარიდან 1330 
ლარამდე (180 აშშ დოლარიდან  760 აშშ დოლარამდე), პატიმრებისათვის 
გააუმჯობესა ულუფის დღიური მინიმუმისა და კვების ნორმები, 60 პროცენტით 
გაზარდა ხელფასები უფრო კვალიფიციური სამედიცინო პერსონალის 
მოსაზიდად და გააუმჯობესა ციხის სამედიცინო ნაწილი და სამსახურები. წლის 
განმავლობაში ციხისა და სამოქალაქო სექტორის საავადმყოფოებში ირიცხებოდა 
4204 რეფერალი, შედარებისთვის: 400-დან 1280-მდე რეფერალი  - 2012 წლამდე. 

 

დ. თვითნებური დაპატიმრება ან დაკავება 

კონსტიტუცია და კანონი კრძალავს თვითნებურ დაპატიმრებასა და 
დაკავებას, მაგრამ მთავრობა ამ აკრძალვებს რეგულარულად არ იცავდა. 

პოლიციისა და უსაფრთხოების აპარატის როლი 

 

შინაგან საქმეთა სამინისტროს უპირველესი მოვალეობაა დაიცვას 
სამართალი და გააკონტროლოს პოლიციის ძალები. შიდა არეულობისას 
მთავრობას ასევე შეუძლია მოუწოდოს შეიარაღებულ ძალებსაც. გარდა ამისა, 
ფინანსთა სამინისტროს აქვს თავისი, დამოუკიდებელი, პოლიციური 
უფლებამოსილებით აღჭურვილი საგამოძიებო სამსახური ფინანსური 
დანაშაულის გამოძიებებისთვის. შემოვიდა გარკვეული ცნობები უსაფრთხოების 
ძალთა წევრების მიერ ჩადენილი დარღვევების შესახებ, რომლებსაც სასჯელი არ 
მოჰყოლია (იხილეთ ნაწილი 1. გ.), თუმცა მთავრობამ წლის განმავლობაში 
გადადგა ნაბიჯები პასუხისმგებლობის ამაღლების ხელშესაწყობად. სახალხო 
დამცველმა შექმნა დოკუმენტაცია, რომელშიც აღნუსხულია პოლიციის მიერ 
დაშვებული ძალის  გადაჭარბების შემთხვევები.  

28 თებერვალს სასამართლომ დამნაშავედ ცნო შინაგან საქმეთა ყოფილი 
მინისტრი, ივანე (ვანო) მერაბიშვილი განზრახ გადაჭარბებული ძალის 
გამოყენების ბრძანების გაცემაში 2011 წელს მთავრობის საწინააღმდეგო 
საპროტესტო აქციის დაშლისას და ოთხი წლითა და ექვსი თვით თავისუფლების 
აღკვეთა მიუსაჯა. ივლისში მთავარმა პროკურატურამ ბრალი დასდო ყოფილ 
პრეზიდენტს, სააკაშვილს, ივანე (ვანო) მერაბიშვილთან ერთად, ყოფილ მთავარ 
პროკურორს, ზურაბ ადეიშვილს, ყოფილ თავდაცვის მინისტრს, დავით 
კეზერაშვილსა და თბილისის ყოფილ მერს, გიორგი უგულავას, სამსახურეობრივი 
უფლებამოსილების გადამეტებაში 2007 წელს მთავრობის საწინააღმდეგო 
საპროტესტო აქციის დარბევის, ტელევიაზია იმედში შეჭრისა და მის 
ჩამორთმევაში მონაწილეობის გამო, აგრეთვე სხვა აქტივების ჩამორთმევის გამო, 
რომლებიც იმ დროისათვის ბადრი პატარკაციშვილს ეკუთვნოდა. პროკურორი 
ამტკიცებდა, რომ სააკაშვილმა გასცა დარბევის ბრძანება და მაღალჩინოსნებს 
დაავალა პატარკაციშვილისთვის ჩამოერთმიათ კუთვნილი ქონება, მთაწმინდის 
პარკი და  ტელევიზია იმედი, მის მიერ მთავრობის კრიტიკულად გაშუქების გამო. 

არასამთავრობო ორგანიზაციები და სახალხო დამცველი ამტკიცებენ, რომ 
პოლიციისგან ძალადობის შემთხვევები მეტი იყო მთავარი პროკურორის მიერ 
გამოძიებული საქმეების რაოდენობაზე და გამოძიებების არასისტემურობამ და 
ყველა შესაძლო მოძალადის მიმართ სრულყოფილი გამოძიების ნაკლოვანებამ 
ხელი შეუწყო დაუსჯელობის სინდრომის გაჩენას. 

შინაგან საქმეთა სამინისტროს ცნობით, მისმა გენერალური ინსპექციის 
სამსახურმა წლის განმავლობაში მეტი დისციპლინური სასჯელი გამოიყენა 
სამართალდამცავი ორგანოების თანამშრომლებისთვის, ვიდრე 2013 წელს. 

სასჯელის სახეობები მოიცავდა საყვედურებს, თანამდებობრივ დაქვეითებასა და 
თანამდებობიდან განთავისუფლებას, შედარებისათვის: 1 686 სასჯელი – 2013 
წელს. შინაგან საქმეთა სამინისტროს ცნობების თანახმად, წლის განმავლობაში 
მან სხვადასხვა დანაშაულში ასევე ბრალი დასდო 32 ოფიცერს, შედარებისთვის: 
18 ოფიცერს – 2013 წელს. დანაშაულებები მოიცავდა უკანონოდ მითვისებისა ან 
გაფლანგვის 4 შემთხვევას, სამსახურეობრივი უფლებამოსილების გადაჭარბებისა 
და ხულიგნობის 3 შემთხვევას, გულგრილობის  3 და ქრთამის აღების 3 
შემთხვევას. 

მთავარი პროკურატურა მართავს სისხლის სამართლის ყველა იმ საქმეს, 
რომლებიც აღიძვრება ოფიციალურ პირთა მიერ წამებისა და არასათანადო 
მოპყრობის განცხადებებზე. პროკურორებმა უნდა გამოიძიონ პოლიციის მიერ 
ძალის გამოყენების ფაქტი, როცა დაპატიმრების დროს დაკავებული დაშავდება. 
კანონი მოითხოვს, უწყებამ საქმე აღძრას, როცა მიიღებს ინფორმაციას 
შესაძლებელი დარღვევის შესახებ, თუნდაც ინფორმაციის წყარო ანონიმური 
იყოს. თუ პროკურორები გამოძიების შედეგად დაასკვნიან, რომ ბრალი არ 
გამართლდა, მათი გადაწყვეტილება შესაძლებელია გასაჩივრდეს უწყების უფრო 
მაღალ დონეზე. ბევრ შემთხვევაში მთავარი პროკურატურა განუსაზღვრელი 
ვადით აგრძელებდა გამოძიებას ყოველგვარი გადაწყვეტილების გამოტანის 
გარეშე. იმ საქმეებში, რომელთა გამოძიებაც დასრულდა, უწყება ხშირად 
ასკვნიდა, რომ პოლიციამ ძალა გონივრულად გამოიყენა, ან რომ ცალკეულ 
უფლებამოსილ პირთა მიმართ სისხლის სამართლის საქმის აღძვრისათვის 
სამხილები არ იყო საკმარისი. საქართველოში ევროკავშირის სპეციალური 
მრჩევლის, ჰამერბერგის ცნობით, მთავარი პროკურატურის იუსტიციის 
სამინისტროდან გამოყოფას მოჰყვა პროკურატურის საქმიანობაზე 
ინსტიტუციური ზედამხედველობის უკმარობა. ჰამერბერგმა ასევე შენიშნა, რომ 
მთავარი პროკურატურის უფლებამოსილმა პირებმა დააწინაურეს პერსონალი, 
რომელიც დაკავშირებული იყო შინაგან საქმეთა სამინისტროს „სახელგანთქმულ“ 
კონსტიტუციური უსაფრთხოების დეპარტამენტთან, რომელიც გაუქმდა 2012 
წელს. 

მთავარი პროკურატურის ადამიანის უფლებათა დაცვის განყოფილება   
აქვეყნებდა რეგულარულად განახლებად ინფორმაციას საქმეების მდგომარეობის, 
სასამართლო განხილვებისა და ადამიანის უფლებათა დარღვევების 
გამოძიებების შესახებ. მთავარი პროკურატურა და შინაგან საქმეთა სამინისტროს 
გენერალური ინსპექტორი იძიებენ უსაფრთხოების ძალების მიერ ჩადენილი 
ყველა მკვლელობის საქმეს და აფასებენ, მოხდა თუ არა ეს სამსახურეობრივი 
მოვალეობის აღსრულებისას ან სხვაგვარად თუ იყო გამართლებული. 

წლის განმავლობაში პოლიციის აკადემიამ უზრუნველყო 377 ახალი 
პოლიციელის საბაზისო გაწვრთნა, რომელთა შორის 55 საპატრულო პოლიციელი 
იყო, 191 - რაიონული პოლიციელი და 131 - სასაზღვრო პოლიციელი.  

იანვრიდან ნოემბრის ჩათვლით 55 ჯგუფი მომზადდა ადამიანის 
უფლებებთან დაკავშირებულ საკითხებზე. ადამიანის უფლებათა სასწავლო 
პროგრამა გაფართოვდა და გახანგრძლივდა და მოიცვა ძალის გამოყენების 
სამართლებრივი საფუძვლები, ბრბოს მართვის ჯეროვანი საშუალებები, წამების 
აკრძალვა, სიძულვილის გამო ჩადენილი დანაშაულებების გამოძიება, 
კრიტიკული სიტუაციების მართვისას მოლაპარაკებების წარმოება და კანონიერი 
ძალის მხოლოდ უკიდურეს შემთხვევაში გამოყენება, ადამიანებით ვაჭრობის 
შემთხვევების ამოცნობა და პოლიციური ეთიკა. გარდა ამისა, პოლიციის 
აკადემიამ ადამიანის უფლებათა დაცვის საკითხებზე სპეციალური წვრთნები 
ჩაატარა ბრბოს მართვის საკითხებზე საერთაშორისო პარტნიორებთან, მათ შორის 
ექსპერტთა მისიასთან ერთად, რომელმაც იმსჯელა პოლიციის როლზე 
ლესბოსელების, გეების, ბისექსუალების ან ტრანსგენდერების (ლგბტ) 
თავყრილობებისას.  

 

 

დაპატიმრების პროცედურები და დაკავებულთა მიმართ მოპყრობა 

 

სამართალდამცავი ორგანოების თანამშრომლებს აუცილებელია ორდერი 
ჰქონდეთ დაპატიმრებისათვის, გარდა იმ განსაკუთრებული შემთხვევებისა, 
როცა შეუძლებელია ალტერნატიული, ნაკლებად შემზღუდველი ზომების 
გამოყენება. სისხლის სამართლის საპროცესო კოდექსის შესაბამისად, 
დაპატიმრების ორდერი მხოლოდ მაშინ გაიცემა, როდესაც შესაძლებელია 
სავარაუდო მიზეზის ჩვენება, რომ პიროვნებამ ისეთი დანაშაული ჩაიდინა, 
რომელიც თავისუფლების აღკვეთით ისჯება და რომ ამ პიროვნებას შეუძლია 
მიიმალოს ან სასამართლოში არ გამოცხადდეს, გაანადგუროს სამხილი ან 
ჩაიდინოს ახალი დანაშაული. საქართველოს ახალგაზრდა იურისტთა 
ასოციაციამ გააკრიტიკა ის ფაქტი, რომ დაპატიმრებების უმეტესობა ორდერის 
გარეშე მოხდა „დაუყოვნებელი აუცილებლობის“ საფუძველზე და სასამართლომ 
მოგვიანებით  შეუქმნა საფუძველი პოლიციის ქმედებას თითქმის ყველა 
შემთხვევაში. სახალხო დამცველმა ჩათვალა, რომ დაპატიმრების უსაფუძვლო 
ორდერები  სასამართლოების უმეტესობისთვის დამახასიათებელი სისტემური 
პრობლემა იყო. იუსტიციის სამინისტროს ცნობით, წლის განმავლობაში არ 
ყოფილა შეტყობინებები, რომ ოფიციალური პირები დაკავებულებს კანონით 
დაშვებულ 72 საათზე მეტ ხანს აკავებდნენ სასამართლო განხილვის გარეშე. 
 დაკავებულს დაპატიმრებისთანავე უნდა ეცნობოს საკუთარი იურიდიული 
უფლებების შესახებ. ნებისმიერი განცხადება, რომელიც სავარაუდო დამნაშავემ 
წარმოთქვა დაკავების შემდეგ, მაგრამ იურიდიული უფლებების გაცნობამდე, 
სასამართლოში წარდგენას არ დაექვემდებარება. პოლიციელმა დაპატიმრებული 

პირი დაუყოვნებლივ უნდა წაიყვანოს პოლიციის უახლოეს განყოფილებაში, მას 
48 საათის განმავლობაში ან ბრალი უნდა წაუყენონ, ან უნდა გაათავისუფლონ. 
დამკავებელმა პოლიციელმა დაკავებულის პოლიციის განყოფილებაში 
მიყვანისთანავე უნდა დაარეგისტრიროს დაპატიმრება. ჩანაწერში უნდა 
აღინიშნოს დაპატიმრებულის ვინაობა, დაპატიმრების ადგილი და დრო, 
გარემოებები, დაპატიმრების იურიდიული საფუძველი, დაპატიმრების მომენტში 
დაკავებულის ფიზიკური მდგომარეობა და პოლიციელის ეჭვი დაკავებულის 
მიერ ჩადენილ დანაშაულზე. რეგისტრაციას ხელი უნდა მოაწერონ 
დამკავებელმა პოლიციელმა და დაკავებულმა. ჩანაწერის ასლი დაკავებულს 
უნდა გადაეცეს თავის  ადვოკატთან წარსადგენად. 

სახალხო დამცველის ოფისის ცნობით, წინასწარი დაკავებების რაოდენობა 
2 პროცენტით გაიზარდა 2013 წელთან შედარებით. უზენაესი სასამართლოს 
სტატისტიკით, წლის ბოლოს მდგომარეობით, სასამართლომ სისხლის 
სამართლის ბრალდებულების  32 პროცენტი დატოვა წინასწარ პატიმრობაში (26 
პროცენტი - 2013 წელს), გირაო შეუფარდა 60 პროცენტს (67 პროცენტი - 2013 
წელს) და გამოიყენა სხვა არასაპატიმრო ზომა სისხლის სამართლის საქმეთა 8 
პროცენტის შემთხვევაში (6,5 პროცენტი - 2013 წელს). 

საქართველოს ახალგაზრდა იურისტთა ასოციაცია სასამართლოს 
მონიტორინგის ანგარიშში, რომელიც იანვრიდან აგვისტოს ჩათვლით პერიოდს 
მოიცავდა, იტყობინებოდა, რომ მოსამართლეებმა გააგრძელეს ტენდენცია მეტი 
ყურადღება დაუთმონ პრევენციულ ზომებს (ნაცვლად ბრალდების მხარის 
მოთხოვნის ავტომატური დამტკიცებისა). მაგალითად, იანვრიდან ივნისის 
ჩათვლით პერიოდში სასამართლოებმა ბრალდებულებს გირაო დააკისრეს 
სისხლის სამართლის საქმეების შემთხვევათა 34 პროცენტში, რომლებშიც 
პროკურატურამ თავისუფლების აღკვეთა მოითხოვა. საქართველოს ახალგაზრდა 
იურისტთა ასოციაციის ანგარიშით, 2012 წლამდე სასამართლომ პროკურატურის 
შუამდგომლობა თავისუფლების აღკვეთაზე 100 პროცენტით დააკმაყოფილა. 
საქართველოს ახალგაზრდა იურისტთა ასოციაციის ცნობით, სისხლის 
სამართლის საქმეების შემთხვევათა 55 პროცენტში, რომლებშიც პროკურატურამ 
გირაო მოითხოვა,  სასამართლომ მოპასუხეს პროკურორის მიერ გირაოდ 
მოთხოვნილ თანხაზე ნაკლები დააკისრა. 

დეკემბრის მდგომარეობით, იმ 15 მაღალჩინოსანთაგან (პრეზიდენტი, 
პრემიერ-მინისტრი, მინისტრი, მინისტრის მოადგილე, მერი, გუბერნატორი და 
პარლამენტის წევრი), რომლებსაც თანამდებობაზე ყოფნისას ჩადენილი 
დანაშაულისთვის ბრალი დაედო,   6  სასამართლოს მოლოდინში იყო: ერთი 
წინასწარ იყო დაკავებული, ორი გირაოთი იყო გამოშვებული, სამი კი 
თავისუფალი იყო და იძებნებოდა. დეკემბრის მდგომარეობით, დაახლოებით 30 
საშუალო რანგის ყოფილ სამთავრობო ოფიციალურ პირს (დეპარტამენტის, 
სამსახურის, ცენტრის ან სამინისტროს შიდა აპარატის უფროსებს ან უფროსის 

მოადგილეებს, მუნიციპალურ დონეზე გამგებელს (აღმასრულებლები) და აჭარის 
რეგიონულ მინისტრსა და მინისტრის მოადგილეს) თანამდებობაზე ყოფნის დროს 
ჩადენილ დანაშაულში ბრალი წარედგინა. დეკემბრის მდგომარეობით, 
უფლებამოსილმა პირებმა სამართლებრივი დევნა არ დაიწყეს ორზე, ერთი 
გაამართლეს და ექვსი დამნაშავედ ცნეს, რომელთაგან ხუთი  ციხეში იყო, ერთი კი 
- ჯერ ისევ თავისუფალი. თითქმის 20 საქმიდან, რომლებიც სასამართლო 
განხილვას ელოდა, უფლებამოსილმა პირებმა ბრალდებულთა ნახევარზე მეტი 
გირაოთი გამოუშვეს და  მათგან დაახლოებით ერთი მეოთხედი ან ძებნილი იყო, 
ან წინასწარ დაკავებული. 

კანონით ნებადართულია საკუთრების გირაოდ ჩათვლა და გირაოს სხვა 
სახეობები. თუმცა  ამ სტანდარტების გამოყენება არ იყო თანმიმდევრული  და 
მნიშვნელოვანწილად იყო დამოკიდებული საქმის ხასიათზე. 

იანვარში არასამთავრობო ორგანიზაციებმა წარმოადგინეს ერთობლივი 
განცხადება, რომელშიც შეშფოთება გამოხატეს პასუხისმგებელ პირთაგან 
შეუფერებელი რეაგირების გამო ყოფილი პრემიერ-მინისტრისა და შინაგან 
საქმეთა მინისტრის, ვანო მერაბიშვილის, 2013 წლის დეკემბრის განცხადებაზე, 
რომ პენიტენციური სისტემის თანამშრომლებმა გამოიყვანეს საკნიდან და 
ადვოკატის თანხლების გარეშე წაიყვანეს გაურკვეველ ადგილზე, სადაც, 
მტკიცების თანახმად, მთავარი პროკურორი ოთარ ფარცხალაძე დაემუქრა, რომ 
ზიანს მიაყენებდა მის ოჯახს და დაუმძიმებდა ციხეში ცხოვრების  პირობებს, თუ 
ყოფილი პრეზიდენტის, მიხეილ სააკაშვილის, წინააღმდეგ ჩვენებას არ მისცემდა 
და არ დაეხმარებოდა პროკურატურას 2005 წელს ყოფილი პრემიერ-მინისტრის, 
ზურაბ ჟვანიას, სიკვდილის საქმის გამოძიებაში. არასამთავრობო ორგანიზაციებმა 
მიუთითეს, რომ პასუხისმგებელ პირთაგან  რეაგირება შეზღუდული იყო, ხოლო 
გამოთქმული განცხადებები იმ დროის ხანგრძლივობაზე, რომლის 
განმავლობაშიც უნდა შენახულიყო მერაბიშვილის განცხადებასთან 
დაკავშირებული ვიდეო სამხილი  - არათანმიმდევრული. სასჯელაღსრულებისა 
და პრობაციის სამინისტრომ და მთავარმა პროკურატურამ უარყვეს ბრალდებები 
და არ ჩქარობდნენ გამოძიების დაწყებას. სასჯელაღსრულებისა და პრობაციის 
სამინისტროს გამოძიებამ დაადგინა, რომ არ ყოფილა არავითარი სამხილი იმისა, 
რომ მერაბიშვილი გაიყვანეს თავისი საკნიდან ამგვარი შეხვედრისათვის. თუმცა 
ამავე დროს სამინისტრომ განაცხადა, მას არ აქვს შენახული ვიდეოჩანაწერები, 
რომლებიც გამოააშკარავებდა, გაიყვანეს თუ არა მერაბიშვილი. სახალხო 
დამცველმა საპარლამენტო კომისიას გამოძიებისკენ მოუწოდა და აღნიშნა, რომ 
შიდა გამოძიება არ კმარა გაურკვევლობის გადასაჭრელად. 

მიუხედავად იმისა, რომ დაკავებულს უფლება აქვს დაუყოვნებლივ 
მოითხოვოს ადვოკატი და ადვოკატის დაუსწრებლად ჩვენების მიცემაზე უარი 
თქვას, მთავრობა ყოველთვის არ ითვალისწინებს ამ უფლებებს. არასამთავრობო 
ორგანიზაციებმა წლის განმავლობაში წარმოადგინეს ცნობები დაპატიმრებულ 

პირთა შეუსვენებლად და ადვოკატის დასწრების გარეშე ხანგრძლივი დაკითხვის 
რამდენიმე შემთხვევის შესახებ. 

ხელმოკლე მოპასუხეს, რომელსაც ბრალად დანაშაული ედება, უფლება 
აქვს ჰყავდეს სახელმწიფო ხარჯზე დანიშნული ადვოკატი და, როგორც აღმოჩნდა, 
ყველა ხელმოკლე პირს ხელი მიუწვდებოდა იურიდიულ დახმარებაზე 
დაკავებისა და სასამართლო მოსმენისას. ბევრი დაკავებული უადვოკატოდ დარჩა 
იმის გამო, რომ სახელმწიფოსგან დანიშნული ადვოკატისთვის მეტისმეტად კარგი 
შემოსავლები ჰქონდათ, ხოლო კერძო ადვოკატის დასაქირავებლად - მეტისმეტად 
მწირი. იურიდიული დახმარების სამსახური არის განკერძოებული და 
დამოუკიდებელი ორგანიზაცია, რომელსაც მართავს ცხრა წევრისგან შემდგარი 
საბჭო. საქართველოს ადვოკატთა ასოციაცია ნიშნავს გამგეობის სამ წევრს, მაშინ, 
როცა არასამთავრობო ორგანიზაციები და აკადემიური წრეები - ორს, ხოლო 
იუსტიციის უმაღლესი საბჭო, იუსტიციის სამინისტრო, იურიდიული დახმარების 
ბიურო და სახალხო დამცველის ოფისი - თითოეული ნიშნავს თითო წევრს. წლის 
განმავლობაში იურიდიული დახმარების სამსახურმა  10 243 საქმე მიიღო, 
შედარებისთვის: 11764 საქმე - 2013 წელს. კანონის შესაბამისად, დაკავებულებს, 
რომლებიც შესაძლო სისხლის სამართლის ბრალდების მოლოდინში არიან, 
უფლება აქვთ ოჯახის წევრებს  თავიანთი ადგილსამყოფელის შესახებ 
დაკავებიდან სამი საათის განმავლობაში შეატყობინონ, ხოლო მათ, ვისაც 
ადმინისტრაციული ბრალი აქვთ წაყენებული, შეუძლიათ მოთხოვნისთანავე 
მიაწვდინონ ხმა ოჯახებს. დაკავებულები ხშირად ატყობინებენ სახალხო 
დამცველის ოფისს, რომ უფლებამოსილმა პირებმა დაკავების შემდეგ მათ ხელი 
შეუშალეს ოჯახის წევრებთან დაკავშირებაში. კანონი მოითხოვს, რომ მთავარმა 
პროკურორმა დააკმაყოფილოს  დაკავებულთა მოთხოვნები წინასწარი 
პატიმრობისას  სასამართლო განხილვამდე ოჯახთან დაკავშირების თაობაზე. 

თვითნებური დაპატიმრება:  

სახალხო დამცველს  წლის განმავლობაში პირთა თვითნებური 
დაპატიმრების შემთხვევების შესახებ არ უცნობებია. ოპოზიციური პარტიის 
წევრებმა განაცხადეს მთავრობა მიერ პოლიტიკურად მოტივირებული 
დაპატიმრებებისა და დაკავებების შესახებ. სამოქალაქო საზოგადოებრივმა 
ჯგუფებმა გამოხატეს შეშფოთება გარკვეული შემთხვევების გამო. 

ერთიანმა ნაციონალურმა მოძრაობამ გააკრიტიკა ხელისუფლება ხონის 
ყოფილი გამგებლის, ზურაბ ჯიბუხაიასა და მისი ყოფილი მოადგილის, ბესარიონ 
ჭელიძის, დაპატიმრების გამო სახელმწიფო ქონების განიავების, ხელისუფლების 
ბოროტად გამოყენებისა და უკანონოდ ხის ჭრის ინციდენტთან დაკავშირებული 
გაყალბების ბრალდებებით. ერთიანმა ნაციონალურმა მოძრაობამ  გააკრიტიკა 
დაპატიმრება, როგორც პოლიტიკურად მოტივირებული, ვინაიდან ჯიბუხაია 

დასახელებული იყო ერთიანი ნაციონალური მოძრაობის  ხონის გამგებლობის 
კანდიდატად. არასამთავრობო ორგანიზაციებმა აღნიშნეს, რომ ერთიანი 
ნაციონალური მოძრაობის ოპოზიციური პარტიის აქტიურ წევრთა დაკავებამ 
ივნისის ადგილობრივი არჩევნების წინ რამდენიმე წლის წინ ჩადენილი 
სავარაუდო დანაშაულებებისთვის, დაპატიმრებების მოტივებზე კითხვები 
გააჩინა. ორივე თებერვალში დააკავეს და წინასწარი დაკავების იზოლატორში 
მოატავსეს ნოემბერში გამართულ სასამართლო განხილვამდე, როცა სასამართლომ 
ჯიბუხაია, ჭელიძე და ნიკოლოზ კირთაძე, რომელიც ამ გეგმიდან სარგებელს 
ელოდა, დამნაშავეებად ცნო თაღლითობასა და დატაცებაში.  

ოქტომბრის ბოლოს მთავარმა პროკურატურამ დააპატიმრა და წინასწარი 
დაკავების იზოლატორში მოათავსა თავდაცვის სამინისტროს ხუთი 
თანამდებობის პირი სავარაუდო გაფლანგვის ბრალდებით, რომელიც 
უკავშირდებოდა 2013 წელს ოპტიკურ-ბოჭკოვანი კაბელის შესყიდვების 
საიდუმლო ხელშეკრულებას (იხილე ნაწილი 4). 4 ნოემბერს შვიდმა 
არასამთავრობო ორგანიზაციამ განაცხადა, რომ თავდაცვის სამინისტროსა და 
პროკურატურის მიერ მოწოდებული ინფორმაციის საფუძველზე,  „რთული იყო 
დანაშაულის ნიშნების აღმოჩენა ამ ეტაპზე.“ იმავე დღეს თავდაცვის მინისტრმა 
ირაკლი ალასანიამ  დაპატიმრებები დაახასიათა, როგორც პოლიტიკურად 
მოტივირებული; პრემიერ-მინისტრმა ალასანია თანამდებობიდან გაათავისუფლა 
მისი განცხადებიდან რამდენიმე საათის შემდეგ. ამის შედეგად თავისუფალი 
დემოკრატების პარტიამ  დატოვა მმართველი კოალიცია ქართული ოცნება. 

ცხრამეტი არასამთავრობო ორგანიზაცია თვლის, რომ ინფორმაციის 
თავისუფლების განვითარების ინსტიტუტის დირექტორის, გიორგი 
კლდიაშვილის ორდღიანი დაკავება 12 დეკემბერს უკანონო იყო. 18 დეკემბრის 
განცხადებაში არასამთავრობო ორგანიზაციებმა აღნიშნეს, რომ პროკურატურას არ 
შეუძლია გაამართლოს ორდღიანი დაკავება, ხოლო სასამართლომ დაადგინა, რომ 
შინაგან საქმეთა სამინისტროს კრიმინალური პოლიციის დეპარტამენტმა მისი 
დაკავებით კანონი დაარღვია. 

სეპარატისტული ტერიტორიების დე ფაქტო უფლებამოსილი პირები და 
რუსეთის ოფიციალური პირები განაგრძობდნენ ბევრი ადამიანის დაკავებას 
რუსეთის მიერ ოკუპირებულ ტერიტორიებზე აფხაზეთსა და სამხრეთ ოსეთში 
ადმინისტრაციული საზღვრის ხაზის „უკანონო” გადაკვეთის ბრალდებებით.  
რუსი მესაზღვრე ოფიცრები აფხაზეთის ადმინისტრაციული საზღვრის გასწვრივ 
დე ფაქტო უფლებამოსილი პირების მიერ დადგენილ საზღვრის გადაკვეთის 
წესებს ჩვეულებრივ იმით იცავდნენ, რომ დაკავებულ პირებს აჯარიმებდნენ და 
უშვებდნენ. სამხრეთ ოსეთის ადმინისტრაციული საზღვრის გასწვრივ რუსი 
მესაზღვრეები  დაკავებულებს ხშირად დე ფაქტო ოფიციალურ პირებს 
გადასცემდნენ.  დე ფაქტო პასუხისმგებელი პირები დაკავებულებს უმეტესად 5 

დღის განმავლობაში ათავისუფლდებდნენ, მაგრამ ზოგიერთებს  გაცილებით 
ხანგრძლივად ტოვებდნენ. ადმინისტრაციული საზღვრის მახლობლად 
ქართველმა უფლებამოსილმა პირებმაც დააკავეს რამდენიმე რუსი სხვადასხვა 
ბრალდებით, მათ შორის ქვეყანაში არალეგალურად შემოსვლის ბრალდებით 
(ოკუპირებულ ტერიტორიებზე რუსეთიდან შემოსვლა ეწინააღმდეგება 
საქართველოს კანონმდებლობას). 

მოვიდა ცნობები ეთნიკური ქართველების თვითნებური დაპატიმრებების 
შესახებ, განსაკუთრებით სამხრეთ ოსეთისა და აფხაზეთის ცხინვალის და გალის 
რაიონებში. დაკავებულებმა განაცხადეს, რომ მათ არ აუხსნეს დაკავების მიზეზი, 
ისინი არც პროკურორს მოუნახულებია. ადამიანის უფლებათა დამცველი 
ჯგუფების ვარაუდით, დე ფაქტო უფლებამოსილმა პირებმა თვითნებურად 
დააკავეს ეთნიკური ქართველები და დაპატიმრებულები ჰყავდათ, რათა 
პატიმართა გაცვლისათვის გამოეყენებინათ საქართველოს ოფიციალურ პირებთან 
მოლაპარაკებებისას. 

წინასწარი დაკავება:  

მართალია, კანონი იძლევა სწრაფი სასამართლო განხილვის გარანტიებს, 
რადგან აწესებს დროის მკაცრ ლიმიტს დაკავებებზე, სასამართლო მოსმენებსა და 
განხილვებზე, მიუხედავად ამისა, სასამართლო პროცესებზე დამკვირვებლებმა 
(OSCE/ODIHR) გამოავლინეს  დაკავებებისა და წინასწარ პატიმრობაში დაყოვნების 
სათანადოდ დაუსაბუთებული გადაწყვეტილებები  რამდენიმე გახმაურებულ 
საქმეზე, რომლებშიც მთავრობის ყოფილი თანამდებობის პირები 
მონაწილეობდნენ. სასამართლო პროცესზე სხვა დამკვირვებლებმა აღნიშნეს, რომ 
ეს პრობლემები უფრო ტიპურ შემთხვევებშიც იჩენს თავს. წინასწარი პატიმრობის 
ვადები ზოგჯერ ხანგრძლივდებოდა, არასამთავრობო ორგანიზაციები 
აღნიშნავდნენ, რომ გირაოს შეფარდებისა და წინასწარი პატიმრობის მოთხოვნის 
სტანდარტები თანაბრად არ გამოიყენება. ევროკავშირის სპეციალურმა მრჩეველმა 
ქვეყანაში, ჰამარბერგმა და ევროსაბჭოს საპარლამენტო ასამბლეამ შეშფოთება 
გამოთქვეს იმის გამო, რომ კვლავაც ხშირია წინასწარი პატიმრობის პრაქტიკა. 

საქართველოს სასჯელაღსრულებისა და პრობაციის სამინისტროს ცნობით,  
წინასწარ დაკავებულები პენიტენციური სისტემის განსასჯელთა დაახლოებით 15 
პროცენტს  შეადგენდნენ. ადვოკატებმა აღნიშნეს, რომ სასამართლოები განაჩენის 
გამოტანისას ზოგჯერ იყენებდნენ ადამიანის უფლებათა ევროპული კონვენციის 
(ECHR) სტანდარტებს. ამის მიუხედავად, პროკურორები თუ მოსამართლები 
ხშირად ვერ აყალიბებდნენ დასაბუთებულ და კონკრეტულ განმარტებას, რატომ 
მოითხოვეს თუ შეუფარდეს წინასწარი დაკავება.  

სასამართლო პროცესზე დამკვირვებლებმა შეშფოთება გამოხატეს 
პროკურატურის უნარის გამო გამოიყენოს  საკანონმდებლო „ხვრელები“ 
ბრალდებულ პირთა წინასწარი დაკავების ხანგრძლივი პერიოდით 
გადასავადებლად: ბრალდებათა ყოველი ახალი წყება კვლავ აღადგენს  წინასწარი 
პატიმრობის ცხრათვიან ვადას და პროკურორები ხშირად იცდიან წინასწარი 
პატიმრობის ვადის მიწურულამდე, რათა განსასჯელს ახალი ბრალის წაუყენონ. 

ზოგიერთმა ოპოზიციურმა პარტიამ გააკრიტიკა ოპოზიციონერთა 
წინასწარი დაკავების ფაქტები, რომლებიც პოლიტიკურ ანგარიშსწორებად 
მიიჩნია. მაგალითად, ერთიანი ნაციონალური მოძრაობა ასეთებად თვლის  
ყოფილი შინაგან საქმეთა მინისტრის, ივანე (ვანო) მერაბიშვილისა და თბილისის 
ყოფილი მერის, გიორგი (გიგი) უგულავას დაპატიმრებებს. დაკავებამდე 
მერაბიშვილი იკავებდა ერთიანი ნაციონალური მოძრაობის გენერალური 
მდივნის პოსტს, ხოლო უგულავა - ნაციონალური მოძრაობის საარჩევნო შტაბის 
უფროსის თანამდებობას ადგილობრივ არჩევნებში. სასამართლო პროცესზე 
დამკვირვებლებმა აღნიშნეს, რომ ვანო მერაბიშვილის დაკავება და წინასწარი 
პატიმრობა  (იხ. ნაწილი 1. ე) შეესაბამება სათანადო სამართლებრივი 
პროცედურის საერთაშორისო  სტანდარტებს.  

ივლისში თბილისის აეროპორტში უფლებამოსილმა პირებმა დააკავეს გიგი 
უგულავა მარნეულის საოლქო საარჩევნო კომისიის თავმჯდომარის წინააღმდეგ 5 
ივნისს „იძულებისა და ჯგუფური მოქმედების ორგანიზების“ ბრალდებით, 
თითქოსდა ხელს უშლიდა თავმჯდომარის კანონიერ საქმიანობას. ბრალდების 
მხარემ ასევე ბრალი დასდო უგულავას  უკანონო შემოსავლების გათეთრებასა  და  
ყალბი ოფიციალური დოკუმენტების გამოყენებაში. უგულავა, რომელიც ადრე 
ბრალდებული იყო  სახელმწიფო სახსრების დიდი ოდენობით გაფლანგვაში, 
რჩება წინასწარ პატიმრობაში ორი მიმდინარე სასამართლო პროცესისა და ერთი 
სასამართლო პროცესის მოლოდინის გამო. პროკურორმა უგულავასთვის გირაოს 
ნაცვლად პატიმრობა მოითხოვა, რადგან, მისი მტკიცებით, მან დაარღვია 
გირაოთი განთავისუფლების თავდაპირველი პირობები, როცა ქვეყნის დატოვება 
სცადა. თბილისის საქალაქო სასამართლომ წინასწარი პატიმრობა შეუფარდა, 
ხოლო სააპელაციო სასამართლომ უარყო საჩივარი უგულავასთვის წინასწარი 
პატიმრობის შეფარდების გამო, როგორც დაუშვებელი. ერთიანმა ნაციონალურმა 
მოძრაობამ განაცხადა, რომ უგულავას დაკავება  ადგილობრივი არჩევნების  
გადამწყვეტი მეორე ტურის  წინ გამიზნული იყო  ქვეყნის მთავარი ოპოზიციური 
პარტიის მწყობრიდან გამოსაყვანად. საქართველოს ახალგაზრდა იურისტთა 
ასოციაციისა და საერთაშორისო გამჭვირვალობა - საქართველოს მტკიცებით, 
უგულავას დაპატიმრებით დაირღვა წინასაარჩევნო მორატორიუმი, მას აკლდა 
სათანადო დასაბუთება და ეწინააღმდეგებოდა კანონით დადგენილ მოთხოვნებს. 
მათ მოუწოდეს სამართალდამცავ ორგანოებს გაერკვიათ უგულავას საქმესთან 
დაკავშირებული  მისი დაპატიმრების გადაუდებელი აუცილებლობის 

გარემოებები. იუსტიციის მინისტრის, თეა წულუკიანის, მტკიცებით, უგულავამ 
ქვეყნიდან გაქცევა სცადა, ამიტომაც მას აღარ იცავს იმუნიტეტი მორატორიუმის 
თანახმად. უგულავა და მისი დაცვა განმარტავდნენ, რომ მის მიერ შეძენილ 
დასაბრუნებელ ბილეთზე, რომელიც  ადგილობრივმა მედიამ გამოაქვეყნა, 
მითითებული იყო  საქართველოში იმავე დღეს უკან დაბრუნების შესახებ. 
დეკემბრის მდგომარეობით, საქმეები უგულავას წინააღმდეგ ჯერ არ 
დასრულებულა. 

ამნისტია: 

წლის განმავლობაში მთავრობამ ამნისტია გამოაცხადა 17 დამნაშავის, 
პრობაციონერისა და იმ პირებისთვის, რომლებიც პირობით სასჯელს  იხდიდნენ. 
წლის ბოლოსათვის პირობით ვადამდელი განთავისუფლების მუდმივმოქმედმა 
კომისიამ და საქართველოს სასჯელაღსრულებისა და პრობაციისა ადგილობრივმა 
საბჭომ   894 პატიმარს პირობით ვადაზე ადრე თავისუფლება მიანიჭა, ხოლო  29 
პატიმარს  პატიმრობა საზოგადოებრივი სამუშაოებით შეუცვალა. 2013 წელს 
უფლებამოსილმა პირებმა   პირობით ვადამდე გაათავისუფლეს 1 490 პატიმარი.  

 

ე. უარი სამართლიან საჯარო სასამართლოზე 

მართალია, კონსტიტუცია და კანონი ითვალისწინებს დამოუკიდებელ 
სასამართლოს და გაჩნდა გარკვეული ნიშნები სასამართლო ხელისუფლების 
დამოუკიდებლობის ზრდისა, სასამართლოს დამოუკიდებლობის გზაზე 
გამოწვევები კვლავაც რჩება.  მთავარი პროკურატურა მნიშვნელოვნად იკავებს 
თავს სასამართლოს საჯარო კრიტიკისაგან. ევროსაბჭოს სპეციალურმა მრჩეველმა 
ქვეყანაში, ჰამერბერგმა, განაცხადა, რომ, მიუხედავად სასამართლოს 
დამოუკიდებლობის ზრდისა, უკეთ დასაბუთებული განაჩენებისა, სასამართლო 
სხდომათა დარბაზებში გამჭვირვალობის ზრდისა და  იუსტიციის უმაღლესი 
საბჭოს დემოკრატიული გზით არჩევისა, პროგრესი სასამართლო 
ხელისუფლებაში ჯერაც მყიფეა. მოსამართლეები, როგორც წესი, 
პროკურორებისგან უფრო მაღალი სტანდარტების შეფარდებას მოითხოვდნენ   
სატელეფონო მოსმენებზე, ბინის ჩხრეკასა და სასამართლო პროცესამდე 
ბრალდებულთა დაკავებებზე  ისეთ საქმეებში, რომლებშიც  ყოფილი მთავრობის 
ოფიციალური პირები იყვნენ ჩარეული. 

არასამთავრობო ორგანიზაციის, კოალიცია დამოუკიდებელი და 
გამჭვირვალე მართლმსაჯულებისთვის, თანახმად, სასამართლოს 
დამოუკიდებლობის გზაზე მთავარ გამოწვევებში შედის  ხარვეზები უზენაესი 
სასამართლოს მოსამართლეთა და მთავარი მოსამართლის შერჩევის პროცესებში  

და მოსამართლეთა დისციპლინური პასუხისმგებლობის ბუნდოვანი 
პროცედურები. 2013 წლის რეფორმების განხორციელების ფარგლებში მაისში 10 
მოსამართლე შეირჩა იუსტიციის უმაღლეს საბჭოში სამი წლის გამოსაცდელი 
ვადით, რომლის გასვლის შემდეგაც შესაძლებელი იქნება მათი კანდიდატურის 
განხილვა მთელი სიცოცხლის მანძილზე დასანიშნად. 

დემოკრატიული ინსტიტუტებისა და ადამიანის უფლებების ოფისის 
(ODIHR) დეკემბრის სასამართლო განხილვების მონიტორინგის ანგარიშის 
თანახმად, საქართველოს ახალგაზრდა იურისტთა ასოციაციამ, კონსტიტუციის 
42-ე მუხლმა, საქართველოს ადვოკატთა ასოციაციამ და უზენაესი სასამართლოს 
თავჯდომარემ  გააკრიტიკეს მოსამართლეთა გამოსაცდელი პერიოდი და  მასთან 
დაკავშირებული გამოსაცდელ მოსამართლეთა ყოველწლიური შეფასება, 
რომელსაც ითხოვს  2010 წლის საკონსტიტუციო შესწორება, რომელიც ძალაში 
შევიდა 2013 წლის ოქტომბერში, ამტკიცებდნენ, რომ ეს საფრთხეს უქმნის 
სასამართლოს დამოუკიდებლობას. 

საქართველოს ახალგაზრდა ადვოკატთა ასაოციაციამ და საერთაშორისო 
გამჭვირვალობა - საქართველომ მიუთითეს უმაღლესი საბჭოს საქმიანობაში 
გამჭვირვალობის ზრდაზე, მაგრამ შეშფოთება გამოხატეს მოსამართლეთა 
შერჩევისას გადაწყვეტილების მიღების პროცედურებში არსებული ხარვეზების 
გამო. საქართველოს ახალგაზრდა ადვოკატთა ასოციაციამ და საერთაშორისო 
გამჭვირვალობა - საქართველომ თავიანთ იუსტიციის უმაღლესი  საბჭოს 
მონიტორინგის ანგარიშში, რომელიც მოიცავს 2013 წლის იანვრიდან დეკემბრის 
ჩათვლით პერიოდს, აღნიშნეს, რომ გადაწყვეტილებათა დასაბუთების 
სტანდარტთან ერთად კანონი არ არეგულირებს ბევრ პროცედურულ საკითხს, 
კერძოდ, დაინტერესებული მხარის გამოძახების, გადაწყვეტილების მიღების 
ვადებისა და ფაქტობრივი გარემოებების შემოწმების შესახებ, რომლებიც 
გადაწყვეტილების მიღების პროცესს უფრო გამჭვირვალეს გახდიდნენ. ანგარიშის 
შეფასებით, ასევე პრობლემურად და მოუწესრიგებლად არის მიჩნეული 
მოსამართლეთა დანიშვნის პროცედურები ორაზროვანი და ნაკლოვანი 
საკანონმდებლო რეგულაციების გამო. 

სასამართლო პროცესზე დამკვირვებლებმა აღნიშნეს, რომ მოსამართლეები 
იცავდნენ სისხლის სამართლის საპროცესო კოდექსის  სტანდარტებს, იმისათვის, 
რომ უზრუნველეყოთ ბრალდებულთა  მიღება მათი დაპატიმრებიდან 72 საათის 
განმავლობაში. მოსამართლეები პროკურორებისგან მოითხოვდნენ, რომ მათ 
დაცვისთვის წარმოედგინათ სამხილი კოდექსის სტანდარტებთან შესაბამისად  და 
ძალიან ცოტა იყო საჩივრები იმის გამო, რომ პროკურატურამ დროულად ან 
სრულად არ წარმოადგინა სამხილი, თუმცა დამკვირვებლებმა აღნიშნეს, რომ 
მოსამართლეებს ზოგჯერ უჭირდათ სისხლის სამართლის საპროცესო კოდექსის 
იმ  განმარტებებში გარკვევა, რომლებიც დაცვის მხარეს ნებას რთავს 

დახმარებისთვის მიმართოს სასამართლოს იმ სამხილის მისაღებად, რომლის 
წარმოდგენაც სასამართლომ ბრალდების მხარეს მოსთხოვა. მოსამართლეებმა 
აგრეთვე ერთგვარი თავშეკავება გამოიჩინეს ბრალდებულთა ისეთი საჩივრების 
განხილვაში, რომლებიც უკავშირდებოდა პოლიციისა და პროკურორების 
მხრიდან სავარაუდო ზემოქმედებას ისეთ საკითხებზე, როგორებიცაა: 
ბრალდებულის ადვოკატთან დაკავშირება, დაცვის მოწმეების სასამართლო 
განხილვაზე გამოძახების შესაძლებლობა და პოლიციისა ან ბრალდების 
მოწმეების  სასამართლოზე სრული ჯვარედინი დაკითხვის შესაძლებლობა. 
სასამართლო პროცესზე დამკვირვებლებმა ასევე აღნიშნეს, რომ  სასამართლო 
გადაწყვეტილების მიღებაში  გარკვეული გაუმჯობესება შეინიშნებოდა, როგორც 
გახმაურებულ, ისე შედარებით ტიპურ საქმეებში. მაგალითად, საქართველოს 
ახალგაზრდა იურისტთა ასოციაციის მონიტორინგის განმავლობაში, რომელიც 
მოიცავდა იანვრიდან აგვისტოს ჩათვლით პერიოდს, გრძელდებოდა ტენდენცია 
იმ სასამართლო გადაწყვეტილებათა პროცენტის შემცირებისა, რომლებიც მხარს 
უჭერდა დაუსაბუთებელ შუამდგომლობებს პროფილაქტიკურ ზომებზე, მათ 
შორის წინასწარ დაკავებას სასამართლო გამხილვამდე 

ადმინისტრაციულ სამართალდარღვევათა კოდექსს კვლავაც აკლია 
შესაბამისი პროცესუალური განმარტებები. ხარვეზებს შორის ისიც არის, რომ 
კოდექსი არ უზრუნველყოფს უდანაშაულობის პრეზუმფციას და  
მოსამართლისგან მტკიცების ისეთი სტანდარტის გამოყენებას არ ითხოვს, 
რომელიც გონივრულ ეჭვს მიღმაა. გაეროს ადამიანის უფლებათა საბჭოსა და 
სახალხო დამცველის ანგარიშებში ხაზგასმულია, რომ  ადმინისტრაციულ 
სამართალდამრღვევთასათვის განკუთვნილი საპროცესო უფლებები ნაკლოვანია. 
პრობლემებში შედის დაცვის მოსამზადებლად  დროის უკმარისობა  (ზოგჯერ ისე 
მცირე დრო, როგორიც 10 წუთია), დაცვის მტკიცებულების ან მოწმეთა ჩვენებების 
უღიარებლობა და სრულად დაყრდნობა პოლიციის თანამშრომელთა 
განცხადებებზე. 

მთავარი პროკურატურა და იუსტიციის სამინისტრო პასუხისმგებლები 
არიან დისციპლინური ზომების მიღებაზე პროკურორთა მიერ ეთიკის კოდექსის 
დარღვევებისთვის. გასული წლის მანძილზე უფლებამოსილმა პირებმა მთავარი 
პროკურატურიდან  14 პროკურორს შეუფარდეს დისციპლინური სასჯელი - 
გაფრთხილებიდან საყვედურამდე. წლის განმავლობაში მთავარმა პროკურატურამ  
იტვირთა პროკურორების გადაცდომებზე ძირითადი დისციპლინური და 
საბრალდებო უფლებამოსილება. 

 

სასამართლო განხილვის პროცედურები 

წლის განმავლობაში ყოფილი ხელისუფლების წარმომადგენლების 
საქმეების გამოძიება  გაგრძელდა და სასამართლო ხელისუფლებამ გამართა 
სასამართლო განხილვები, რომლებშიც ყოფილი თანამდებობის პირები, მათ 
შორის ყოფილი მინისტრები, ვანო მერაბიშვილი და ბაჩო ახალაია, იყვნენ 
ბრალდებულები.  

გაეროს ადამიანის უფლებათა კომიტეტმა თავის  პერიოდულ 
მიმოხილვაში, რომელიც 30 ივლისს საქართველოსთვის  გამოსცა, შეშფოთება 
გამოხატა მთავარ პროკურატურაში შესული ათი ათასობით საჩივრის გამო 
ადამიანის უფლებათა დარღვევების ფაქტებთან დაკავშირებით, რომლებიც 2012 
წლის არჩევნებამდეა ჩადენილი, მათ შორის უსამართლო სასამართლო 
გარჩევებზე, წამებასა და სასტიკ მოპყრობაზე და ქონების უკანონო ჩამორთმევაზე. 
მართალია, ანგარიში აღიარებს, რომ მნიშნელოვანია  ადამიანის უფლებათა 
დარღვევის მსხვერპლთათვის  სამართლებრივი დაცვის ეფექტიანი საშუალების 
მიცემა, ასეთ დარღვევებზე დაუსჯელობის დაუშვებლობა და კორუფციის 
წინააღმდეგ ბრძოლა,  მაგრამ კომიტეტმა შეშფოთება გამოხატა იმის გამო, რომ 
ყოფილი უფლებამოსილი პირების  წინააღმდეგ აღძრული საქმეების რაოდენობამ  
შეიძლება წარმოშვას პოლიტიკური ანგარიშსწორების აღქმა. მიუხედავად იმისა, 
რომ ხელისუფლებას მოუწოდებენ არ დაუშვას პოლიტიკური ანგარიშსწორების 
აღქმის გაჩენა, კომიტეტმა შეშფოთება გამოხატა იმის გამო, რომ ზოგი გამოძიება 
წარსულში ჩადენილ დარღვევებზე ჯერ კიდევ არ დასრულებულა, მათ შორის  
მშვიდობიანი დემონსტრაციის დარბევის ფაქტზე 2007 წლის ნოემბერში.  

მსგავსადვე,  1 აგვისტოს ხუთმა არასამთავრობო ორგანიზაციამ ყოფილი 
პრეზიდენტის, სააკაშვილის, წინააღმდეგ გამოცხადებული სისხლის სამართლის 
ბრალდებების  საპასუხოდ ერთობლივად განაცხადა, რომ  ხელისუფლებას აქვს 
ვალდებულება, გამოიძიოს წარსულში ჩადენილი დანაშაულები, რათა მომავალში 
თავიდან აიცილოს კანონდარღვევები, კერძოდ, აღნიშნა, რომ მნიშვნელოვანია 
2007 წლის ნოემბერში აქციის მონაწილეების წინააღმდეგ გადამეტებული ძალის 
გამოყენების ფაქტის გამოძიება. მიუხედავად ამისა, ხუთმა არასამთავრობო 
ორგანიზაციამ ხაზი გაუსვა, თუ რა მნიშვნელოვანია  პოლიტიკური 
ნეიტრალიტეტის, დამოუკიდებლობისა და კანონის უზენაესობის 
პრინციპებისადმი თვალსაჩინო ერთგულება სამართალდამცავი ორგანოების, 
განსაკუთრებით, მთავარი პროკურატურის მიერ. არასამთავრობო 
ორგანიზაციებმა აღნიშნეს, რომ აქვთ შეკითხვები გახმაურებულ საქმეებზე, 
კერძოდ,  რატომ გამოიძახეს სააკაშვილი დაკითხვაზე თავდაპირველად მოწმის 
სახით  და შემდეგ დაუყოვნებლივ დასდეს ბრალი. არასამთავრობო 
ორგანიზაციებმა ყურადღება მიაქციეს სათანადო პროცესის დაცვის 
აუცილებლობას და ხაზი გაუსვეს, რომ მნიშვნელოვანია საზოგადოებას მიეწოდოს 

ინფორმაცია გამოძიების  მთელ მიმდინარეობაზე, რათა მოქალაქეებმა შეძლონ 
თვალი მიადევნონ ხელისუფლების მოქმედების კანონთან შესაბამისობას და  
უდანაშაულობის პრეზუმფციის პრინციპის დაცვას პოლიტიკური განცხადებების 
მორიდებით, რომლებმაც შესაძლოა გამოძიებაზე გავლენა მოახდინონ. 

საერთაშორისო დამკვირვებლებმა ყოფილი თანამდებობის პირების 
გახმაურებულ სასამართლო განხილვებზე  განაცხადეს, რომ, როგორც 
ბრალდების, ისე დაცვის მხარეს, შესაძლებლობა ჰქონდა  წარმოედგინა საკუთარი 
პოზიცია, თუმცა ასევე აღნიშნეს, რომ ჯერ დაუსრულებელი სასამართლო 
განხილვებისა და გამოძიებების  შესახებ თანამდებობის პირთა საჯარო 
განცხადებები ზოგჯერ ძირს უთხრის მთავრობის ერთგულებას  უდანაშაულობის 
პრეზუმფციის კანონიერი მოთხოვნისადმი. სასამართლომ  მერაბიშვილი 
დამნაშავედ ცნო რამდენიმე საქმეში, მათ შორის დემონსტრაციების სასტიკ 
დარბევასთან დაკავშირებით 2011 წელს. ამ საქმეში მოსამართლემ 66-გვერდიან 
სასამართლო გადაწყვეტილებაში გაამაგრა თავისი მსჯავრი  ადამიანის უფლებათა 
ევროპულ კონვენციაზე მითითებით. 

15 იანვარს მთავარმა პროკურატურამ გამოძიება დაიწყო მოწმის, გოდერძი 
ჯოლოხავას, განცხადების საფუძველზე, რომ ბაჩო ახალაიას ოჯახის წევრები და 
ახლობლები მის იძულებას ცდილობდნენ შეეცვალა თავდაპირველი ჩვენება. 

მიუხედავად იმისა, რომ არსებობს სამართლებრივი ჩარჩოები, რომელიც 
სათანადოდ იცავს პიროვნების უფლებას არ მისცეს ჩვენება საკუთარი თავის 
წინააღმდეგ, დემოკრატიული ინსტიტუტების და ადამიანის უფლებების ოფისის 
სასამართლო პროცესის მონიტორინგის დეკემბრის ანგარიშის თანახმად, 
პროკურორები დროდადრო იძახებენ ბრალდებულებს ჩვენების მისაცემად. 
სასამართლო პროცესზე ადგილობრივმა დამკვირვებლებმა აღნიშნეს მსგავსი 
პრობლემების არსებობის შესახებ უფრო ტიპურ საქმეებში. 

ანგარიშში ასევე აღნიშნულია სასამართლო დარბაზში არსებული ისეთი 
პრობლემების შესახებ, რომლებიც ძირს უთხრის საზოგადოების ნდობას, 
როგორებიცაა ადვოკატებისა და პროკურორების არაპროფესიონალური მოქცევა  
და  მოსამართლეთა პასიურობა. 

წლის განმავლობაში ნაფიც მსაჯულთა სასამართლოები ხელმისაწვდომი 
იყო თბილისში, ქუთაისსა და ბათუმში  დამამძიმებელ გარემოებებში 
მკვლელობის საქმეების ყველა შემთხვევასა და საჯარო თანამდებობაზე ყოფნის 
პერიოდში ჩადენილ დანაშაულებში ბრალდებულების საქმეებზე. ნაფიც 
მსაჯულთა შერჩევა  საზოგადოებისათვის ღია გახდა. 

ბრალდებულებს შეუძლიათ უარი თქვან ნაფიც მსაჯულთა სასამართლოს 
უფლებაზე და სანაცვლოდ მოსამართლეს მიანდონ სასამართლო 
გადაწყვეტილების მიღება. ყოფილი თანამდებობის სხვა პირებმა, რომლებიც 
სასამართლოში წლის განმავლობაში მივიდნენ, უარი თქვეს ნაფიც მსაჯულთა 
სასამართლოს უფლებაზე და მოითხოვეს მოსამართლის მიერ საქმის მოსმენა. 

მას შემდეგ, რაც ხელისუფლებამ გააფართოვა ნაფიც მსაჯულთა 
სასამართლოს მოქმედების არეალი გეოგრაფიულად  - რეგიონის მიხედვით და 
იურისდიქციულად - ბრალდებულთა დანაშაულის / იდენტობის მიხედვით, 
დაიგეგმა ნაფიც მსაჯულთა სასამართლოს უნივერსალური გამოყენება  წლის 
ბოლოსათვის. ინფრასტრუქტურასთან, რესურსებსა და ქვეყანაში ინსტიტუციის 
სიცოცხლისუნარიანობასთან დაკავშირებულ  საფრთხეებზე  მითითებით, 
ხელისუფლება არ აკმაყოფილებს მისი განხორციელების ვადებს და ზღუდავს 
ნაფიც მსაჯულთა სასამართლოს შემდგომ გაფართოებას  2016 წლის 
ოქტომბრამდე. 

ბრალდებულს უფლება აქვს მოითხოვოს საჯარო სასამართლო (გარდა იმ 
შემთხვევებისა, რომლებიც ეხება ეროვნულ უსაფრთხოებას, პირადი ცხოვრების 
დაცვას, არასრულწლოვანთა დაცვას) და დაესწროს სასამართლო პროცესს. 
საქართველოს ახალგაზრდა იურისტთა ასოციაციამ აღნიშნა, რომ ზოგიერთ 
ბრალდებულს უჭირდა გაეგო საკუთარი უფლებები, რომლებსაც მოსამართლეები 
განუმარტავდნენ. ეს განსაკუთრებით პრობლემური იმ საქმეებში იყო, რომლებშიც 
ბრალდებულები საკუთარ თავს წარმოადგენდნენ. კონსტიტუციისა და სისხლის 
სამართლის საპროცესო კოდექსის თანახმად, სახელმწიფო ვალდებულია ენის 
არმცოდნე პიროვნება უზრუნველყოს უფასო თარჯიმნით. სასამართლო პროცესის 
მონიტორინგის ანგრიშში, რომელიც მოიცავდა იანვრიდან აგვისტოს ჩათვლით 
პერიოდს, საქართველოს ახალგაზრდა იურისტთა ასოციაციამ აღნიშნა, რომ 
სასამართლომ უზრუნველყო პროცესის ქმედითი თარგმანი ყველა 57 საქმეში, 
რომლებშიც ამის საჭიროება დაფიქსირდა. 

კანონი იძლევა ბრალდებულის დაუსწრებლად სასამართლო განხილვის 
ნებას გარკვეულ შემთხვევებში, თუ ბრალდებული ქვეყანაში არ იმყოფება. 
ადვოკატს უფლება აქვს შეხვდეს პიროვნებებს, რომლებსაც დანაშაულის ჩადენა 
ედებათ ბრალად, დაბრკოლების, ზედამხედველობის ან უსაფუძვლო შეზღუდვის 
გარეშე. 

არასამთავრობო ორგანიზაციებისა და სასამართლოს დამკვირვებლების 
ცნობით, ხშირად ჭიანურდება სასამართლო პროცესების დაგეგმვა.  წინასწარი 
პატიმრობის სრული ხანგრძლივობა დაკავების დროიდან  სასამართლოს 
საბოლოო გადაწყვეტილებამდე არ უნდა აღემატებოდეს ცხრა თვეს. 

სისხლის სამართლის საქმეები ყველაზე ხშირად ფერხდებოდა ან 
გადაიდებოდა მხარეთა თხოვნის საფუძველზე, რომლებიც საპროცესო 
შეთანხმების თაობაზე მოლაპარაკებას ცდილობდნენ, ან იმიტომ, რომ მოწმე არ 
გამოჩნდა, როგორც დაგეგმილი იყო, რათა ჩვენება მიეცა. 

სექტემბერში პარლამენტმა სისხლის სამართლის საპროცესო კოდექსში 
მიიღო შესწორებები, რომლებიც დაცვის მხარის უფლებებს აფართოებს. 
ცვლილებები ნებას რთავს დაცვის მხარეს მტკიცებულებებისთვის მასალა 
მოიძიოს  მთელი რიგი საგამოძიებო ღონისძიებების მეშვეობით, როგორებიცაა 
ჩხრეკა და ამოღება. 

არასამთავრობო ორგანიზაციებმა, საქართველოს ადვოკატთა ასოციაციამ 
და პარლამენტის ოპოზიციურმა წევრებმა გააკრიტიკეს პარლამენტის 
გადაწყვეტილება   2015 წლის ბოლოსათვის გადადოს სისხლის სამართლის 
საპროცესო კოდექსში შესწორებების შეტანა, რომლებიც  მოწმეთა დაკითხვის 
ახალ წესებს შემოიტანდა. ახალი წესები ითვალისწინებს, რომ მოწმეები არ არიან 
ვალდებულნი  პოლიციის კითხვებს უპასუხონ, რომ ყველა გამოკითხვა 
სასამართლო სისტემის ფორმალურ კონტექსტს გარეთ  ნებაყოფლობითი უნდა 
იყოს. 

 ბრალდებულებს შეუძლიათ კითხვა დაუსვან ან დაუპირისპირდნენ 
მოწმეებს და საკუთარი სახელით წარმოადგინონ მოწმეები და მტკიცებულებები  
სასამართლო პროცესზე. საქართველოს ახალგაზრდა იურისტთა ასოციაციის 
სასამართლოს დამკვირვებლები ხედავდნენ, რომ    დაცვის მხარე, ჩვეულებრივ, 
პასიური იყო ტიპურ საქმეებში, მაგრამ ხშირად ბრალდების მხარეზე უფრო 
აქტიური იყო ხოლმე ყოფილი მაღალი თანამდებობის პირების საქმეებში. 
ბრალდებულებსა და მათ ადვოკატებს სამართალწარმოების ნებისმიერ დროს 
ხელი მიუწვდებათ ბრალდების მხარის იმ მტკიცებულებებზე, რომლებიც მათ 
საქმეებს ეხება და შეუძლიათ ასლის გადაღება. ბრალდების მხარე ვალდებულია 
მოპასუხეს ყველა მტკიცებულება გაუმჟღავნოს სასამართლო მოსმენამდე 
არაუგვიანეს ხუთი დღისა. სასამართლოს დამკვირვებლებმა განაცხადეს, რომ 
ბრალდების მხარე ძირითადად ასრულებდა ამ წესებს, მაგრამ იყო ინციდენტები, 
როცა ბრალდების მხარემ არ გადასცა გამამართლებელი ინფორმაცია. 

მართალია, ბრალდებულს აქვს უფლება გაასაჩივროს სასამართლოს 
გადაწყვეტილება, ადმინისტრაციული და სისხლის სამართლის კოდექსების 
თანახმად, აპელაცია რთულია. სისხლის სამართლის საპროცესო კოდექსის 
მიხედვით, ბრალდებულს ერთი თვე აქვს გასაჩივრებისთვის. სისხლის 
სამართლის საქმეებზე სასამართლოებს ნება ეძლევათ ორ კვირამდე ვადაში 
წარუდგინონ სასამართლო სხდომის ოქმები დაცვის ადვოკატებს, რაც ამცირებს 
ადვოკატების სააპელაციოდ მოსამზადებელ  დროს. სასამართლო 

გადაწყვეტილებები ადმინისტრაციულ  სამართალდარღვევებზე, რომლებსაც 
თავისუფლების აღკვეთა მოსდევს, უნდა გასაჩივრდეს 48 საათის განმავლობაში 
და სხვა შემთხვევაში 10 დღის ვადაში. ადმინისტრაციული 
სამართალდარღვევების საქმეებში  სასამართლოები ოქმებს წარმოადგენდნენ   
სასამართლო განხილვიდან სამი დღის შემდეგ, რითაც აიძულებდნენ ადვოკატებს 
თავისუფლების აღკვეთასთან დაკავშირებულ საქმეებზე საჩივრები 
მოემზადებინათ სასამართლოს  წერილობითი გადაწყვეტილების გარეშე. 

კანონი ნებას რთავს ადვოკატებს სისხლის სამართლის საქმეზე სარჩელი 
შეიტანონ  ბრალდებულის სახელით. ადამიანის უფლებათა დაცვის საკითხთა 
მონიტორების ცნობით, სასამართლო გადაწყვეტილებები ადმინისტრაციულ 
სამართალდარღვევათა საქმეებზე ხშირად „ზერელეა,“ რომ სასამართლოები უარს 
ამბობენ სისხლის სამართლის საქმეთა აპელაციაზე შესაბამისი განმარტების 
გარეშე. სხვა ფაქტორებში, რომლებიც აფერხებს მნიშვნელოვან სააპელაციო 
გადასინჯვას, შედის სასამართლოს შიდა სისტემის დამოუკიდებლობის 
უკმარობა, იმდენად, რომ უფრო დაბალი ინსტანციის მოსამართლეები 
შეუსაბამოდ  ეძიებდნენ  უზენაესი სასამართლოს მოსამართლეებისგან 
ხელმძღვანელობას, დაბალი ინსტანციის სამართალწარმოებისას დროული 
სტენოგრაფიული ჩაწერის ნაკლოვანება და სასამართლო გადაწყვეტილებების 
არასათანადო სამართლებრივი დასაბუთება. 

კანონის თანახმად, სასამართლომ უნდა დაადასტუროს, რომ საპროცესო 
შეთანხმება შედგა ძალადობის, მუქარის, მოტყუების ან უკანონო დაპირების 
გარეშე, რომ ბრალდებულს ჰქონდა  იურიდიული დახმარების მიღების 
შესაძლებლობა. ივლისში სისხლის სამართლის საპროცესო კოდექსის  საპროცესო 
შეთანხმების დებულებებში  შეტანილმა ცვლილებებმა  სათანადო პროცესისთვის 
მეტი გარანტიები მოიტანა, მათ შორისაა სასჯელზე შეთანხმების გაუქმება და 
ბრალზე შეთანხმების დაშვება. ცვლილებები მოიცავს  მტკიცებულებათა ახალ 
სტანდარტს საპროცესო შეთანხმებებისთვის, რომლის თანახმადაც მტკიცებულება 
უნდა იყოს საკმარისი, რათა  ბრალდებული დამნაშავედ ცნოს  საქმის სრული 
სასამართლო განხილვის გარეშე და უნდა აკმაყოფილებდეს ობიექტურ პირს, რომ 
დანაშაული ჩადენილია ბრალდებულის მიერ. 

უზენაესი სასამართლოს მონაცემებით, საპროცესო შეთანხმების გამოყენება  
შემცირდა, წლის განმავლობაში მოიცვა შემთხვევათა 70 პროცენტი, 
შედარებისათვის: 90 პროცენტი - 2013 წელს. სასამართლოს მონიტორინგის 
ანგარიშში, რომელიც იანვრიდან აგვისტოს ჩათვლით პერიოდს მოიცავს,  
საქართველოს ახალგაზრდა იურისტთა ასოციაციამ განაცხადა, რომ არ შეინიშნება 
არსებითი  გაუმჯობესების პროცესი, მაგრამ აღნიშნა, რომ სასამართლო მეტად 
იყო ჩართული  საპროცესო შეთანხმების განხილვებში. საქართველოს 
ახალგაზრდა იურისტთა ასოციაციამ განსაზღვრა  საპროცესო შეთანხმებათა 

პროცენტი, რომელის მიხედვითაც  სასჯელის კლება გაგრძელდა, თუმცა  დასძინა, 
რომ ჯარიმის საშუალო ოდენობა  გაიზარდა. 

გაეროს ადამიანის უფლებათა საბჭომ აღნიშნა, რომ არის პროგრესი 
არასრულწლოვანთა სისხლის სამართლის სისტემის რეფორმირებაში, მაგრამ 
კვლავაც  შემაშფოთებელია არასრულწლოვანთა საკნების არარსებობა, ასევე 
გადამზადებული მოსამართლეებისა, რომლებიც არასრულწლოვნებს  მათი 
ასაკის, კონკრეტული საჭიროებებისა და დაუცველობის გათვალისწინებით 
მოეპყრობოდნენ. 

 

პოლიტიკური პატიმრები და დაკავებულები   

 

ოპოზიციური პარტიის, ერთიანი ნაციონალური მოძრაობისა და პატიმართა 
ოჯახის წევრები აცხადებდნენ, რომ მთავრობას ჰყავდა პოლიტიკური პატიმრები 
და დაკავებულები. 

მთავრობამ ნება დართო საერთაშორისო და ადგილობრივ ორგანიზაციებს 
მოენახულებინათ  პირები, რომლებიც აცხადებდნენ, რომ პოლიტიკური 
პატიმრები ან დაკავებულები იყვნენ და რამდენიმე საერთაშორისო ორგანიზაცია 
ასეც მოიქცა, წლის განმავლობაში თავისუფლად ნახულობდა მათ და 
იტყობინებოდა, რომ არ არსებობს არავითარი  პრობლემა მონახულების ან 
ჰუმანიტარული თვალსაზრისით. 

სამოქალაქო სასამართლო პროცედურები და საშუალებები 

 

კონსტიტუციით განსაზღვრულია დამოუკიდებელი და მიუკერძოებელი 
სასამართლო სამოქალაქო საქმეებზე, მაგრამ გამოითქვა წუხილი სამოქალაქო 
მოსამართლეების პროფესიონალიზმსა და სასამართლო გადაწყვეტილების 
მიღებაში გამჭვირვალობასთან დაკავშირებით.  კონსტიტუცია და კანონი 
განსაზღვრავს, რომ პიროვნებას, რომელიც დაზარალდა თვითნებური დაკავების 
ან სხვა არაკანონიერი ან თვითნებური მოქმედების შედეგად, ადამიანის 
უფლებების სავარაუდო დარღვევის ჩათვლით, სამოქალაქო სარჩელის შეტანის 
უფლება აქვს. პირებს აქვთ უფლება გაასაჩივრონ სასამართლოს 
გადაწყვეტილებები მთავრობის მიერ ადამიანის უფლებების დაცვის ევროპული 
კონვენციის სავარაუდო დარღვევის გამო ადამიანის უფლებათა ევროპულ 

სასამართლოში, მას შემდეგ, რაც ქვეყნის შიგნით აპელაციის შეტანის 
შესაძლებლობა ამოწურული იქნება.    

 

ადამიანის უფლებათა რეგიონული სასამართლოს გადაწყვეტილებები 

 

გასული წლის განმავლობაში ადამიანის უფლებების დაცვის ევროპულმა 
კომისიამ მთავრობის სასარგებლოდ მიიღო გადაწყვეტილება ერთ საქმეში, 
რომელშიც, სავარაუდოდ, სახელმწიფოს მიერ შეილახა ადამიანის უფლებების 
ევროპული კონვენცია.  იუსტიციის სამინისტროს ცნობით, პირველი ცხრა თვის 
განმავლობაში მოქალაქეებმა 65 განცხადება შეიტანეს ქვეყნის წინააღმდეგ 
ადამიანის უფლებათა ევროპულ სასამართლოში. 

 

საკუთრების აღდგენა 

 

შეშფოთებას იწვევდა შესაბამისი პროცესის ნაკლებობა და კანონის 
უზენაესობის უპატივისმცემლობა საკუთრების უფლებების რამდენიმე საქმეზე. 
2012 წლის ოქტომბრის საპარლამენტო არჩევნების შემდეგ ბევრმა პირმა და 
ბიზნესების ყოფილმა მფლობელმა განაცხადა, რომ სააკაშვილის ადმინისტრაციის 
ოფიციალურმა პირებმა უკანონოდ წაართვეს საკუთრება. სახალხო დამცველმა 
დაადასტურა, რომ საქმეების რაოდენობა წინა ადმინისტრაციის დროს 
საკუთრების არასწორი ჩამორთმევის თაობაზე ათასობით იყო. არასამთავრობო 
ორგანიზაციებმა ასევე განაცხადეს რამდენიმე საქმის შესახებ, რომლებშიც 
ჯგუფები ამტკიცებდნენ, რომ ყოფილმა მთავრობამ არამართებულად გამოიყენა 
მთავრობის უფლება საკუთრების ჩამორთმევაზე, ანდა გამოიყენა იძულება 
საკუთრების უსამართლოდ დაბალ ფასებში ჩამოსართმევად. საერთაშორისო 
გამჭვირვალობა - საქართველომ  განაცხადა, რომ 2004 და 2012 წლებს შორის, 
სახელმწიფო კომპანიების გარდა, მუნიციპალიტეტებმა და თვითმმართველობის 
მქონე ქალაქებმა, კერძო პირებმა და კომპანიებმა სახელმწიფოს უსასყიდლოდ ან 
ერთი ლარის (60 ცენტი) საფასურად გადასცეს ძვირადღირებული მიწები 
სახალხო დამცველის 2013 წლის ანგარიშის თანახმად, საქართველოში ადამიანის 
უფლებათა და თავისუფლებათა დაცვის მდგომარეობის შესახებ,  მიუხედავად 
საკუთრების უფლების დარღვევებისა, სახელმწიფო არ იღებდა მნიშვნელოვან 
ზომებს ასეთი ინციდენტების გამოსაძიებლად და  დარღვეული უფლებების 

აღსადგენად. ანგარიშში ასევე აღნიშნულია, რომ ასეულობით ადამიანი კვლავ 
ელოდება მათი შეტანილი საჩივრების  განხილვას მთავარი პროკურატურის მიერ. 

აფხაზეთში დე ფაქტო საკანონმდებლო სისტემა კრძალავს პრეტენზიებს 
საკუთრების დაბრუნებაზე იმ ეთნიკური ქართველების მიერ, რომლებმაც   1992 - 
1993 წლების ომის პერიოდში, მანამდე ან მის შემდეგ დატოვეს აფხაზეთი და 
შესაბამისად, ართმევს ქვეყნის შიგნით იძულებით გადაადგილებულ პირებს (IDP) 
აფხაზეთში საკუთრების უფლებას. 

2010 წლის დეკრეტში სამხრეთ ოსეთის დე ფაქტო უფლებამოსილმა 
პირებმა ძალადაკარგულად გამოაცხადეს  საქართველოს მთავრობის მიერ 1991 და 
2008 წლებს შორის გაცემული უძრავი ქონების საბუთები, რომლებიც ახალგორის 
რაიონში არსებულ საკუთრებას ეხებოდა. დეკრეტში  ასევე გაცხადებული იყო, 
რომ მთელი უძრავი ქონება ახალგორის რაიონში ეკუთვნის დე ფაქტო 
უფლებამოსილ პირებს მანამ, სანამ „მოქალაქის“ უფლება ამ საკუთრებაზე არ 
დადგინდება დე ფაქტო კანონმდებლობის შესაბამისად და ამგვარად, იგი 
ქმედითად ართმევს ეთნიკურ ქართველებს, რომლებიც 2008 წელს გადასახლდნენ,  
საკუთრების უფლებას რეგიონში. 

 

ვ. თვითნებური ჩარევა პირად, ოჯახურ, საშინაო ცხოვრებასა  ან მიწერ-
მოწერაში 

კონსტიტუცია და კანონი კრძალავს ასეთ ქმედებას სასამართლოს  მიერ 
ნებართვის გაცემის ან კანონიერი აუცილებლობის გარეშე, უკრძალავს პოლიციას 
საცხოვრებელი ადგილის ჩხრეკას, თანხმობის გარეშე ელექტრონულ თვალთვალს 
ან ორდერის გარეშე დაკვირვებას. არასამთავრობო ორგანიზაციებმა,  
მედიასაშუალებებმა განაცხადეს, რომ მთავრობა არ იცავს ამ აკრძალვებს. 

პრეზიდენტმა ხელი მოაწერა კანონპროექტს, რომელიც ხელისუფლების 
მიერ თვალთვალზე უფრო მეტ ზედამხედველობას  უზრუნველყოფს. ახალი 
კანონი ითვალისწინებს შინაგან საქმეთა სამინისტროს დამატებით შემოწმებას, 
ითხოვს როგორც სასამართლოს ნებართვას, ისე პერსონალურ მონაცემთა დაცვის 
ინსპექტორის მიერ უფლებით აღჭურვასაც თვალთვალით მოპოვებული 
ინფორმაციის ხელმისაწვდომობისთვის. არასამთავრობო ორგანიზაციებმა 
გააკრიტიკეს კანონი იმის გამო, რომ იგი სათანადოდ ვერ უზრუნველყოფს 
სამოქალაქო თავისუფლებების დაცვას.  

2012 წლის საპარლამენტო არჩევნების შემდეგ უფლებამოსილმა პირებმა 
გამოაცხადეს, რომ  სააკაშვილის მმართველობის დროს შინაგან საქმეთა 
სამინისტროს ჰქონდა არქივი პოლიტიკოსების, ჟურნალისტების სამოქალაქო 
საზოგადოების წარმომადგენლების და მოქალაქეების საუბრებისა და 
შეხვედრების დაახლოებით 26 000 აუდიო და ვიდეოჩანაწერით, რომლებიც 
ჩაიწერა სასამართლოს ნებართვის გარეშე. გარდა მთავრობის ხელთ არსებული 
მასალისა, გაუგებარი დარჩა, დაიტოვეს თუ არა ასლები იმ პირებმა, ვისი 
ხელიდანაც გამოვიდა ჩანაწერები, ან სხვა პირებმა. ჩანაწერების ნაწილი, 
რომელიც, სავარაუდოდ, თარიღდება 2007 წლიდან, შეიცავს ადამიანების 
პირადი ცხოვრების ამსახველ ვიდეოებს, გადაღებულებს შანტაჟის მიზნით. 2013 
წლის სექტემბერში სამთავრობო და სამოქალაქო საზოგადოების 
წარმომადგენელთაგან შემდგარი კომისია ზედამხედველობდა პირადი ცხოვრების 
ამსახველი ვიდეოჩანაწერების განადგურებას. 31 იანვარს, იმავე კომისიამ 
დაადგინა, რომ  სათვალთვალო არქივის დარჩენილი 635 დისკიდან ორს 
გაანადგურებენ და გადაწყვიტა, რომ  დარჩენილი დისკები მთავრობის 
პროკურორებისთვის მიენდო იმის გამოსაძიებლად, თუ ვინ შექმნა ფაილები. 
ზოგიერთმა ექსპერტმა მიიჩნია, რომ, სისხლის სამართლის კოდექსის 
მოთხოვნით, ხელისუფლებას ვიდეოჩანაწერები უნდა შეენარჩუნებინა, თუ 
ისინი  სისხლის სამართლის დანაშაულის მტკიცებულებებს შეიცავდა.  

მაისში საქართველოს შინაგან საქმეთა მინისტრის ყოფილმა მოადგილემ, 
გელა ხვედელიძემ, ახლანდელი მმართველობის უფლებამოსილმა პირმა, მიიღო 
ერთწლიანი პირობითი სასჯელი პირადი ცხოვრების უფლების ხელყოფის გამო. 

2013 წლის მაისში უფლებამოსილმა პირებმა ხვედელიძეს ბრალი დასდეს 
ჟურნალისტის პირადი  ცხოვრების ამსახველი, ფარულად მოპოვებული 
ვიდეოჩანაწერის გამოქვეყნებაში ამ ჟურნალისტის დისკრედიტაციის მცდელობის 
მიზნით. მთავარი პროკურატურა აპირებდა სასამართლოს გადაწყვეტილების 
გასაჩივრებას, ამტკიცებდა, რომ ხვედელიძის სასჯელი არ შეეფერებოდა მისი 
დანაშაულის სიმძიმეს. ბრალდების მხარის ცნობით, შინაგან საქმეთა 
სამინისტრომ სააკაშვილის მმართველობის დროს ჩაწერა ეს ვიდეო, რომელიც 
სამინისტროს განკარგულებაში იყო სექტემბერში მის განადგურებამდე. 

წლის განმავლობაში ევროკავშირის სპეციალურმა მრჩეველმა ქვეყანაში, 
ჰამარბერგმა, ოპოზიციის ზოგიერთმა წარმომადგენელმა არასამთავრობო 
ორგანიზაციებმა და მედიასაშუალებებმა გამოხატეს შეშფოთება ხელისუფლების 
მიერ თვალთვალის გამო. 

მარტში არასამთავრობო ორგანიზაციების ჯგუფი ხელმძღვანელობდა 
კამპანიას: „ეს შენც გეხება: ისევ გვისმენენ,“ რათა ხელისუფლების მიერ 
თვალთვალზე ზედამხედველობისა და გაწონასწორების გაძლიერებისთვის 
ლობირება გაეწია  და სამართალდამცავი ორგანოების მიერ თვითნებობა არ 

დაეშვა. 1 მაისს კამპანიამ უარყო  პრემიერ-მინისტრის პრეტენზიები, რომ 
არასამთავრობო ორგანიზაციების პროპაგანდა თვალთვალის შესახებ კანონთან 
დაკავშირებით, რომელიც საერთაშორისო სტანდარტებს ეფუძნება, მიმართული 
იყო სახელმწიფოს წინააღმდეგ.    კამპანიამ ასევე დაადანაშაულა 
სამართალდამცავი ორგანოების წარმომადგენლები იმაში, რომ კვლავაც 
განაგრძობენ, როგორც თავადვე უწოდებენ, „უკანონო თვალთვალს.“  

6 მაისს, ტელეკომპანია რუსთავი 2-ის ხელმძღვანელებმა გამოაცხადეს, რომ 
მათი მაუწყებელი უკანონო ელექტრონული თვალთვალის სამიზნე გახდა. 
ტელეკომპანიის დირექტორის, ნიკა გვარამიას, თქმით, საქართველოს შინაგან 
საქმეთა სამინისტოს წყარომ მას მიაწოდა ვიდეო და აუდიოჩანაწერები, 
გადაღებული, სავარაუდოდ, 2013 წლის ივნისში, რომლებშიც ნაჩვენები იყო მისი, 
მისი მოადგილისა  და საინფორმაციო სამსახურის უფროსის კაბინეტები. 
თვალთვალის გაცხადების შემდეგ შენობაში სათვალთვალო აპარატურა ვერ 
აღმოაჩინეს, მაგრამ გვარამიამ განაცხადა, რომ  ჭერში აღმოჩნდა მცირე ღიობი, 
რომელიც, სავარაუდოდ, ადრე დაყენებულ კამერებზე მიუთითებს. რუსთავი  2-მა 
აჩვენა ჩაწერილი ვიდეომასალის მოკლე ფრაგმენტები, რომელთაგან ზოგიერთზე 
ასახულია,  თუ როგორ მსჯელობს  ახალი ამბების რედაქტორი კოლეგებთან 
ერთად თავის კაბინეტში საინფორმაციო პროგრამის დეტალებზე, ხოლო მეორე 
ნაწყვეტი აჩვენებს გვარამიას მიერ თავის კაბინეტში  ოფიციალური საქმის 
განხილვას. პროკურორებმა დაიწყეს 6 მაისის უკანონო თვალთვალის ფაქტზე 
გამოძიება  და მთავარმა პროკურატურამ  9 მაისს წარმოადგინა წინასწარი 
ანგარიში, რომელშიც განაცხადა, რომ სათვალთვალო კამერები, შესაძლოა, 
დააყენა სახელმწიფო დაცვის სპეციალური სამსახურის (სდსს) პერსონალმა, 
რომელიც იყო ტელეკომპანიის შენობაში 2012 წელს  ყოფილი პრეზიდენტის, 
მიხეილ სააკაშვილის, ბრძანებით. გვარამიამ არ გაიზიარა პროკურატურას 
დასკვნები და საგანგებოდ გამართულ პრესკონფერენციაზე განაცხადა, რომ 
თვალთვალზე პასუხისმგებელი  იყო ქვეყნის ამჟამინდელი ხელისუფლება და არა 
წინა მმართველობა. 

10 მაისს, ტელევიზია რუსთავი 2-ის თოქ-შოუს, „განსხვავებული 
აქცენტების,“  ეთერში გავიდა მოქმედი და ყოფილი მაღალი თანამდებობის 
პირების, კანონმდებლებისა და ბიზნესმენების ფარულად ჩაწერილი სატელეფონო 
საუბრების მოკლე ნაწყვეტები, რომლებიც იმის საბუთს წარმოადგენდა, რომ 
ქვეყნის უფლებამოსილი პირების ხელმძღვანელობით ქვეყანაში უკანონო 
თვალთვალი ხორციელდებოდა. რუსთავი 2-მა ადრე განაცხადა, რომ ეთერში 
გაუშვებდა ფარულ აუდიოჩანაწერებს, ხოლო შოუს წამყვანმა თქვა, რომ  ფირები 
მიაწოდა „ანონიმურმა წყარომ.“ ეთერში გაშვებამდე ცოტა ხნით ადრე მთავარმა 
პროკურატურამ გაფრთხილების მიზნით გაავრცელა განცხადება, რომ კერძო 
ურთიერთობის ჩვენება, მათ შორის მედიის მიერ,  დანაშაულებრივ ქმედებას 
წარმოადგენს. რამდენიმე საათის შემდეგ მთავარმა პროკურატურამ გაავრცელა 

მეორე განცხადება, რომელიც  იტყობინებოდა, რომ პირადი ცხოვრების ამსახველი 
ჩანაწერების უკანონო შეგროვებისა და გავრცელების ფაქტზე საქმე აღიძრა. 
ნოემბრის მდგომარეობით, გამოძიება გაგრძელდა. 

ნაწილი 2. სამოქალაქო თავისუფლებათა დაცვა, მათ შორის: 

 

ა) სიტყვისა და პრესის თავისუფლება 

კონსტიტუცია და კანონი ითვალისწინებს სიტყვისა და პრესის 
თავისუფლებას და მოქალაქეები, ჩვეულებრივ, თავისუფლად სარგებლობენ ამ 
უფლებებით, თუმცა იყო განცხადებები, რომ მთავრობა მათ ზოგჯერ სათანადოდ 
არ იცავს. ქვეყნის მაჩვენებლები გაუმჯობესდა საერთაშორისო კვლევისა და 
გაცვლების საბჭოს (IREX) 2014 წლის ევროპისა და ევრაზიის მედიის მდგრადობის 
ინდექსში. ამასთანავე პარლამენტის მიერ  საზოგადოებრივი მაუწყებლის (GPB) 
განახლებული საბჭოს ცხრავე წევრის გაჭიანურებული შერჩევის პროცესმა ხელი 
შეუწყო განაცხადებს, რომ გრძელდება  სახელმწიფოს მიერ დაფინანსებული 
სატელევიზიო და რადიო საშუალებების საქმიანობაში მთავრობის ჩარევა. წლის 
ბოლოს ჟურნალისტებმა და სხვებმაც შეშფოთება გამოხატეს  ასევე კერძო Maestro 
TV-ის, ქვეყანაში სიდიდით მესამე ტელეკომპანიის, საქმიანობაში მთავრობის 
შესაძლო ჩარევის შესახებ. 

სიტყვის თავისუფლება:  

ადამიანები, ჩვეულებრივ, თავისუფლად აკრიტიკებდნენ ხელისუფლებას, 
როგორც საჯარო, ისე კერძო საუბრებში. 

 პრესის თავისუფლება: 

 დამოუკიდებელი მედია  ძალიან აქტიური იყო და  მრავალგვარი 
შეხედულებები გამოხატა. მედიაგარემოს ერთობლივ შეფასებაში, რომელიც 
მოიცავდა  ივნისის ადგილობრივი თვითმმართველობის არჩევნების წინა 
პერიოდს,  საერთაშორისო საზოგადოებამ სამართლიანი არჩევნებისა და 
დემოკრატიისთვის, საერთაშორისო გამჭვირვალობა - საქართველომ და 
საქართველოს ახალგაზრდა ადვოკატთა ასოციაციამ მედიაგარემო შეაფასეს, 
როგორც გაწონასწორებული და შეუფერხებელი. მიუხედავად ამისა, ანგარიშში  
მითითებულია რამდენიმე ინციდენტის შესახებ იმ რეგიონებში, სადაც 
ჟურნალისტებს ზოგჯერ არ დართეს ნება კანდიდატთა ღონისძიებებს 
დასწრებოდნენ და  შეკითხვები დაესვათ. აღინიშნა ასევე სიტყვიერი 
დაპირისპირების რამდენიმე შემთხვევა  მთავრობის წარმომადგენლებსა და 

მედიას შორის კამპანიასთან დაკავშირებით კრიტიკული  მასალის გავრცელების 
გამო. 

ტელევიზია მედიის ყველაზე გავლენიან საშუალებად და მიმდინარე 
მოვლენებზე ინფორმაციის უპირველეს წყაროდ რჩება მოსახლეობის 80-ზე მეტი 
პროცენტისთვის. მსხვილი სატელევიზიო მედია კვლავაც პოლიტიკურად 
მიკერძოებული რჩება ზოგადად, თუმცა ნაკლებად, ვიდრე წინა წლებში. 
მთავრობის ოფიციალური პირები პერიოდულად აკრიტიკებდნენ ზოგიერთ 
ჟურნალისტს და  მათ პროოპოზიციურ მიდრეკილებაზე მიუთითებდნენ.  
ქვეყანაში 2012 წლის საპარლამენტო არჩევნების უაღრესად პოლარიზებული 
სატელევიზიო გაშუქების შემდეგ სამაუწყებლო მედიამ უკეთესობა აჩვენა  
არჩევნების უფრო გაწონასწორებული გაშუქებით, საერთო დადებითი 
ტენდენციის შემდგომი გამყარებით. 

ადგილობრივმა არასამთავრობო ორგანიზაციამ, საქართველოს 
ჟურნალისტური ეთიკის ქარტიამ, თავის შეფასებაში მედიაგარემოს შესახებ, 
რომელიც მოიცავდა პერიოდს ივნისის ადგილობრივი თვითმმართველობის 
არჩევნების წინ და მისი მიმდინარეობისას, დაასკვნა, რომ სამაუწყებლო მედიამ 
კანდიდატებისა და მათი პოლიტიკური პარტიების ობიექტური, 
გაწონასწორებული გაშუქება  უზრუნველყო და გაშუქება საკმარისად ჩათვალა, 
რათა კარგად ინფორმირებულ მოქალაქეებს არჩევანი გაეკეთებინათ საარჩევნო 
ყუთთან.  არასამთავრობო ორგანიზაციის წარმომადგენლის  ცნობით, მის 
მონიტორინგის ჯგუფს საარჩევნო ცხელ ხაზზე არ მიუღია ამომრჩეველთა 
საჩივრების მაუწყებელი არცერთი ზარი. 

პარლამენტის მიერ საზოგადოებრივი მაუწყებლის განახლებული 
მმართველი სამეურვეო საბჭოს ახალი წევრების სრული შემადგენლობის  
გაჭიანურებული შერჩევის პროცესი პოლიტიკურად საკამათო დარჩა. 
ოქტომბერში  ევროპის საბჭოს საპარლამენტო ასამბლეამ (PACE) შეშფოთება 
გამოხატა საზოგადოებრივი მაუწყებლის პოლიტიზებისა და პარლამენტის 
სირთულეების გამო დანიშნოს დამოუკიდებელი და მიუკერძოებელი სამეურვეო 
საბჭო საკუთარი მუშაობის ზედამხედველობისათვის. ევროსაბჭოს საპარლამენტო 
ასამბლეამ გააკრიტიკა უმრავლესობა და უმცირესობა პარლამენტში 
საზოგადოებრივი მაუწყებლის სამეურვეო საბჭოს შემადგენლობისა და მუშაობის  
პოლიტიზების მცდელობისათვის. მედიაზე დამკვირვებლებმა განაცხადეს, რომ 
საპარლამენტო უმრავლესობამ შერჩევის პროცესი საპარლამენტო უმცირესობის 
მიერ წარდგენილი კანდიდატების თავიდან ასაცილებლად გამოიყენა და ამით 
ახალ საბჭოში ხმათა მრავალფეროვნება შეამცირა. მაისში პარლამენტმა შეარჩია 
ახალი მეურვეების საკმარისი რაოდენობა კვორუმის შესაქმნელად, მაგრამ წლის 
ბოლოს საბჭოს ჯერ კიდევ აკლდა ორი წევრი. საზოგადოებრივი მაუწყებლის 
ყოფილი მეურვეები განაგრძობენ დავას მმართველი საბჭოდან 2013 წლის ბოლოს 

მათი გადაყენების გამო. 4 აპრილს საკონსტიტუციო სასამართლომ 
გადაწყვეტილება გამოიტანა მათ სასარგებლოდ, რადგან  არაკონსტიტუციურად 
გამოაცხადა კანონის ის დებულება, რომელიც საკუთარი ფუნქციებისგან მათ 
ჩამოსაცილებლად გამოიყენეს. პარლამენტი მიისწრაფოდა ახლადშერჩეული 
წევრების შესანარჩუნებლად და ამავდროულად დროებითი მმართველი ორგანოს 
დასანიშნად  წმინდა საკონსულტაციო ფუნქციით, ამ ღონისძიებებსაც ყოფილმა 
მეურვეებმა ასევე არაკონსტიტუციური უწოდეს. 

საქართველოს კომუნიკაციების ეროვნულმა კომისიამ (GNCC) - 
მარეგულირებელმა ორგანომ, პასუხისმგებელმა სამაუწყებლო კანონმდებლობის 
აღსრულებაზე, 2013 წელს ყოფილი თავმჯდომარის იმპიჩმენტის შემდეგ 19 მაისს 
აირჩია ახალი თავმჯდომარე სამი წლის ვადით. ეს იყო პირველი შემთხვევა, როცა 
კომუნიკაციების ეროვნული კომისიის წევრებმა აირჩიეს ორგანოს თავმჯდომარე. 
კომუნიკაციების ეროვნული კომისიის წევრებმა მოიწონეს ვახტანგ აბაშიძე, 
ერთადერთი კანდიდატი თანამდებობაზე, რომელიც მანამდეც მუშაობდა 
კომუნიკაციების ეროვნული კომისიის თავმჯდომარედ, 2000 წლიდან 2004 
წლამდე და კვლავ აირჩა საქართველოს კომუნიკაციების ეროვნული კომისიის 
წევრად 5 მარტს.  

საქართველოს კომუნიკაციების ეროვნული კომისია გასცემს ლიცენზიებს ან 
ახალი ამბების და პოლიტიკური პროგრამების „საერთო ლიცენზიის” სახით, ანდა 
სპეციალიზებულ ლიცენზიას, რომელიც მკაცრად ზღუდავს შინაარსს და 
ამდენად, კომისიას გადაცემის შინაარსის მნიშვნელოვანი კონტროლის 
შესაძლებლობას ანიჭებს. სატელევიზიო არხების მფლობელობისა და მათი 
ფინანსური გამჭვირვალობის შესახებ ინფორმაციის ხელმისაწვდომობა კვლავაც 
უმჯობესდება.  

 2014 წლის ადგილობრივი თვითმმართველობის არჩევნების ივნისის 
ანგარიშში, Media Ahead-მა, IREX Georgia-მ აღნიშნეს, რომ მედიის მფლობელობის 
შესახებ ინფორმაციის გამჭვირვალობა გაუმჯობესდა და პოლიტიკური 
კონტროლი მედიაზე შემცირდა.  IREX- ის 2014 წლის ევროპისა და ევრაზიის 
მედიის მდგრადობის ინდექსის თანახმად, ქვეყანაში აღინიშნა შესამჩნევი 
გაუმჯობესება ბიზნესის მართვასა და ახალი ამბების წყაროების კატეგორიათა 
სიმრავლეში, რაც ასახავს მედიამფლობელობის გამჭვირვალობის ზრდას 
ქვეყანაში. ანგარიში გაუმჯობესებებს მიაწერს მაუწყებლობის შესახებ 2013 წლის 
საკანონმდებლო შესწორებებს, რომლებიც მედიასაშუალებებისგან მოითხოვს 
მათი საქმიანობისა და დაფინანსების შემაჯამებელი, უაღრესად დეტალური 
ანგარიშები წარმოადგინონ   და განათავსონ თავიანთ ვებგვერდებზე. 
საერთაშორისო გამჭვირვალობა - საქართველო  ამტკიცებს, რომ მონაცემებს, 
რომლებსაც ტელემაუწყებლები  ახალი მოთხოვნების შესაბამისად წარმოადგენს, 

მაინც აკლია სათანადო სიცხადე, განსაკუთრებით, მათი დაფინანსების  
თვალსაზრისით. 

ძალადობა და შევიწროება: 

წლის განმავლობაში არ ყოფილა ცნობები პოლიციის მიერ ჟურნალისტების 
ფიზიკური და სიტყვიერი შეურაცხყოფისა ან უფლებამოსილი პირების მიერ 
ჟურნალისტებისთვის კამერების კონფისკაციის შესახებ. საქართველოს 
ახალგაზრდა იურისტთა ასოციაციის ცნობით, მთავარ პროკურატურას 2008 - 2012 
წლებში არ განუახლებია ინფორმაცია ჟურნალისტების უფლებების დარღვევის 
შემთხვევებზე, მიუხედავად წლის განმავლობაში მოთხოვნისა. 2012 წელს 
საქართველოს ახალგაზრდა იურისტთა ასოციაციამ მთავარ პროკურატურას 
მიმართა ამგვარ დარღვევებთან დაკავშირებულ 38 სისხლის სამართლის საქმეზე 
გამოძიება დაესრულებინა. საქართველოს ახალგაზრდა იურისტთა ასოციაციის 
ინფორმაციის თანახმად, რომელიც მთავარი პროკურატურისგან მიიღო 2013 
წელს, რვა საქმე  განხილვას ელოდება  შინაგან საქმეთა სამინისტროში. 
სამინისტრომ დაადგინა, რომ 13 შემთხვევა არ წარმოადგენს  ჟურნალისტური 
საქმიანობის უკანონო ხელის შეშლას, ხოლო 15 საქმე წყდება დანაშაულებრივი 
ქმედების დაუდგენლობის გამო. სასამართლომ გადაწყვეტილება მიიღო 
თავდაპირველი საქმეებიდან 3-ზე; მხოლოდ ერთ შემთხვევაში დადგინდა, რომ 
ჟურნალისტური საქმიანობის უკანონო ხელის შეშლა მოხდა. მედიის დამცველი 
(watchdog) ჯგუფების ცნობით,  ჟურნალისტების სიტყვიერი და ფიზიკური 
შეურაცხყოფის ახალი შემთხვევები არ დადასტურებულა. მართალია,  ერთ 
ჟურნალისტს ფიზიკურად გაუსწორდნენ თბილისში, მაგრამ  თავდასხმის 
საფუძველი გაურკვეველი დარჩა, წლის ბოლოს მონაცემებით. 

ცილისწამების კანონები / ეროვნული უსაფრთხოება:  

არ ყოფილა ცნობები, რომ ხელისუფლებას მოეხმო ცილისწამების კანონები 
ან ეროვნული უსაფრთხოება, რათა აღეკვეთა მთავრობის პოლიტიკის ან საჯარო 
მოხელეების კრიტიკის შემცველი მასალის გამოქვეყნება. 

თებერვალში საქართველოს ფინანსთა სამინისტროს შემოსავლების 
სამსახურმა სთხოვა თი-ვი ემ-არ ჯი-ს (TV MR GE), ქვეყნის ერთადერთ 
სატელევიზიო რეიტინგების მზომავ კომპანიას, გაეზიარებინა  ქვეყნის მასშტაბით 
დაახლოებით იმ 330 ოჯახის სახელებისა და მისამართების სია, რომლებსაც 
უყენიათ სატელევიზიო აუდიტორიის გაზომვების მოწყობილობა. TV MR GE-მ 
უარყო მოთხოვნა იმ მოსაზრებით, რომ ინფორმაცია კონფიდენციალურია და მისი 
გამჟღავნება ზიანს მიაყენებს  კომპანიის სანდოობასა და რეიტინგს. შემოსავლების 
სამსახურმა ამის შემდეგ დაიწყო TV MR GE-ის აქტივების აუდიტი. 20 მარტს TV 
MR GE-მ მუშაობა შეწყვიტა, იმ მოსაზრებით, რომ აუდიტი ხელს უშლიდა მის 
ფუნქციონირებას. 18 მარტს ხუთმა არასამთავრობო ორგანიზაციამ გაავრცელა 
განცხადება, რომელიც ხაზს უსვამს, რომ კონფიდენციალური მონაცემების გარეშე 

პირთა მიერ ფლობამ შეიძლება შექმნას რეიტინგის შედეგებზე პოტენციური  
ზეგავლენისა და მანიპულირების საფრთხე, რაც შეიძლება კვლევაში მონაწილე 
ოჯახების თვითცენზურაშიც გამოიხატოს, რის შედეგადაც ისინი მთავრობისადმი 
კრიტიკულად განწყობილი არხების ყურებისგან თავს შეიკავებენ საზღაურის 
შიშით. ხუთმა ტელევიზიამ და ათზე მეტმა სარეკლამო სააგენტომ ასევე 
გაავრცელა ერთობლივი განცხადება, რომელშიც ქვეყნის სატელევიზიო 
სარეკლამო ბაზრისათვის ზიანის მიყენების საფრთხეზე მიუთითა.  24 
თებერვლიდან და 3 აპრილამდე შემოსავლების სამსახურმა სასამართლოს სამჯერ 
მიმართა TV MR GE-სგან  კონფიდენციალური მონაცემების მიღების 
შუამდგომლობით, მაგრამ სასამართლომ არ დააკმაყოფილა შუამდგომლობები. 

ცენზურა და შინაარსის შეზღუდვები:   

არ ყოფილა შეტყობინებები  მთავრობის კონკრეტული მოხელეების ან 
ოპოზიციონერების მიერ სარედაქციო გადაწყვეტილებებზე ან პროგრამის 
შედგენაზე ზემოქმედების შემთხვევების შესახებ მედიის თანამშრომლებთან 
პირადი კავშირების გამოყენებით ან რეკლამის განთავსებაზე პირადი 
ბიზნესკავშირებით. თუმცა 22 დეკემბერს რამდენიმე წამყვანი ჟურნალისტი და 
პროდიუსერი გადადგა მაესტრო TV-დან, ქვეყნის მესამე ყველაზე პოპულარული 
ნაციონალური ტელემაუწყებლიდან, მას შემდეგ, რაც გაათავისუფლეს მისი 
დირექტორის მოადგილე და წამყვანი ნინო ჟიჟილაშვილი. ჟიჟილაშვილმა 
განაცხადა, რომ იგი მაესტროს უდიდესი წილის მფლობელმა, რუსეთში მოღვაწე 
ქართველმა მილიონერმა, კოტე გოგელიამ აიძულა გადამდგარიყო, რომელმაც, 
მისი განცხადებით, უთხრა, რომ მან გადალახა ყველა წითელი ხაზი. მაესტროს 
საღამოს მთავარი საინფორმაციო პროგრამისა და ყოველკვირეული სატელევიზიო 
გადაცემის ყოფილმა წამყვანმა, ვახო სანაიამ, რომელიც მშვიდად გადადგა 
სექტემბერში, გამოაქვეყნა შენიშვნა თავის Facebook გვერდზე, რომელიც იუწყება, 
რომ მაუწყებლის დირექტორმა  გამგზავრებამდე რამდენჯერმე უთხრა მას, რომ 
მისი რეპორაჟები იწვევს დაპირისპირებას მთავრობის წარმომადგენლებთან.  

სამხრეთ ოსეთისა და აფხაზეთის სეპარატისტული რეგიონების მედია 
კვლავაც მკაცრად შეზღუდული რჩება დე-ფაქტო ხელისუფლებისა და რუსეთის 
საოკუპაციო ძალების მიერ. 

 

მოქმედებები  პრესის თავისუფლების გასაფართოებლად 

 

7 მარტს პარლამენტმა საარჩევნო კოდექსში ცვლილებები დაამტკიცა, 
რომელიც ჟურნალისტებს საარჩევნო უბნებზე დასწრების უფლებას აძლევს 
მთელი საარჩევნო დღის განმავლობაში; კანონი ადრე უკრძალავდა 



42 
 

ჟურნალისტებს იმ საარჩევნო უბნებზე უკან დაბრუნებას, რომლებიც დატოვეს 
ერთხელ მონახულების შემდეგ.  

 

ინტერნეტის თავისუფლება 

 

აფხაზეთის და სამხრეთ ოსეთის გარდა, მთავრობას არსად შეუზღუდავს და 
არ შეუწყვეტია ინტერნეტზე ხელმისაწვდომობა და არ უკონტროლებია ონლაინ-
კონტენტი. არ ყოფილა სანდო შეტყობინებები, რომ მთავრობა თვალყურს 
ადევნებს კერძო ონლაინ ურთიერთობებს შესაბამისი იურიდიული 
უფლებამოსილების გარეშე. წლის განმავლობაში Freedom House-მა ინტერნეტის 
თავისუფლების სტატუსი ქვეყანაში შეაფასა, როგორც „თავისუფალი.“  Freedom 
House-ის ცნობით, მოსახლეობის 43 პროცენტს ხელი მიუწვდებოდა ინტერნეტზე. 
მომსახურების მაღალი ფასები და შეუსაბამო ინფრასტრუქტურა ინტერნეტის 
ხელმისაწვდომობის დამაბრკოლებელ მიზეზებად რჩება, განსაკუთრებით, 
ცენტრიდან მოშორებულ ადგილებში მცხოვრები ან დაბალი შემოსავლების მქონე 
პირებისთვის. 

ინტერნეტის თავისუფლების შესახებ აფხაზეთსა და სამხრეთ ოსეთში 
საკმარისი ინფორმაცია არ იყო ხელმისაწვდომი. 

 

 

აკადემიური თავისუფლება და კულტურული ღონისძიებები 

არ არსებობს დადასტურებული ცნობები ხელისუფლების მიერ  
აკადემიური თავისუფლებისა და კულტურული ღონისძიებების შეზღუდვის 
შესახებ. 

 

ბ. მშვიდობიანი შეკრებისა და გაერთიანების თავისუფლება 

შეკრების თავისუფლება 

საერთოდ, კონსტიტუცია და კანონი უზრუნველყოფს შეკრების 
თავისუფლებას და უფლებამოსილი პირები, ჩვეულებრივ, გასცემდნენ შეკრების 
ნებართვებს. მართალია, მთავრობა ძირითადად იცავდა შეკრების თავისუფლებას, 
მაგრამ იყო შემთხვევები, როცა პოლიციამ დააპატიმრა ან ვერ დაიცვა 

მშვიდობიანი შეკრების მონაწილეები მათ წინააღმდეგ პროტესტის ნიშნად 
გამოსულთაგან. ადამიანის უფლებათა დამცველმა ორგანიზაციებმა შეშფოთება 
გამოხატეს კანონში არსებული დებულებების გამო, როგორებიცაა: მაქსიმუმ 90-
დღიანი პატიმრობა პროტესტის მონაწილეთა მიერ „სხვადასხვა ტიპის 
კონსტრუქციებისა და/ან საგნების“ გამოყენებით   ქუჩების „ხელოვნურად“ და 
„განზრახ“ გადაკეტვისთვის და მოთხოვნა, რომ პოლიტიკურმა პარტიებმა და სხვა 
ორგანიზაციებმა ხუთი დღით ადრე შეატყობინონ ადგილობრივ უფლებამოსილ 
პირებს თავიანთი შეკრების შესახებ პროსპექტზე ან მთავარ ქუჩაზე და ამით 
თავიდან აიცილონ სპონტანური დემონსტრაციები. საკონსტიტუციო 
სასამართლოს 2011 და 2012 წლების დადგენილებების თანახმად,  კანონი აღარ 
რთავს ნებას აიკრძალოს ერთი პიროვნების ან მოქალაქეობის არმქონე პირის მიერ 
სასამართლოდან, სამთავრობო უწყებებიდან და სამინისტროებიდან 20 მეტრის 
მანძილზე ჩატარებული დემონსტრაციები. 

ლგბტ უფლებების დამცველმა ორგანიზაციებმა  თავი შეიკავეს 17 მაისს 
ჰომოფობიასა და ტრანსფობიასთან ბრძოლის  საერთაშორისო დღის (IDAHO) 
საჯაროდ აღნიშვნისაგან შესაძლო საფრთხის გამო, იმ მოვლენებიდან 
გამომდინარე, რომლებიც მოჰყვა  2013 წლის აქციას, როდესაც საქართველოს 
მართლმადიდებელი ეკლესიის მღვდელმსახურების ხელმძღვანელობით 
ათასობით კონტრდემონსტრანტი თავს დაესხა აქციის მშვიდობიან მონაწილეებს 
და პოლიციას  მათი ევაკუაცია აიძულა. 16 მაისს, სახალხო დამცველის ოფისმა 
განაცხადა, რომ მთავრობამ ვერ შეძლო  2013 წლის აქციის მონაწილეებზე 
თავდასხმის გამო იმ დამნაშავეების პასუხისმგებლობა მოეთხოვა, რომლებმაც  
ხელი შეუშალეს ლგბტ პირებსა და მათ მხარდამჭერ არასამთავრობო 
ორგანიზაციებს სრულად ესარგებლათ შეკრების თავისუფლებით (იხ. ნაწილი 6). 

 

 

გაერთიანების თავისუფლება 

 

კონსტიტუცია და კანონი ითვალისწინებს გაერთიანების თავისუფლებას, 
მაგრამ მთავრობა ამ უფლებას შერჩევით იცავდა. იყო განცხადებები პოლიტიკური 
ოპოზიციის წევრებისა და მათი მხარდამჭერების, ცენტრალური და 
ადგილობრივი თვითმმართველობის ორგანოების თანამშრომლების, 
მასწავლებლებისა და პროფკავშირების წევრების მიმართ ზეწოლის ფაქტების 
შესახებ, რომლებიც გამოიხატებოდა თვალთვალით და სამსახურიდან გაგდების 
მუქარით ან რეალურად დათხოვნით (იხ. ნაწილი 7). 

მთელი წინასაარჩევნო კამპანიის განმავლობაში მოდიოდა ცნობები  
ოპოზიციური პარტიის, ერთიანი ნაციონალური მოძრაობის, წარმომადგენლების 
მიმართ ცალკეული პირებისგან გამოვლენილი აგრესიის ფაქტებზე და 
სამართალდამცავი ორგანოების წარმომადგენელთაგან გაერთიანების 
თავისუფლების სათანადოდ დაუცველობაზე. მაგალითად, აპრილში 
არასამთავრობო ორგანიზაციებმა გამოხატეს შეშფოთება ქართული ოცნების 
მხარდამჭერების ფიზიკური და სიტყვიერი აგრესიის რამდენიმე შემთხვევის გამო 
ერთიანი ნაციონალური მოძრაობის წარმომადგენლების მიერ მოწყობილი 
შეხვედრების ჩასაშლელად ანაკლიაში, ბათუმში, თბილისში, თელავსა და 
წყალტუბოში. მედიის ცნობით, იყო შემთხვევა, როცა ქართული ოცნების 
მხარდამჭერები სიტყვიერად დაუპირისპირდნენ ერთიანი ნაციონალური 
მოძრაობის წარმომადგენლებს და მათ მანქანებს კვერცხები დაუშინეს. 
ორგანიზაციამ, საერთაშორისო საზოგადოება სამართლიანი არჩევნებისა და 
დემოკრატიისთვის (ISFED), თავის მესამე შუალედურ წინასაარჩევნო 
მონიტორინგის ანგარიშში აღნიშნა, რომ წინასაარჩევნო პერიოდში გამოვლინდა 
ფიზიკური დაპირისპირების უარყოფითი ტენდენცია. მთელი წინასაარჩევნო 
პერიოდის განმავლობაში, ორგანიზაციის ცნობით, იყო ფიზიკური ძალადობის 
ერთი შემთხვევა ერთიანი ნაციონალური მოძრაობის ლიდერის მიმართ, 
რომელსაც თავს დაესხნენ პოლიტიკური საქმიანობის გამო და ქართული ოცნების 
მხარდამჭერებისგან ძალადობის ოთხი ფაქტი ერთიანი ნაციონალური მოძრაობის 
წარმომადგენლების მიმართ. ორგანიზაციამ, საერთაშორისო საზოგადოება 
სამართლიანი არჩევნებისა და დემოკრატიისთვის, გააკრიტიკა სამართალდამცავი 
ორგანოების წარმომადგენლები, რომლებმაც ვერ შეძლეს სათანადოდ ეპასუხათ 
დარღვევის შემთხვევებზე.   

 

გ. რელიგიის თავისუფლება 

იხილეთ სახელმწიფო დეპარტამენტის რელიგიის თავისუფლების 
საერთაშორისო ანგარიში (International Religious Freedom Report): 

  www.state.gov/religiousfreedomreport/. 

დ. გადაადგილების თავისუფლება, იძულებით გადაადგილებული პირები 
(IDP), დევნილთა დაცვა და მოქალაქეობის არმქონე პირები 

 

კანონი ითვალისწინებს მოქალაქეთა გადაადგილების თავისუფლებას 
ქვეყნის შიგნით, საზღვარგარეთ, ემიგრაციასა და რეპატრიაციას, მაგრამ 

http://www.state.gov/religiousfreedomreport/

აფხაზეთსა და სამხრეთ ოსეთში დე ფაქტო ოფიციალურმა პირებმა და რუსეთის 
ოკუპაციურმა ძალებმა შეზღუდეს ეს თავისუფლება. მთავრობამ ითანამშრომლა 
გაერთიანებული ერების ორგანიზაციის ლტოლვილთა უმაღლეს კომისარიატთან 
(UNHCR) და სხვა ჰუმანიტარულ ორგანიზაციებთან, რათა უზრუნველეყო 
იძულებით  გადაადგილებულ პირთა (IDP), ლტოლვილთა, დაბრუნებულ 
ლტოლვილთა, თავშესაფრის მაძიებელთა, მოქალაქეობის არმქონე პირთა და 
გასაჭირში ჩავარდნილ სხვა პირთა დაცვა და დახმარება. 

კანონი აწესებს შეზღუდვებს უცხოელების შესვლასა და გამოსვლაზე 
აფხაზეთსა და სამხრეთ ოსეთში. არ ყოფილა ცნობები, რომ საქართველოს 
უფლებამოსილმა პირებმა უსამართლოდ შეზღუდეს რომელიმე საერთაშორისო 
ჰუმანიტარული ორგანიზაცია. რუსეთისა და აფხაზეთის დე ფაქტო 
უფლებამოსილმა პირებმა საერთაშორისო ორგანიზაციებს საქმიანობის 
შესაძლებლობები შეუზღუდეს აფხაზეთში. რუსეთისა და სამხრეთ ოსეთის დე 
ფაქტო უფლებამოსილმა პირებმა სამხრეთ ოსეთში რეგულარული შესვლა 
აუკრძალეს პრაქტიკულად ყველა საერთაშორისო ორგანიზაციას, მათ შორის 
ჰუმანიტარულ ორგანიზაციებს.  

დე-ფაქტო უფლებამოსილმა პირებმა და რუსეთის ძალებმა აფხაზეთისა და 
სამხრეთ ოსეთის ოკუპირებულ რეგიონებში შეზღუდეს ადმინისტრაციულ 
საზღვრებზე ადგილობრივი მოსახლეობის გადასვლა სამედიცინო დახმარების, 
საპენსიო მომსახურების, რელიგიური მსახურებისა და განათლების 
საჭიროებებისთვის. ეს შეზღუდვები კიდევ უფრო გამკაცრდა რუსული 
„საზღვრების დაცვის“ გააქტიურებით ორივე ადმინისტრაციულ სასაზღვრო 
ხაზზე, რამაც კიდევ უფრო შეზღუდა გადაადგილების თავისუფლება და შექმნა 
ფიზიკური ბარიერი, რომელიც ყოფს მეგობრებსა და ოჯახებს, აფერხებს 
სასოფლო-სამეურნეო ნაკვეთებამდე, წყლის საცავებამდე და სასაფლაოებამდე 
მისვლას. ეს ყველაფერი უარყოფით ზეგავლენას ახდენს ადმინისტრაციული 
საზღვრის მიმდებარე ტერიტორიებზე მცხოვრები მოსახლეობის ცხოვრებაზე და 
საარსებო საშუალებებზე. რუსეთის სამხედრო ძალებმა და დე ფაქტო პოლიციამ 
შეზღუდა საერთაშორისო დამკვირვებლების შესაძლებლობები ჩასულიყვნენ 
აფხაზეთში და გამოეძიათ ძალადობის შესახებ საჩივრები. სამხრეთ ოსეთის დე 
ფაქტო უფლებამოსილი პირები კვლავაც უარს ეუბნებიან  საერთაშორისო 
ორგანიზაციების უმრავლესობას ჰუმანიტარული მიზნებით შესვლაზე. 

აფხაზეთის გალის რაიონში მდგომარეობა ჯერ კიდევ დაძაბული რჩება, 
რაც უკავშირდება ეთნიკურად ქართველებისთვის სამოქალაქო უფლებების 
ფაქტობრივ წართმევას გალში 24 აგვისტოს ვადამდელი საპრეზიდენტო 
„არჩევნების“ დროს და ეთნიკურად ქართველების კანონიერი უფლებების 
გაურკვევლობას გალში აფხაზეთის ახალი „მმართველობის“ პირობებში. მაისში 
აფხაზეთის დე ფაქტო ხელისუფლებამ შეაჩერა „პასპორტების“ გაცემა გალის 

რაიონის მაცხოვრებლებისთვის იმ მოსაზრებით, რომ აუცილებელია 
პასპორტების შუესაბამო გაცემის შემთხვევების გამოძიება იმ პირებზე, 
რომლებსაც აქვთ საქართველოს მოქალაქეობა. ამ „პასპორტების“ გარეშე კი გალის 
მცხოვრებლებისთვის გაძნელდა ადმინისტრაციული საზღვრის გადაკვეთა და 
საქართველოს არასადავო ტერიტორიაზე შესვლა. ივლისში ყოფილმა 
„პრეზიდენტის“ მოვალეობის შემსრულებელმა და „აფხაზეთის პარლამენტის“ 
სპიკერმა, ვალერი ბგანბამ, დაავალა დე ფაქტო შინაგან საქმეთა სამინისტროს 
შეედგინა უმეტესად ეთნიკურად ქართველებით დასახლებულ აღმოსავლეთ 
რაიონებში  მცხოვრებთა სია, რომელთა აფხაზური „პასპორტები“  
საკანონმდებლო ორგანოს მიერ უკანონოდ გაცემულად ჩაითვალა.  სამინისტრომ 
შეადინა მონაცემები და „ცენტრალურ საარჩევნო კომისიას“ გაუგზავნა. ამის 
შედეგად აფხაზეთის დე ფაქტო ხელისუფლებამ არჩევნების წინ 22 787 
ადგილობრივი მაცხოვრებელი ამოიღო აფხაზეთის უპირატესად ეთნიკურად 
ქართველებით დასახლებული საარჩევნო ოლქის  ამომრჩეველთა სიიდან და 
პრაქტიკულად წაართვა სამოქალაქო უფლებები.  

1 მაისს ხელისუფლებამ შემოიღო ახალი წესები  სამხრეთ ოსეთის 
საზღვრის გადაკვეთის რეჟიმთან დაკავშირებით, რის შედეგადაც კიდევ უფრო 
ნაკლები ნებართვა გაიცემა საზღვრის გადასაკვეთად. იყო რამდენიმე 
გახმაურებული საქმე, მათ შორის  ნიქოზის  ეპისკოპოსის, მიტროპოლიტ მეუფე 
ისაიასი, აგრეთვე პირებისა, რომლებმაც თქვეს, რომ, მართალია, მათ შეძლეს  
სამხრეთ ოსეთიდან გადმოსვლა, მაგრამ დაბრუნების უფლებას არ მისცემენ, 
რითაც მათ ფაქტობრივად ართმევენ გადაადგილების თავისუფლებას. 

 

იძულებით გადაადგილებული პირები (IDP) 

 

გაერთიანებული ერების ორგანიზაციის ლტოლვილთა უმაღლესი 
კომისარიატის (UNHCR) შეფასებით, 1992-93 და 2008 წლების კონფლიქტების 
შედეგად ქვეყანაში გასული წლის განმავლობაში 282,130 იძულებით 
გადაადგილებული პირი ცხოვრობდა. გარდა ამისა, ივნისის მონაცემებით,  
გაეროს ლტოლვილთა უმაღლესმა კომისარიატმა დაითვალა 146,535 პირი, 
რომელიც იძულებით გადაადგილებულ პირთა მსგავს მდგომარეობაში იყო და  
დაცვა და ჰუმანიტარული დახმარება სჭირდებოდა. ამ რაოდენობაში შედიან ის 
პირები, რომლებიც დაბრუნდნენ აფხაზეთში, სამხრეთ ოსეთში და აფხაზეთისა 
და სამხრეთ ოსეთის ადმინისტრაციული საზღვრის მიმდებარე ადგილებში და 
აგრეთვე 2008 წლის კონფლიქტის დროს იძულებით გადაადგილებულები, 
რომლებიც შემდგომში გადასახლდნენ. სხვადასხვა უწყებები, როგორებიცაა 

მთავრობა, გაეროს ლტოლვილთა უმაღლესი კომისარიატი და არასამთავრობო 
ორგანიზაციები, განსხვავებულ მეთოდებს იყენებენ იძულებით გადაადგილებულ 
პირთა  რაოდენობის დასადგენად.  მთავრობამ გასული წლის განმავლობაში 
თავიდან აღრიცხა იძულებით გადაადგილებული პირები, მაგრამ წლის ბოლოს 
შედეგები არ გამოუქვეყნებია. 

2008 წელს იძულებით გადაადგილებულ პირთა უმეტესობამ მიიღო 
იძულებით გადაადგილებულ პირთა ოფიციალური სტატუსი ეროვნული 
კანონმდებლობის შესაბამისად; თუმცა იძულებით გადაადგილებული პირის 
სტატუსი არ დაუდგინდა ზოგ პირს, ვინც ამტკიცებდა, რომ გადაადგილდა 
კონფლიქტის დროს. ამ პირთა რიცხვში, რომლებსაც მოხელეები აღწერენ, 
როგორც „იძულებით გადაადგილებული პირის სტატუსის მაძიებლებს“, შედიან 
ის პირები, რომლებიც არასოდეს დარეგისტრირებულან საქართველოს 
ხელისუფლების ორგანოებში, მაგალითად,  პირები, რომელთა დაბადება არ 
ყოფილა რეგისტრირებული, ან ისინი გადაადგილდნენ რეგიონებიდან, 
რომლებიც 2008 წლამდე არ იყო საქართველოს მთავრობის კონტროლის ქვეშ; 
პირები, რომელთა გამოსვლა სამხრეთ ოსეთიდან კონფლიქტის მიზეზით არ 
დგინდება; აგრეთვე პირები, რომლებმაც ვერ შეძლეს დაემტკიცებინათ, რომ 
ახლანდელ ოკუპირებულ ტერიტორიებზე ცხოვრობდნენ. საქართველოს 
ოკუპირებული ტერიტორიებიდან იძულებით გადაადგილებულ პირთა, 
განსახლებისა და ლტოლვილთა სამინისტრო აგრძელებს ყოველთვიური 
დახმარების გაცემას იძულებით გადაადგილებულ პირთათვის, ხელს უწყობს მათ 
სოციალურ-ეკონომიკურ ინტეგრაციას და ქმნის პირობებს მათთვის ღირსებისა და 
უსაფრთხოეობის დასაბრუნებლად.  

მთავრობისთვის პრიორიტეტული იყო გრძელვადიანი დასახლება 
დარჩენილი 40 000 ოჯახისთვის. მიუხედავად საქართველოს ოკუპირებული 
ტერიტორიებიდან იძულებით გადაადგილებულ პირთა, განსახლებისა და 
ლტოლვილთა სამინისტროს საცხოვრებლით უზრუნველყოფის სისტემის 
არსებობისა (მიღებულია 2013 წელს), იძულებით გადაადგილებული პირები 
კვლავ ცუდად ინფორმირებულები არიან საცხოვრებლით უზრუნველყოფის 
პროცესის შესახებ. 

წლის განმავლობაში მთავრობამ გადადგა ნაბიჯები  90-იანი წლების 
დასაწყისსა და 2008 წლის კონფლიქტებისას იძულებით გადაადგილებულ პირთა 
საცხოვრებლის რეაბილიტაციის, შეძენისა ან ახლის აშენებისათვის ან შესთავაზა 
თანხის გამოყოფა საცხოვრებლით უზრუნველყოფის სანაცვლოდ. მიუხედავად 
ამისა, ბევრი იძულებით გადაადგილებული პირის ოჯახი, პირველ რიგში, ისინი, 
ვინც 1990-იანი წლების კონფლიქტის დროს გადაადგილდნენ,  კვლავ ცხოვრობდა 
შენობებში, რომლებიც სტანდარტს ვერ აკმაყოფილებს ან უბადრუკია და ისეთ 
ადგილებში იყვნენ, სადაც გაძნელებულია  სხვადასხვა სახის მომსახურების 

მიღება და ეკონომიკურ შესაძლებლობებით სარგებლობა. სახალხო დამცველმა 
დაადგინა, რომ გამდინარე წყალი, გათბობა ზამთარში და უმუშევრობა ჯერ კიდევ 
პრობლემებად ითვლება იძულებით გადაადგილებულ პირთა ოჯახებში.  

აფხაზეთის დე ფაქტო უფლებამოსილი პირები კვლავაც ხელს უშლიან 
დაახლოებით 235 000 პირის რეპატრიაციის, რომლებიც 1992-93 წლების ომის 
შედეგად გადასახლდნენ, მიუხედავად 1994 წელს საქართველოს, რუსეთსა და 
გაერთიანებული ერების ორგანიზაციის ლტოლვილთა უმაღლეს კომისარიატთან 
მიღწეული შეთანხმებისა, რომელიც ითხოვს იმ იძულებით გადაადგილებულ 
პირების უსაფრთხო, დაცულ და ნებაყოფლობით დაბრუნებას, რომლებიც ომის 
დროს გაიქცნენ. იძულებით გადაადგილებულ პირთაგან დაახლოებით 45 000, მათ 
შორი ბევრი ადამიანი, ვინც სეზონურ სამუშაოებზე მუშაობს, დაბრუნდა გალისა 
და ოჩამჩირის რაიონებში, აფხაზეთის ქვემო ნაწილში, მაგრამ აფხაზეთის დე 
ფაქტო უფლებამოსილი პირები იძულებით გადაადგილებულ პირებს აფხაზეთის 
სხვა რაიონებში დაბრუნების ნებას არ რთავენ. ქვეყნის სხვა რეგიონებში მცხოვრებ 
იძულებით გადაადგილებულ პირებს უარი უთხრეს აფხაზეთში სახლების 
დაბრუნებაზე, 2008 წლის „კანონის“ საფუძველზე 1992-93 წლებში ყველა 
„მიტოვებული საკუთრების“ ჩამორთმევის შესახებ. 

 

ლტოლვილთა დაცვა 

თავშესაფარზე ხელმისაწვდომობა: 

კანონი ითვალისწინებს თავშესაფრის მიცემას ან ლტოლვილის სტატუსის 
მინიჭებას და მთავრობამ ლტოლვილთა დაცვის უზრუნველსაყოფად სისტემა 
შექმნა.  

მართალია, 2012 წელს კანონში შესწორება შეიტანეს თავშესაფრის მიცემის 
იურიდიული ჩარჩოების საერთაშორისო სტანდარტებთან დაახლოების მიზნით, 
გაეროს ლტოლვილთა უმაღლესი კომისარიატისა და სხვა დამკვირვებლების 
ცნობით, კვლავ რჩება ხარვეზები თავშესაფრის მიცემის სასამართლო 
გადაწყვეტილებისა და ლტოლვილის სტატუსის განსაზღვრის სისტემაში. 
უფლებამოსილმა პირებმა თავშესაფრის შესახებ განაცხადის შედარებით ნაკლები 
რაოდენობა  დაამტკიცეს, ლტოლვილის სტატუსის აღიარება, როგორც ჩანს, 
პოლიტიკურ საფთხეებთან აღმოჩნდა დაკავშირებული, მაგალითად, 
ოკუპირებული ტერიტორიების აღიარების გამოწვევის შიშთან. 

შუა წლის მონაცემებით,  292-მა პირმა განაცხადა თავშესაფრის მოთხოვნის 
შესახებ, მაშინ, როცა 2013 წელს ქვეყანაში 716 თავშესაფრის მოთხოვნის განაცხადი  

იყო. თავშესაფრის მაძიებელთა უდიდესი ნაწილი ერაყიდან, უკრაინიდან  და 
სირიიდან იყო. წლის პირველი ნახევრის განმავლობაში თავშესაფრის 
მაძიებელთაგან 14 პირმა ლტოლვილის სტატუსი, ხოლო 24-მა დამატებითი დაცვა 
მიიღო. აღსანიშნავია ივლისიდან სექტემბრამდე პერიოდში  ქვეყანაში 
თავშესაფრის მოთხოვნის შესახებ განაცხადების მატება. 

დასაქმება:  

გაეროს ლტოლვილთა უმაღლეს კომისარიატის ცნობების მიხედვით, 
სირიელებს, რომელთა უმრავლესობას ჰქონდა ჰუმანიტარული სტატუსი, ხელი არ 
მიუწვდებოდათ კანონიერ დასაქმებაზე. 

ძირითად მომსახურებაზე ხელმისაწვდომობა:  

ლტოლვილად აღიარებული პირებისათვის მთავრობა არ ითვალიწინებს 
თითქმის არანაირ დახმარებას ინტეგრაციის თვალსაზრისით, ამიტომ ბევრნი 
ეყრდნობიან იმ შეზღუდულ მხარდაჭერას, რომელსაც საერთაშორისო 
ორგანიზაციები სთავაზობენ, როგორიცაა გაეროს ლტოლვილთა უმაღლესი 
კომისარიატი. ერთადერთი მიმღები ცენტრი ქვეყანაში, რომელიც თავშესაფრის 
მაძიებლებს სთავაზობს შესაფერის პირობებს,  60-ადგილიანია; წინა ორი წლის 
მანძილზე თავშესაფრის მაძიებელთა მატების გამო დაწესებულება 
გადატვირთული იყო. 

გრძელვადიანი გადაწყვეტილებები: 

მთავრობა აგრძელებდა ჩეჩენი ლტოლვილების ადგილობრივი 
ინტეგრაციის ხელშეწყობას ნატურალიზაციისა და გაეროს ლტოლვილთა 
უმაღლეს კომისარიატთან თანამშრომლობის საშუალებით, რათა დახმარებოდა 
მათ ხანგრძლივი საცხოვრებლითა და საარსებო წყაროთი უზრუნველყოფაში. 
თუმცა წლის განმავლობაში მთავრობამ არ დააკმაყოფილა ჩეჩენი ლტოლვილების 
არც ერთი განაცხადი ნატურალიზაციის შესახებ და არ ახსნა უარის მიზეზები. 
მთავრობამ გადადგა ნაბიჯები, რათა ადგილობრივ ინტეგრაციაში ხელი შეეწყო 
ახლო აღმოსავლეთის ქვეყნებიდან შემოსული მზარდი რაოდენობის 
ლტოლვილებისთვის, ძირითადად, ერაყელებისა და სირიელებისთვის, მაგრამ 
სრულად ვერ დააკმაყოფილა ამ ლტოლვილთა საჭიროებები. 

 

მოქალაქეობის არმქონე პირები 

კანონით გათვალისწინებულია მოქალაქეობის მინიჭება დაბადებისთანავე, 
თუ ერთ-ერთი ან ორივე მშობელი მოქალაქეა. კანონი მოქალაქეობას ანიჭებს 
აგრეთვე მოქალაქეობის არმქონე პირების შვილებს, რომლებიც ქვეყნის 
ტერიტორიაზე დაიბადნენ. კანონში გათვალისწინებულია, რომ ზრდასრული 
პირი შეიძლება გახდეს მოქალაქე, თუ ის აკმაყოფილებს შემდეგ მოთხოვნებს: (ა) 
ბოლო ხუთი წლის მანძილზე მუდმივად ცხოვრობს ქვეყნის ტერიტორიაზე; (ბ) 
იცის სახელმწიფო ენა;  (გ) იცის მისი ისტორია და კანონები; და (დ) აქვს 
სამსახური ან ფლობს უძრავ ქონებას ქვეყნის ტერიტორიაზე, ეწევა ბიზნესს ან აქვს 
ქართული კომპანიის ან საწარმოს წილი. ნატურალიზაციის მაძიებელ პიროვნებას, 
პირველ რიგში, მოეთხოვება უარი თქვას სხვა ნებისმიერ ადრინდელ 
მოქალაქეობაზე. ზოგ შემთხვევებში პრეზიდენტს შეუძლია პირს მიანიჭოს 
მოქალაქეობა ამ მოთხოვნების დაკმაყოფილების გარეშე (იხ. ნაწილი 6, ბავშვები). 

აგვისტოს მდგომარეობით, გაეროს ლტოლვილთა უმაღლესი 
კომისარიატის, პარტნიორი არასამთავრობო ორგანიზაციებისა  და მთავრობის 
ერთობლივმა ძალისხმევამ შედეგად მოიტანა  ქვეყანაში 12 922 მოქალაქეობის 
არმქონე პირის იდენტიფიკაცია. ამ პირთა 90 პროცენტის მიერ მოქალაქეობის 
არქონის ძირეული მიზეზი უკავშირდებოდა ყოფილი საბჭოთა კავშირის დაშლას. 
10 პროცენტი მოქალაქეობის გარეშე დარჩა ან საქართველოს მოქალაქეობაზე 
უარის თქმის შემდეგ, ან  იმის გამო, რომ ქართული წარმომავლობა ვერ 
დაამტკიცა. ქვეყანამ წინ წაიწია მოქალაქეობის არქონის აღკვეთასა და 
შემცირებაში. ქვეყანამ განაახლა თავისი კანონები, დაადგინა პროცედურები 
მოქალაქეობის არქონის განსასაზღვრად  და მხარი დაუჭირა არასამთავრობო 
ორგანიზაციებს, რომლებიც დოკუმენტაციის ნაკლოვანებების შევსებასა და 
იურიდიულ კონსულტაციებზე მუშაობენ. დამკვირვებლებმა აღნიშნეს, რომ 
მოქალაქეობის არმქონე პირებისთვის ან მოქალაქეობის დაკარგვის რისკის ქვეშ 
მყოფი პირებისთვის, რომლებიც  უმცირესობისა და იზოლირებული ჯგუფების 
წევრები არიან, როგორებიც არიან მაგალითად ბოშები, განხორციელებული 
ქმედებები საკმარისი არ არის და ხელისუფლებისგან განსაკუთრებული 
ძალისხმევა მოითხოვეს. 

 

ნაწილი 3. პოლიტიკური უფლებების დაცვა: მოქალაქეთა უფლება 
შეცვალონ თავიანთი მთავრობა 

 

კონსტიტუცია და კანონი  უზრუნველყოფს მოქალაქეების შესაძლებლობას 
შეცვალონ თავიანთი მთავრობა თავისუფალი და სამართლიანი არჩევნების გზით, 

რითაც მოქალაქეები სარგებლობდნენ  წლის განმავლობაში, თუმცა ზოგიერთი 
პრობლემა კვლავ არსებობდა. 

 

არჩევნები და პოლიტიკური მონაწილეობა 

ბოლო არჩევნები:  

თავის შემაჯამებელ განცხადებაში იანვარში ევროპის უსაფრთხოებისა და 
თანამშრომლობის ორგანიზაციის დემოკრატიული ინსტიტუტების და ადამიანის 
უფლებების ოფისმა (OSCE/ODIHR) 2013 წლის საპრეზიდენტო არჩევნებს 
ეფექტურად ორგანიზებული და გამჭვირვალე უწოდა და მიიჩნია, რომ საარჩევნო 
საკანონმდებლო ბაზამ მყარი საფუძველი შექმნა დემოკრატიული არჩევნების 
ჩასატარებლად. ანგარიშში აღნიშნულია, რომ არჩევნები ჩატარდა მეგობრულ და 
კონსტრუქციულ გარემოში,   გამოხატვის, გადაადგილებისა და შეკრების 
ფუნდამენტური თავისუფლებების დაცვით მთელი კამპანიის განმავლობაში. 
ადგილობრივმა და საერთაშორისო დამკვირვებლებმა წინასაარჩევნო გარემო და 
მედიის მიერ მოვლენების გაშუქება დაახასიათეს, როგორც ნაკლებად 
პოლარიზებული 2012 წლის საპარლამენტო არჩევნებთან შედარებით. 
ნაკლოვანებებში შედის განცხადებები პოლიტიკური ზეწოლის შესახებ, მათ 
შორის ერთიანი ნაციონალური მოძრაობის წარმომადგენლების მიმართ 
ადგილობრივი თვითმართველობის ორგანოებში,  საარჩევნო კოდექსის 
დებულებების ბუნდოვანი და არათანაბარი გამოყენება და კამპანიის 
დაფინანსების არასაკმარისი მონიტორინგი. 

ეროვნულ-დემოკრატიულმა ინსტიტუტმა, საერთაშორისო 
გამჭვირვალობამ, საერთაშორისო რესპუბლიკურმა ინსტიტუტმა, საქართველოს 
ახალგაზრდა იურისტთა ასოციაციამ და სამართლიანმა არჩევნებმა მიიჩნიეს, რომ   
ქალაქის საკრებულოს წევრების, ადგილობრივი მმართველობის აღმასრულებელი 
გამგებლებისა და მერების ადგილობრივი თვითმმართველობის ივნისში 
ჩატარებული  არჩევნები კონკურენტუნარიანი იყო, მიუხედავად იმისა, რომ 
შეინიშნებოდა გარკვეული ხარვეზები კანდიდატებზე ზეწოლასთან და 
ოპოზიციური პარტიის წევრების მიმართ ძალადობასთან დაკავშირებით. 
დამკვირვებლებმა აღნიშნეს, რომ გაუმჯობესდა  საარჩევნო კანონმდებლობა და 
ადმინისტრირების პროცესი. ადგილობრივი და საერთაშორისო ორგანიზაციების 
ცნობით, მართალია, არჩევნების დღეს შედარებით ცოტა დარღვევები იყო, მაგრამ 
მათ ხაზი გაუსვეს   წინასაარჩევნო პერიოდში არსებულ ნაკლოვანებებს. ამგვარ 
ნაკლოვანებებში შედის მერობის კანდიდატების რეგისტრაციისას საარჩევნო 
კოდექსის არათანმიმდევრული გამოყენება, ოპოზიციური კანდიდატების 
მოსახსნელად  ზეწოლის შესახებ განცხადებები და ოპოზიციური პარტიის 

წევრებსა და მხარდამჭერებზე ძალადობა. არასამთავრობო ორგანიზაციები 
აქტიურად აკრიტიკებდნენ თბილისის ყოფილი მერის, ერთიანი ნაციონალური 
მოძრაობის საარჩევნო შტაბის უფროსის, გიორგი (გიგი) უგულავას დაპატიმრების 
დროსა და წინასწარ დაკავებას  4 ივლისს,  უშუალოდ არჩევნების მეორე ტურის 
წინ. 

წინასაარჩევნო პერიოდის განმავლობაში 527-მა კანდიდატმა სხვადასხვა 
პარტიებიდან მოხსნა საკუთარი კანდიდატურები. პარტიებმა და კოალიციებმა: 
ერთიანმა ნაციონალურმა მოძრაობამ, ნინო ბურჯანაძე -  გაერთიანებულმა 
ოპოზიციამ, ქრისტიან-დემოკრატებმა, არასაპარლამენტო ოპოზიციამ და 
საქართველოს გზამ  განაცხადეს, რომ მათი ზოგიერთი კანდიდატის მიმართ იყო 
ზეწოლა, რათა ისინი გამოთიშვოდნენ საარჩევნო მარათონს, რომ შეინიშნებოდა 
აგრეთვე კამპანიის ღონისძიებებში ჩარევის ფაქტები. საქართველოს ახალგაზრდა 
იურისტთა ასოციაციის ცნობით, 50-მდე კანდიდატმა ექვსი სხვადასხვა 
პარტიიდან მოხსნა საკუთარი კანდიდატურა ზეწოლის გამო, კერძოდ, დმანისში, 
თეთრიწყაროში, წალკაში, დრაკოვში, სარვანსა და მარნეულში. 14 ივნისს, 
სამართლიანი არჩევნებისა და დემოკრატიის საერთაშორისო საზოგადოებამ 
(ISFED), საქართველოს ახალგაზრდა იურისტთა ასოციაციამ და საერთაშორისო 
გამჭვირვალობამ გააკრიტიკეს მთავრობა  ოპოზიციური კანდიდატების მიმართ 
მუქარის შესახებ შემოსული საჩივრების გამოძიებების გამო, რომლებიც 
არაჯეროვნად და არაქმედითად მიიჩნიეს. ნოემბრის მდგომარეობით, მთავარმა 
პროკურატურამ დაიწყო მხოლოდ ოთხი გამოძიება განცხადებებზე, რომლებშიც 
შედის ოპოზიციის კანდიდატების შერჩევითი ნარკოლოგიური შემოწმება  და მათ 
მიმართ მუქარა, რომ კანდიდატების ოჯახის წევრები დაკარგავდნენ სამუშაოს, 
თუ ისინი არ მოხსნიან თავიანთ კანდიდატურას. საერთაშორისო 
გამჭვირვალობამ, საქართველოს ახალგაზრდა იურისტთა ასოციაციამ და 
სამართლიანმა არჩევნებმა  ერთობლივ განცხადებაში მთავრობის რეაგირებას 
არასაკმარისი და არაქმედითი უწოდეს.  

ეროვნულ-დემოკრატიულმა ინსტიტუტმა აღნიშნა, რომ შენიშნული 
ძალადობის დონე უფრო სერიოზული და ფართოდ გავრცელებული აღმოჩნდა, 
ვიდრე უკანასკნელ საარჩევნო წლებში;და იყო განაცხადები, რომ მთავრობა 
სათანადოდ არ სჯის დაამნაშავეებს.  

არასამთავრობო ორგანიზაციები იუწყებიან სავარაუდოდ პოლიტიკური 
ნიშნით ფიზიკური ანგარიშსწორების 4 და დაშინების 15 შემთხვევის შესახებ 
უმეტესად ოპოზიციის წარმომადგენლების მიმართ.  თავისუფალი და 
სამართლიანი არჩევნებისთვის უწყებათაშორისი კომისიის (IATF) თავმჯდომარემ 
და იუსტიციის მინისტრმა თეა წულუკიანმა პრინციპული პოზიცია დაიკავა  
ძალადობისა და დაშინების წინააღმდეგ, მაგრამ რიგ შემთხვევებში 



53 
 

სამართალდამცავი ორგანოების წარმომადგენლებმა ვერ უზრუნველყვეს 
კამპანიის ღონისძიებების მშვიდობიანი და უსაფრთხო ჩატარება. 

მიუხედავად იმისა, რომ გავრცელებული ინფორმაციის შესაბამისად  
ადმინისტრაციული რესურსების საარჩევნო უპირატესობის მიზნით გამოყენების 
შემთხვევები შემცირდა, ამ პრობლემაზე კვლავ შეწუხებას გამოთქვამენ 
ოპოზიციურ პარტიები და არჩევნებზე დამკვირვებელი მოქალაქეები. 
სამართლიანი არჩევნების და დემოკრატიის საერთაშორისო საზოგადოებისა და 
საქართველოს ახალგაზრდა იურისტთა ასოციაციის ცნობით, ადმინისტრაციული 
რესურსების საარჩევნო მიზნებისთვის ბოროტად გამოყენების ნაკლები 
შემთხვევებია  1 აპრილიდან 15 ივნისის ჩათვლით პერიოდში, 2012 და 2013 
წლების ეროვნულ არჩევნებთან შედარებით. თუმცა დამკვირვებლებმა აღნიშნეს, 
რომ  საარჩევნო კამპანიის ოფიციალურად  გახსნამდე რამდენიმე დღით ადრე 
რამდენიმე რეგიონში  ადგილობრივი ბიუჯეტები გაიზარდა. ამომრჩევლებმა 
პირდაპირი წესით აირჩიეს 12 მერი, მაშნ როცა 2010 წლის ადგილობრივი 
თვითმმართველობის წინა არჩევნებში არჩეული იქნა მხოლოდ ერთი. პირველად 
ქვეყანაში ამომრჩევლებმა პირდაპირი წესით აირჩიეს გამგებლები ყველა 53 
საარჩევნო ოლქში. კანდიდატებს ხმათა 50 პროცენტი სჭირდებოდათ 
გამარჯვებისათვის (შედარებისათვის: 30 პროცენტი - 2010 წელს). ამის გამო 21 
ოლქში აუცილებელი გახდა არჩევნების მეორე ტურის გამართვა, რაც 
უპრეცედენტო შემთხვევაა. 

პოლიტიკური პარტიები და პოლიტიკური მონაწილეობა: 

2013 წლის საპრეზიდენტო არჩევნებში ერთიანი ნაციონალური მოძრაობის 
წევრები ამტკიცებდნენ, რომ გამოძიებები ოპოზიციის წარმომადგენელთა ისეთ 
დანაშაულებებზე, როგორებიცაა სახელმწიფო სახსრების ბოროტად გამოყენება  
და ფულის გათეთრება, პოლიტიკურად მოტივირებული იყო. 2012 წლის 
საპარლამენტო არჩევნების შემდეგ ერთიანი ნაციონალური მოძრაობის 
ზოგიერთმა მოხელემ განაცხადა, რომ მათ ნებაყოფლობით შეიცვალეს პარტია იმ 
საპროტესტო გამოსვლებზე საპასუხოდ, რომლებიც ერთიანი ნაციონალური 
მოძრაობის ადგილობრივ მოხელეებს  გადადგომისკენ მოუწოდებდა. ამ 
დემონსტრაციებმა, მტკიცების თანახმად, გამოიწვია მათი გადადგომა და ან სხვა 
პარტიებში გადასვლა, რადგანაც ბევრმა პოლიტიკოსმა, რომლებიც ადრე 
ნაციონალურ მოძრაობასთან იყო ასოცირებული  თავი დამოუკიდებლად 
პოლიტიკოსად გამოაცხადა, ან გადავიდა კოალიცია ქართული ოცნებაში.   

2012 წლის საპარლამენტო არჩევნებიდან ოთხი თვის შემდეგ, სამართლიანი 
არჩევნებისა და დემოკრატიის საერთაშორისო საზოგადოების ცნობით, ახალი 
უმრავლესობის ფორმირების შედეგადაც პოლიტიკოსებმა ჩამოაყალიბეს ახალი 
პოლიტიკური ფრაქციები 54 მუნიციპალიტეტში, ხოლო ახალგაზრდა იურისტთა 

ასოციაციის ცნობით, 36 საკრებულოს თავმჯდომარე გადადგა, მათგან 30-ზე მეტი 
- პირადი მიზეზების გამო. ამავე პერიოდში 50 მერი გადადგა, აქედან 48 -  პირადი 
მიზეზების გამო და 2 - ადგილობრივ საკრებულოში იმპიჩმენტის პროცედურის 
შედეგად. სამართლიანი არჩევნებისა და დემოკრატიის საერთაშორისო 
საზოგადოების, საერთაშორისო გამჭვირვალობა - საქართველოს და საქართველოს 
ახალგაზრდა იურისტთა ასოციაციის რწმენით, ზოგიერთი გადადგომა კოალიცია 
ქართული ოცნების ზეწოლის შედეგია ან რეგიონულ, ან ეროვნულ დონეზე. 2012 
წლის საპარლამენტო არჩევნების შემდეგ იყო რამდენიმე შემთხვევა, როდესაც 
ახლად დანიშნულმა მოხელეებმა გაათავისუფლეს საჯარო მოსამსახურეები, მათ 
შორის მუნიციპალიტეტებისა და თბილისის მერიის თანამშრომლები და სკოლის, 
კულტურული ცენტრისა და სახანძრო სამსახურის მუშაკები. სამართლიანი 
არჩევნებისა და დემოკრატიის საერთაშორისო საზოგადოების შეფასებით, 2012 
წლის ოქტომბრის საპარლამენტო არჩევნებსა და 2013 წლის თებერვალს შორის 
პერიოდში მოხდა  ადგილობრივ დონეზე გადადგომისა და განთავისუფლების 
1,877 შემთხვევა. ხშირ შემთხვევებში რამდენიმე ათეული თანამშრომელი 
გადადგომის შესახებ განცხადებით ერთსა და იმავე დღეს მიმართავდა, რამაც 
გააჩინა ეჭვები, თანამდებობას ნამდვილად საკუთარი სურვილით ტოვებდნენ თუ 
ზეწოლის გამო. ივნისში თბილისის ახალი მერის არჩევნების შემდეგ იძულებითი 
გადადგომების შესახებ განცხადებებმა აიძულა ახალგაზრდა იურისტთა 
ასოციაცია, სამართლიანი არჩევნები და საერთაშორისო გამჭვირვალობა - 
საქართველო გაევრცელებინათ ერთობლივი განცხადება, სადაც დაგმობილია 
საჯარო მოსამსახურეთა სავარაუდოდ, პოლიტიკური ნიშნით 
განთავისუფლებები,.  

ივნისში ჩატარებული ადგილობრივი თვითმმართველობის არჩევნების 
პირველი ტურის შემდეგ ერთიანმა ნაციონალურმა მოძრაობამ გააკრიტიკა 
თბილისის ყოფილი მერისა და ერთიანი ნაციონალური მოძრაობის საარჩევნო 
შტაბის უფროსის, გიორგი (გიგი) უგულავას, 4 ივლისს დაკავებისა და წინასწარი 
პატიმრობის ფაქტი, როგორც პოლიტიკურად მოტივირებული, რადგან ეს მოხდა 
უშუალოდ არჩევნების მეორე ტურის წინ. იუსტიციის სამინისტრო ამტკიცებს, 
რომ უგულავამ სცადა ქვეყნიდან გაქცევა, ამიტომ მას აღარ იცავს მთავრობის მიერ 
წინასაარჩევნო პერიოდში პოლიტიკური  აქტივისტების  მიმართ  ბრალდებების 
წაყენებაზე თვითდაკისრებული მორატორიუმის შედეგად მინიჭებული 
იმუნიტეტი..  

პირველი ექვსი თვის განმავლობაში მთელი ქვეყნის მასშტაბით ოპოზიციის 
აქტივისტებს ფიზიკურად გაუსწორდნენ რამდენიმე ქალაქში. 31 მარტს ერთიანი 
ნაციონალური მოძრაობის საქართველოს პარლამენტის წევრმა, ნუგზარ 
წიკლაურმა, განაცხადა, რომ მას საკუთარ სახლთან თავს დაესხა, ყველაზე ცოტა, 
შვიდი ადამიანი, რომლებიც ელექტროშოკური მოწყობილობით იყვნენ 
შეიარაღებულები, რომლებმაც, როგორც მას მიაჩნია,  მისი გატაცება სცადეს. მისი 



55 
 

განცხადების კვალდაკვალ, პრემიერ-მინისტრმა დაგმო  ეს ფაქტი, და სახალხო 
დამცველმა და არასამთავრობო ორგანიზაციებმა გაავრცელეს სწრაფი გამოძიების 
მოუწოდება. წიკლაურის მტკიცებით, მასზე თავდასხმა უკავშირდება მის 
განცხადებებს, რომ თათუხაშვილი მთავარი პროკურატურის ორმა წევრმა აწამა 
და უფლებამოსილი პირები ცდილობენ მას გაჩუმება აიძულონ. 

27 მაისს, ზურაბ ჭიაბერაშვილს, ერთიანი ნაციონალური მოძრაობის 
პოლიტიკური საბჭოს წევრსა და თავისუფალი და სამართლიანი არჩევნების 
უწყებათაშორის კომისიაში პარტიის წარმომადგენელს, თავს დაესხნენ კაფეში, 
თბილისში, როგორც იტყობინებიან, იმის გამო, რომ წინა ხელისუფლების 
წარმომადგენელია. თავდასხმის საპასუხოდ, საქართველოს ახალგაზრდა 
იურისტთა ასოციაციამ და საერთაშორისო გამჭვირვალობა - საქართველომ 
გაავრცელეს განცხადება, რომელიც ყველა მხარეს მოუწოდებდა ძალადობისგან 
თავი შეეკავებინათ, ხოლო მთავრობას - უზრუნველეყო თავდასხმის დროული და 
ობიექტური გამოძიება. მიუხედავად იმისა, რომ უფლებამოსილმა პირებმა  
ჭიაბერაშვილის თავდამსხმელს ბრალი დასდეს  მცირედი ზიანის განზრახ 
მიყენებაში, ჭიაბერაშვილის ადვოკატების მტკიცებით, უფრო მკაცრი ბრალი უნდა 
წაეყენებინათ. მაისის დასაწყისში ბიზნესმენი და  ერთიანი ნაციონალური 
მოძრაობის მთავრობის დროს შინაგან საქმეთა სამინისტროს ყოფილი მოხელის 
ძმა, დავით კოდუა, სასტიკად სცემეს, რასაც მთავარმა პროკურატურამ უწოდა 
„განზრახ ჯგუფური თავდასხმა შურისძიების მოტივით.“ იყო პრეტენზიები, რომ 
მთავრობამ სათანადო პასუხი არ გასცა ამ განცხადებებზე. ევროკავშირის 
სპეციალურმა მრჩეველმა, თომას ჰამარბერგმა, აღნიშნა, რომ უფლებამოსილი 
პირები სათანადოდ არ რეაგირებენ, რათა შეაჩერონ არჩევნებთან დაკავშირებული 
ძალადობა.  

ქალებისა და უმცირესობების მონაწილეობა : 

150-ადგილიან პარლამენტში 16 ქალია. ხუთი ვიცე-სპიკერიდან ერთი 
ქალია, ასევე ქალები არიან პარლამენტის ადამიანის უფლებათა დაცვისა და 
პროცედურული კომიტეტების თავმჯდომარეები. მინისტრთა 19-წევრიან 
კაბინეტში 3 ქალია და  14-წევრიან უზენაეს სასამართლოში - 3 ქალი. 

ეთნიკური წარმოშობით სამი  სომეხი, სამი აზერბაიჯანელი და ერთი ოსია 
ახალ პარლამენტში, მაგრამ ეთნიკური უმცირესობის არც ერთი  წევრი არ არის 
მინისტრთა კაბინეტში, საქართველოს უზენაესი სასამართლოსა ან 
საკონსტიტუციო სასამართლოში. უმაღლესი რანგის ქალაქის მმართველებს 
შორის არიან ეთნიკური უმცირესობის ლიდერები.  

ქალთა წარმომადგენლობა ისევ დაბალი იყო ადგილობრივი 
თვითმმართველობის არჩევნებში, რომელიც წელს გაიმართა. მერის 12 

პოსტისათვის საარჩევნო მარათონის პირველ რაუნდში მერობის 87 
კანდიდატიდან მხოლოდ 10 კანდიდატი  იყო ქალი. არც ერთი ქალი არ 
მოხვედრილა მერობის  საარჩევნო მარათონის მეორე ტურში. ადგილობრივ 
დონეზე მმართველობისთვის 59 გამგებლის პოსტზე 262 კანდიდატიდან მხოლოდ 
10 ქალი იყო. ადგილობრივ მმართველობაში ხალხმა 1 ქალი აირჩია გამგებლად. 
მართალია, უმეტესმა პარტიებმა გამოიყენეს ფინანსური სტიმული თავიანთი 
წინასაარჩევნო სიების 30 პროცენტით ქალებით შევსებისათვის, მაგრამ ქალების 
დიდი ნაწილი სიების ბოლოში შეიყვანეს და ამგვარად, ისინი არ იქნენ არჩეული.  

ცენტრალური საარჩევნო კომისიის მონაცემებით, ეთნიკურად  სომხებით 
დასახლებული ჯავახეთის მხარიდან მხოლოდ ახალქალაქსა და ნინოწმინდას 
ჰყავდა ეთნიკურად სომხური წარმომადგენლობა მუნიციპალურ საბჭოებში 
ადგილობრივი თვითმმართველობის არჩევნების შედეგად. ყველა სხვა 
თანამდებობის პირი, რომლებიც ადგილობრივი თვითმმართველობის არჩევნებში 
აირჩიეს, ეთნიკური წარმოშობით ქართველი იყო. 

აფხაზეთის დე ფაქტო უფლებამოსილი პირები აგრძელებდნენ მოქალაქეთა 
ხმის მიცემის და პოლიტიკურ პროცესებში მონაწილეობის  უფლებების 
შეზღუდვას, „მოქალაქეობის“ კანონის შესაბამისად, რომელიც აიძულებდა 
ეთნიკურად ქართველებს უარი ეთქვათ თავიანთ მოქალაქეობაზე, რათა ხმა 
მიეცათ ან მონაწილეობა მიეღოთ ადგილობრივ არჩევნებში. ის ეთნიკურად 
ქართველებიც კი, რომლებიც სურვილს გამოთქვამდნენ აფხაზური „პასპორტის“ 
მისაღებად განაცხადის შეტანაზე, როგორც წესი, ხანგრძლივი დაგვიანების გამო ამ 
პასპორტებს დროულად ვერ იღებდნენ, იმისათვის, რომ მოესწროთ არჩევნებში 
მონაწილეობა. ეთნიკურად ქართველები სამხრეთ ოსეთში ასევე იძულებულები 
იყვნენ მიეღოთ ოსური „მოქალაქეობა“ და „პასპორტი“ იმისთვის, რომ 
მონაწილეობა მიეღოთ პოლიტიკურ ცხოვრებაში. 

აფხაზეთში  აგვისტოში ჩატარდა დე ფაქტო „საპრეზიდენტო არჩევნები“. 
იმის გამო, რომ არსებობენ დიდი რაოდენობით იძულებით გადაადგილებული 
პირები, რომლებსაც დე ფაქტო ხელისუფლებამ აუკრძალა კენჭისყრაში 
მონაწილეობა, არჩევნები არ შეიძლება ჩაითვალოს თავისუფლად და 
სამართლიანად. 

 

ნაწილი 4. კორუფცია და გამჭვირვალობის უკმარობა მთავრობაში 

კანონით გათვალისწინებულია მოხელეთა სისხლის სამართლის 
პასუხისმგებლობა კორუფციისთვის და მთავრობამ შედეგიანად აამუშავა ეს 
კანონი დაბალ დონეებზე არსებული კორუფციის წინააღმდეგ საბრძოლველად. 
გამოკითხვის მონაცემთა  თანახმად, 2013 წელს მოსახლეობის 4-მა პროცენტმა 
განაცხადა, რომ საჯარო სამსახურის მისაღებად ქრთამი გადაიხადა.  

კორუფცია: 

იყო განცხადებები მაღალი დონის კორუფციის შესახებ. წლის 
განმავლობაში უფლებამოსილმა პირებმა უწყების უფროსის დონეზე ყოფილი 
ხელისუფლების ორ წარმომადგენელს დასდეს ბრალი  კორუფციასთან 
დაკავშირებულ დანაშაულში. მაგალითად, 17 თებერვალს, სასამართლომ ორ 
სხვადასხვა საქმეში დამნაშავედ ცნო ივანე (ვანო) მერაბიშვილი, ყოფილი შინაგან 
საქმეთა მინისტრი, ყოფილი პრემიერ-მინისტრი და ერთიანი ნაციონალური 
მოძრაობის გენერალური მდივანი და მას ხუთი წლით თავისუფლების აღკვეთა 
მიუსაჯა. პირველ საქმეში სასამართლომ დაადგინა, რომ მერაბიშვილი 
ამომრჩეველთა მოსყიდვას ეწეოდა და  სახელმწიფო სახსრებიდან 5.2 მილიონი 
ლარი (2.9 მილიონი აშშ დოლარი)  გაფლანგა ერთიანი ნაციონალური მოძრაობის 
საქმიანობაზე  წინასწარ 2012 წლის საპარლამენტო არჩევნების წინ. სასამართლოს 
გადაწყვეტილების თანახმად, მერაბიშვილმა ფული დახარჯა სამთავრობო 
პროგრამაზე  დაუსაქმებელი მოქალაქეების სასწავლო და დასაქმების 
პროგრამებში დასარეგისტრირებლად. ბრალდების მტკიცებით იმის ნაცვლად, 
რომ ამ პროგრამაში მიეღოთ მონაწილეობა, დაახლოებით 22 000-მა მოქალაქემ, 
ანაზღაურება მიიღო ერთიანი ნაციონალური მოძრაობის საარჩევნო კამპანიის 
სხვადასხვაგვარი ღონისძიებების შესრულებაში, მათ შორის საარჩევნო 
მიტინგებში მონაწილეობასა და ერთიანი ნაციონალური მოძრაობის ბუკლეტების 
დარიგებაში. გარდა ამისა, სასამართლომ სამსახურებრივი გულგრილობის გამო 50 
000 ლარით (29000 აშშ დოლარი) დააჯარიმა მერაბიშვილთან ერთად 
ბრალდებული ჯანდაცვის ყოფილი მინისტრი და ყოფილი კახეთის გამგებელი , 
ზურაბ ჭიაბერაშვილი, თუმცა მოუხსნა გაფლანგვისა და ამომრჩევლის მოსყიდვის 
ბრალდებები.  

მეორე საქმეში სასამართლომ მერაბიშვილი დამნაშავედ ცნო შინაგან 
საქმეთა მინისტრობის დროს 2009 წელს უფლებამოსილების ბოროტად 
გამოყენების გზით საკუთრების უფლების ხელყოფასა  და  158 000 ლარის (აშშ 
დოლარი 90 000 აშშ დოლარი) გაფლანგვაში. სასამართლომ დაადგინა, რომ 
მერაბიშვილმა და მისმა ოჯახმა გამოიყენეს კერძო ვილა მფლობელისათვის 
კომპენსაციის გადახდის გარეშე და გაარემონტეს იგი  საქართველოს შინაგან 
საქმეთა სამინისტროს სახსრებით. 

29 ივლისს საქართველოს მთავარმა პროკურატურამ ბრალი დასდო ყოფილ 
პრეზიდენტს სააკაშვილს, 8.8 მილიონი ლარის (5.0 მილიონი აშშ დოლარი) 
სახელმწიფო სახსრების გაფლანგვაში 2009 წელსა და 2013 წლის თებერვალს 
შორის პერიოდში. მთავარი პროკურატურის მტკიცებით, სააკაშვილმა 
სახელმწიფო ბიუჯეტიდან  თანხა გამოიყენა  სახელმწიფო დაცვის სპეციალური 
სამსახურისთვის გადასახდელად, რომელიც უზრუნველყოფს  მაღალი 
თანამდებობის პირებისა და მათი ოჯახის წევრების უსაფრთხოებას. მთავარი 
პროკურატურის მტკიცებით, ხელისუფლებამ 2009 წელს სახელმწიფო დაცვის 
სპეციალური სამსახურის ხარჯები საიდუმლოდ  გამოაცხადა, რათა სააკაშვილის 
პირადი მიზნებისთვის გამოყოფილი ხარჯები საზოგადოებისთვის 
მიუწვდომელი გაეხადა. უწყების ინფორმაციით, ხარჯებში შედის კომფორტული 
სასტუმროები, სპა კურორტები, კოსმეტიკური პროცედურები და ტანსაცმლის 
შეძენა. სახელმწიფო დაცვის სპეციალური სამსახურის ყოფილ ხელმძღვანელს, 
თემურ ჯანაშიას, ამ საქმეში ასევე ედება ბრალი სისხლის სამართლის 
დანაშაულში. ნოემბრის მდგომარეობით, მთავარი პროკურატურა ასევე იძიებდა 
20 მილიონი ლარის (11.4 მილიონი აშშ დოლარი) ხარჯებს, გაწეულს 
საპრეზიდენტო და სახელმწიფო დაცვის სპეციალური სამსახურის 
ბიუჯეტებიდან 2009-2012 წლებში. 

შემოდგომის პერიოდში მთავარმა პროკურატურამ ბრალი  წარადგინა  
თავდაცვის სამინისტროში კორუფციის ორ სავარაუდო საქმეზე. ოქტომბრის 
ბოლოს უფლებამოსილმა პირებმა  ბრალი დასდეს სამინისტროს ხუთ  მოხელეს 
სავარაუდო გაფლანგვაში, რომელიც უკავშირდება 2013 წლის ხელშეკრულებას 
ოპტიკურ-ბოჭკოვანი კაბელის საიდუმლო შესყიდვების შესახებ. მეორე საქმეში 3 
ნოემბერს მთავარმა პროკურატურამ გამოაცხადა, რომ ბრალს უყენებს 6 მოხელესა 
და სამოქალაქო პირს სავარაუდო სამსახურეობრივ გულგრილობაში 2013 წელს 
საკვებით მოწამვლის საქმესთან დაკავშირებით, რომელმაც გამოიწვია  858 
სამხედრო პირის დაზარალება, რომელთაგან 90-ს ჰოსპიტალიზაცია დასჭირდა.  

წლის განმავლობაში სახელმწიფო აუდიტის სამსახურმა შექმნა დროებითი 
საკონსულტაციო კომისია, რომლის შემადგენლობაში შედიან ადგილობრივი და 
საერთაშორისო ორგანიზაციების წარმომადგენლები  პოლიტიკური დაფინანსების 
კანონიერებასა და გამჭვირვალობაზე მონიტორინგისთვის. ივნისში სახელმწიფო 
აუდიტის სამსახურმა მოითხოვა სასამართლოს დაეკისრებინა ჯარიმები სამი 
პოლიტიკური პარტიისათვის მას შემდეგ, რაც აღმოაჩინეს დარღვევები 
სამართლებრივი ანგარიშგების მოთხოვნების მხრივ. საქართველოს ახალგაზრდა 
იურისტთა ასოციაციამ მონიტორინგი გაუწია სახელმწიფო აუდიტის სამსახურის 
მიერ პოლიტიკური პარტიების ფინანსური საქმიანობის ზედამხედველობას და 
განაცხადა, რომ არ შეინიშნება სამსახურის მიერ პარტიებს შორის დისკრიმინაცია. 

საერთაშორისო გამჭვირვალობა - საქართველომ ივლისის ანგარიშში 
სახელმწიფო შიდა ფინანსური კონტროლის გამოწვევები საქართველოში  
აღნიშავნს, რომ  სამინისტროები დაუდევრობას იჩენდნენ  საკუთარი ფინანსური, 
ასევე არაფინანსური აქტივების ინვენტარიზაციისას, რის გამოც მათი ბოროტად 
გამოყენების რისკი უკიდურესად მაღალია. ანგარიში ხაზს უსვამს იმ უამრავ 
ხარვეზს, რომლებიც არსებობს სახელმწიფო შიდა ფინანსურ კონტროლსა და 
ფინანსური ანგარიშგების კანონმდებლობაში და დეტალების ნაკლებობას 
ბიუჯეტის დაგეგმვაში.  ანგარიშში აღნიშნულია, რომ რეალური პროგრამული 
ბიუჯეტის არარსებობა ქვეყანაში იყო ძირითადი ხელისშემშლელი ფაქტორი  
სახელმწიფო შიდა ფინანსური კონტროლის განხორციელებაში. საერთაშორისო 
გამჭვირვალობა - საქართველომ ასევე აღნიშნა, რომ ზოგიერთ სამინისტროში 
არის საბუღალტრო აღრიცხვის სარისკო სახელმძღვანელო პრაქტიკა და საეჭვო 
გადაწყვეტილებები შესყიდვების შესახებ. 

წლის განმავლობაში მთავრობამ სამთავრობო უწყებების ეფექტურობის, 
გამჭვირვალობისა და საზოგადოებრივი ანგარიშვალდებულების გასაზრდელად 
ზომები მიიღო, როგორებიცაა: საჯარო მოსამსახურეების ფულადი პრემიების 
დანიშვნასთან დაკავშირებული წესები და  სახელმწიფო საკუთრებაში არსებული 
სატრანსპორტო საშუალებების შეძენისა და გამოყენების წესი, რამაც ხელი შეუწყო 
კორუფციის შემცირებას. იუსტიციის სამინისტროს გენერალური ინსპექცია 
აქტიურად ატარებს ეთიკისა და დისციპლინურ შიდა ნორმებს პროკურატურაში. 

ფინანსური ინფორმაციის გამოქვეყნება:  

კანონი საჯარო მოხელეებისგან მოითხოვს საკუთარი და ოჯახის წევრების 
ფინანსური შემოსავლებისა და საკუთრების ყოველწლიური დეკლარაციების 
ჩაბარებას საგადასახადო შემოწმებისთვის; ეს ინფორმაცია ინტერნეტით 
ქვეყნდება. დეკლარაციების ბიურომ მიიღო ფინანსური დეკლარაციები და 
მთავარმა პროკურატურამ გამოიძია მთავრობაში არსებული კორუფციის 
შემთხვევები.  

საჯარო ინფორმაციაზე ხელმისაწვდომობა:   

ინფორმაციის თავისუფლების განვითარების ინსტიტუტმა (IDFI) აღნიშნა, 
რომ წლის განმავლობაში საჯარო დაწესებულებებმა „გამოიჩინეს უფრო მეტი 
პასუხისმგებლობა საჯარო ინფორმაციის გაცემის თვალსაზრისით.“ მართალია, 
კანონი ითვალისწინებს საზოგადოებისთვის მთავრობის შეკრებებისა და 
დოკუმენტების შესახებ ინფორმაციაზე ხელმისაწვდომობას, იყო შემთხვევები, 
როცა მთავრობამ ეს არ უზრუნველყო. ინფორმაციის თავისუფლების 
განვითარების ინსტიტუტის მაისის ანგარიშში საჯარო დაწესებულებებში 
ინფორმაციაზე ხელმისაწვდომობა, რომელიც ოქტომბრიდან 2013 წლის მარტამდე 

პერიოდს მოიცავს, აღნიშნულია, რომ საჯარო დაწესებულებებმა ინფორმაციის 
493 მოთხოვნიდან 444-ს უპასუხეს.  ანგარიშში აღნიშნულია, რომ საჯარო 
დაწესებულებები ყველაზე ნაკლებად რეაგირებდნენ იმ მოთხოვნებზე, რომლებიც 
მაღალჩინოსნების ელექტრონული ფოსტით მიმოწერას ეხებოდა. ოთხ 
სამინისტროს, მათ შორის ლტოლვილთა და განსახლების სამინისტროს, ჰქონდა 
100 პროცენტით რეაგირების მაჩვენებელი. საქართველოს შინაგან საქმეთა 
სამინისტროს ჰქონდა გამოხმაურების ყველაზე დაბალი მაჩვენებელი - 30 
პროცენტი. თორმეტ დაწესებულებას, მათ შორის სასჯელაღსრულებისა და 
პრობაციის  და თავდაცვის სამინისტროებს ჰქონდა რეაგირების 90 პროცენტზე 
მაღალი მაჩვენებელი. ინფორმაციის თავისუფლების კანონი ზღუდავს მესამე 
მხარის მიერ ინფორმაციაზე ხელმისაწვდომობას ისეთ საქმეებში, რომლებშიც  
მთავრობა საერთაშორისო სასამართლოებში მონაწილეობს. 

 

 

ნაწილი 5. მთავრობის დამოკიდებულება ადამიანის უფლებების 
სავარაუდო დარღვევების საერთაშორისო და არასამთავრობო გამოძიებების 
მიმართ 

 

ადგილობრივი და საერთაშორისო ადამიანის უფლებათა დაცვის 
ჯგუფები უმეტესწილად მთავრობის მხრიდან შეზღუდვების გარეშე 
საქმიანობდნენ, იძიებდნენ და აქვეყნებდნენ თავიანთი მუშაობის შედეგებს 
ადამიანის უფლებებთან დაკავშირებულ შემთხვევებზე. ზოგიერთმა 
არასამთავრობო ორგანიზაციამ  მთავრობასთან მჭიდრო ურთიერთობით 
ისარგებლა,  მოხელეები თანამშრომლობდნენ და გულისხმიერებას იჩენდნენ 
მათი შეხედულებების მიმართ; ხოლო ზოგიერთი არასამთავრობო ორგანიზაცია 
ჩიოდა, რომ მოხელეებთან საკმარისი კავშირი არ ჰქონდათ და მათ შეხედულებებს 
არად აგდებდნენ. რამდენიმე მაღალჩინოსანმა უარყოფითი განცხადებები 
გაავრცელა იმ არასამთავრობო ორგანიზაციების მიმართ, რომლებიც მხარს 
უჭერენ  რომ მთავრობის მხრიდან თვალთვალის განხორცილების დროს  
ყოფილიყო მთავრობის საქმიანობის უფრო მეტი კონტროლი და 
ანგარიშვალდებულება.  

მთავარი პრობლემები ადამიანის უფლებათა დაცვის სფეროში, რომლებიც 
დაძაბულობას იწვევდა მთავრობასა და არასამთავრობო ორგანიზაციებს შორის, 
იყო ზედამხედველობის უკმარობა თვალთვალზე, პატიმრებისადმი სასტიკი 
მოპყრობა და თანამდებობებიდან სავარაუდოდ, პოლიტიკური მოტივებით 
განხორციელებული განთავისუფლებები. 

ადამიანის უფლებათა დაცვის სამთავრობო ორგანოები:  

არასამთავრობო ორგანიზაციები კვლავაც განიხილავენ სახალხო 
დამცველის აპარატს, რომლის მოვალეობასაც ადამიანის უფლებების დაცვის 
მონიტორინგი და დარღვევების გამოძიება წარმოადგენს, როგორც ადამიანის 
უფლებების დაცვის ყველაზე ობიექტურ სამთავრობო ორგანოს. სახალხო 
დამცველის უფლებამოსილება არ მოიცავს უფლებას დაიწყოს სისხლის 
სამართლებრივი დევნა  ან სხვა იურიდიული მოქმედება, მაგრამ მას შეუძლია 
რეკომენდაცია გაუწიოს გარკვეულ ქმედებას და მთავრობის მიერ ამ 
რეკომენდაციაზე რეაგირებაა საჭირო. მართალია, სახალხო დამცველის აპარატი 
ჩვეულებრივ მთავრობის ჩარევის გარეშე საქმიანობდა და ქმედითად 
ითვლებოდა, მაგრამ სახალხო დამცველმა განაცხადა, რომ მთავრობა ხშირად 
ნაწილობრივ ან სრულიად არ პასუხობდა მის მოთხოვნებსა და რეკომენდაციებს. 
სახალხო დამცველმა განაცხადა, რომ, სახელდობრ,  შინაგან საქმეთა სამინისტრომ 
არ გაითვალისწინა მისი რეკომენდაციები. 

სახალხო დამცველს აქვს უფლება სამართალდამცავ ორგანოებს მისცეს 
არასავალდებულო რეკომენდაციები, რათა მათ გამოიძიონ ადამიანის უფლებათა 
დარღვევის კონკრეტული შემთხვევები. სახალხო დამცველმა კალენდარული 
წლის განმავლობაში უნდა ჩააბაროს წლიური ანგარიში ადამიანის უფლებათა 
შესახებ, მაგრამ მას აგრეთვე შეუძლია შეადგინოს პერიოდული ანგარიშები, იმის 
მიხედვით, როგორც ოფისი ჩათვლის საჭიროდ. სამთავრობო უწყებები 
ვალდებულნი არიან უპასუხონ სახალხო დამცველის ოფისიდან შემოსულ ყველა 
მოთხოვნას ინფორმაციის მიწოდებაზე 10 დღის განმავლობაში. ოფისს  არ 
შეუძლია განაცხადოს წამების ფაქტის შესახებ მსხვერპლის მკაფიო თანხმობის 
გარეშე. 

ოკუპირებული ტერიტორიების დე-ფაქტო უფლებამოსილმა პირებმა 
სახალხო დამცველის ოფისს არ მისცეს ამ ტერიტორიებზე შესვლის უფლება. 
ადამიანის უფლებათა დაცვისა და სამოქალაქო ინტეგრაციის საპარლამენტო 
კომიტეტს, საქართველოს შინაგან საქმეთა სამინისტროს ადამიანის უფლებათა 
დაცვისა და მონიტორინგის მთავარ სამმართველოსა და ეროვნული უშიშროების 
საბჭოს მრჩეველს ადამიანის უფლებათა საკითხებში აქვთ დარღვევებზე 
საჩივრების გამოძიების მანდატი. 

კანონი მთავარ პროკურორს ავალდებულებს დაიცვას ადამიანის უფლებები 
და ძირითადი თავისუფლებები. მთავარი პროკურატურის ადამიანის უფლებათა 
დაცვის სამმართველო ყოველმხრივ თვალყურს ადევნებდა სამართლებრივ 
დევნას და ზედამხედველობდა ამ პროცესის შესაბამისობას ადამიანის 
უფლებების ეროვნულ და საერთაშორისო სტანდარტებთან. ეს სამმართველო 
განიხილავდა პროკურატურის სისტემის სტატისტიკურ და ანალიტიკურ 
საქმიანობას და პასუხს აგებდა ადამიანის უფლებათა შესახებ იმ 

რეკომენდაციების გათვალისწინებასა და მათზე რეაგირებაზე, რომლებსაც 
ადამიანის უფლებათა დაცვის ეროვნული და საერთაშორისო ორგანიზაციები 
იძლევა. 

30 ოქტომბერს საქართველოს პრემიერ-მინისტრმა ადამიანის უფლებებისა 
და გენდერული თანასწორობის საკითხებზე  მრჩევლად დანიშნა 
სასჯელაღსრულებისა და პრობაციის მინისტრის ყოფილი მოადგილე სოფო 
ჯაფარიძე.  

 

ნაწილი 6. დისკრიმინაცია, სოციალური ძალადობა და ადამიანებით 
ვაჭრობა 

 

კონსტიტუცია და კანონი კრძალავს დისკრიმინაციას რასის, სქესის, 
შეზღუდული შესაძლებლობის, ენის ან სოციალური სტატუსის საფუძველზე. 
მთავრობა ყოველთვის ეფექტურად არ იცავს ამ აკრძალვებს. 2 მაისს პარლამენტმა 
მიიღო ანტიდისკრიმინაციული კანონი, რომელიც კრძალავს პირთა 
დისკრიმინაციას, მათ შორის ეთნიკური კუთვნილების, რელიგიური 
აღმსარებლობის, ასაკის, სექსუალური ორიენტაციის, გენდერული იდენტობისა 
და პოლიტიკური შეხედულებების საფუძველზე. 

 

 

 

 

ქალები 

 

გაუპატიურება და ოჯახური ძალადობა:  

გაუპატიურება კანონითაა აკრძალული, მაგრამ სისხლის სამართლის 
კანონმდებლობა კონკრეტულად არ განიხილავს მეუღლის მიერ გაუპატიურებას. 
გაუპატიურების სისხლის სამართლის საქმეები ძირითადად შეიძლება აღიძრას 
მხოლოდ მსხვერპლის საჩივრის შემოსვლის შემდეგ. პირველ დანაშაულზე 
ბრალდებულს შეიძლება მიესაჯოს 7 წლამდე თავისუფლების აღკვეთა, მაგრამ 
განმეორებისა ან რამდენიმე მსხვერპლის შემთხვევაში ბრალდებულმა შეიძლება 

10 წლამდე თავისუფლების აღკვეთა მიიღოს. თუ მსხვერპლი ორსულად იყო ან 
დაორსულდა, გადაედო შიდსი (HIV/AIDS), ანდა თუ დანაშაული  
განსაკუთრებული სისასტიკით არის ჩადენილი, სასჯელი შეიძლება 15 წლამდე 
გაიზარდოს. თუ მსხვერპლი არასრულწლოვანია რომელიმე ზემოაღნიშნულ 
შემთხვევაში, განაჩენი შეიძლება გაიზრდოს 20 წლამდე თავისუფლების 
აღკვეთით. გასული წლის განმავლობაში უფლებამოსილმა პირებმა გამოძიება 
დაიწყეს 33 გაუპატიურების შემთხვევაზე, შედარებისათვის: 2013 წელს 57 ასეთი 
შემთხვევა იყო. დამკვირვებლებს მიაჩნიათ, რომ გაუპატიურების ბევრ 
შემთხვევაზე განცხადებები არ შემოსულა მსხვერპლთა მიმართ არსებული 
სოციალური სტიგმის გამო და იმიტომ, რომ პოლიცია ყოველთვის არ იძიებს 
გაუპატიურების საჩივრებს. 

ოჯახური და სხვაგვარი ძალადობა ქალების მიმართ კვალვ დიდ 
პრობლემად რჩება. ოჯახური ძალადობის გამო ჯარიმებში შედის 
საზოგადოებისათვის სასარგებლო შრომა ვადით 80-დან 150 საათამდე. 
ძალადობრივი ქმედება ოჯახში, ჩადენილი  ფეხმძიმე ქალის, არასრულწლოვნის, 
შეზღუდული შესაძლებლობის მქონე პირის, ოჯახის წევრის მიმართ 
არასრულწლოვანთა თანდასწრებით ან ორი ან მეტი პირის მიმართ, შეიძლება 
დაისაჯოს საზოგადოებისათვის სასარგებლო შრომით ვადით 100-დან 200 
საათამდე, ერთ წლამდე თავისუფლების შეზღუდვით ან თავისუფლების 
აღკვეთით ვადით ერთ წლამდე.  

გაეროს ქალთა დისკრიმინაციის  აღმოფხვრის კომიტეტმა შეშფოთება 
გამოხატა იმ ქალთა მზარდი რაოდენობის გამო, რომლებიც  ქმრებმა ან 
პარტნიორებმა მოკლეს ან რომლებიც ძალადობის სხვა ფორმებს ემსხვერპლნენ. 
დეკემბერში სახალხო დამცველმა განაცხადა, რომ ოჯახში ძალადობის 
შემთხვევების დროს 25-ზე მეტი ქალია მოკლული  წლის პირველი ნახევრის 
განმავლობაში და გააკრიტიკა მთავრობა იმის გამო, რომ ვერ შეძლო 
განევითარებინა ქალთა მიმართ ძალადობის წინააღმდეგ ბრძოლის სტრატეგია.  
ოქტომბერში მომხდარმა ერთ-ერთმა ცნობილმა შემთხვევამ, როცა 
უნივერსიტეტის ლექტორი მოკლა მისმა ყოფილმა ქმარმა, საზოგადოების ამ 
პრობლემისადმი ყურადღების გამახვილება გამოიწვია. 

საქართველოს შინაგან საქმეთა სამინისტროს სტატისტიკური მონაცემებით, 
სექტემბრის მდგომარეობით, პასუხისმგებელმა პირებმა დაიწყეს 636 გამოძიება 
ოჯახური ძალადობის შემთხვევებზე, შედარებისათვის: 399 შემთხვევა - 2013 
წელს. არასამთავრობო ორგანიზაციები მიიჩნევენ, რომ შემოსული ცნობები 
ოჯახური ძალადობის შემთხვევების შესახებ შედარებით მცირეა და სრულად  არ 
ასახავს რეალობას.  

სახალხო დამცველმა შეშფოთება გამოხატა იმის გამო, რომ პოლიციის 
შეუფერებელი რეაგირება ხშირად იწვევდა მსხვერპლთა ხელმეორედ 

ტრამვირებას. სახალხო დამცველის სახელზე შემოსული ოჯახური ძალადობის 
უმეტეს შემთხვევებში პოლიციის რეაგირება შემოიფარგლებოდა სიტყვიერი 
გაფრთხილების მიცემით ან პრევენციული მიზნით დაკვირვების დაწყებით, რაც 
არ იყო ქმედითი საშუალებები მსხვერპლის ძალადობის განმეორებისგან 
დასაცავად. 

ოჯახური ძალადობის კანონმდებლობა აწესებს დროებითი დაცვის 
ზომების მიღებას, მათ შორისაა შემაკავებელი ორდერი, რომელიც ჰყოფს 
მსხვერპლს (და სივრცეს)  მოძალადისაგან, თავშესაფრების შეთავაზება და 
დამცავი ორდერი. შინაგან საქმეთა სამინისტროს სტატისტიკის მონაცემებით, 
სექტემბრის მდგომარეობით, პოლიციამ 817 შემაკავებელი ორდერი გასცა.  
სასამართლომ უნდა დაამტკიცოს შემაკავებელი ორდერი მსხვერპლის საჩივრის 
მიღებიდან 24 საათის განავლობაში. ასეთი ორდერი ექვსი თვის განმავლობაში 
უკრძალავს  მოძალადეს მსხვერპლთან 100 მეტრზე მიახლოებას და საერთო 
საკუთრების გამოყენებას, როგორებიცაა ბინა ან სატრანსპორტო საშუალება. 
მსხვერპლს შეუძლია მოითხოვოს შემაკავებელი ორდერის უსასრულოდ 
გაგრძელება. შემაკავებელი ორდერის პირველი დარღვევა ისჯება 
ადმინისტრაციული ჯარიმით, მაგრამ მეორე  დარღვევა ისჯება სისხლის 
სამართლის კოდექსის თანახმად. არასამთავრობო ორგანიზაციებმა თავიანთ 
ანგარიშებში აღნიშნეს, რომ პოლიცია ერიდებოდა ეჭვმიტანილთა მეორე 
დარღვევისთვის ბრალდებას სისხლის სამართლის გაზრდილი 
პასუხისმგებლობის გამო.  

წლის განმავლობაში თბილისის პოლიციის საპატრულო ინსპექტორებმა, 
რეგიონალური პოლიციის ოფიცრებმა და პროკურორებმა გაიარეს სპეციალური 
წვრთნა ოჯახურ ძალადობასთან დაკავშირებულ საკითხებზე. ივლისში 
საქართველოს შინაგან საქმეთა სამინისტრომ  პოლიციის თითოეულ 
სამმართველოში შექმნა და მოამზადა ორკაციანი ჯგუფები, რომლებიც კაცისა და 
ქალისაგან არის შემდგარი და გამიზნულია ოჯახური ძალადობის საწინააღმდეგო 
პრევენციული მუშაობისათვის. ჯგუფს აქვს უფლება გასცეს შემაკავებელი 
ორდერი და მიიღოს სხვა აუცილებელი ზომები ოჯახური ძალადობის თავიდან 
ასაცილებლად.  

ადგილობრივი არასამთავრობო ორგანიზაციები და მთავრობა 
ერთობლივად იყენებდნენ 24/7 ცხელ ხაზს  და თავშესაფრებს ძალადობის 
მსხვერპლი ქალებისა და მათი არასრულწლოვანი შვილებისათვის, თუმცა  ასეთ 
თავშესაფრებში ადგილები ძალიან შეზღუდული იყო და ქვეყნის 10 რეგიონიდან 
თავშესაფრები მხოლოდ 4-ში ფუნქციონირებდა. ყველა თავშესაფარი 
ემორჩილებოდა ერთსა და იმავე სტანდატულ წესებს და ძირითადად 
უზრუნველყოფდა ერთსა და იმავე მომსახურებას. კაცებისათვის არ ყოფილა 
თავშესაფრები და არც მომსახურება მათი მხარდაჭერისათვის.  თავშესაფრებში 

შედიოდა კრიზისის ცენტრები, რომლებიც სთავაზობდა ოჯახური ძალადობის 
მსხვერპლთ ფსიქოლოგიურ, სამედიცინო და იურიდიულ დახმარებას. 

ქალის სასქესო ორგანოების დასახიჩრება / მოკვეთა (FGM / C):  

კანონში არ არის კონკრეტული წესები ქალის სასქესო ორგანოების 
დასახიჩრების / მოკვეთის შესახებ. წლის განმავლობაში არ ყოფილა ცნობები ამ 
ტიპის  შემთხვევებზე ქვეყანაში. 

სხვა მავნე ტრადიციული ჩვეულებები:  

ქორწინების მიზნით ქალების გატაცების შემთხვევები იყო შორეულ 
ადგილებსა და ეთნიკურ უმცირესობათა თემებში, მაგრამ ძალიან იშვიათად. 
ასეთი გატაცებები, როგორც იტყობინებიან,  ხშირად წინასწარი შეთანხმებით 
ეწყობა. პოლიცია იშვიათად იღებდა ზომებს ასეთ შემთხვევებში, თუმცა კანონი 
გატაცებისათვის სისხლის სამართლის პასუხისმგებლობას ითვალისწინებს. 

სექსუალური  შევიწროება:  

ქალების სექსუალური შევიწროება სამუშაო ადგილზე პრობლემას 
წარმოადგენდა. კანონი მკაფიოდ არ კრძალავს სექსუალურ შევიწროებას და 
უფლებამოსილი პირები იშვიათად იძიებენ ასეთ საჩივრებს. გაეროს ქალთა 
დისკრიმინაციის აღმოფხვრის კომიტეტის ცნობით, პატრიარქალურ 
დამოკიდებულებებსა და სტერეოტიპებს ოჯახისა და სოციალური როლების 
შესახებ ღრმა ფესვები დარჩა. 

რეპროდუქციული უფლებები:  

წყვილებსა და პიროვნებებს აქვთ კანონიერი უფლება თავისუფლად და 
პასუხისმგებლობით განსაზღვრონ თავიანთი ბავშვების რაოდენობა, მათ შორის 
ასაკობრივი სხვაობა, გაჩენის დრო და ამისათვის ფლობდნენ ინფორმაციასა და 
საშუალებებს. მათ აქვთ უფლება მიაღწიონ რეპროდუქციული ჯანმრთელობის 
უმაღლეს დონეს დისკრიმინაციისა და ძალადობის გარეშე. ინფორმაცია 
ხელმისაწვდომი იყო, ისე რომ, ოჯახებსა და ცალკეულ პირებს შეეძლოთ 
რეპროდუქციული გადაწყვეტილებების მიღება. ანგარიშებში აღნიშნულია, რომ 
სასკოლო პროგრამები არ ითვალისწინებს  შესაბამისი ასაკის სქესობრივ, 
რეპროდუქციული ჯანმრთელობისა და რეპროდუქციული უფლებების შესახებ 
განათლებას. 

დისკრიმინაცია: 

კანონით გათვალისწინებულია ქალსა და მამაკაცს შორის 
თანასწორუფლებიანობა, მაგრამ ეს კანონი ყოველთვის არ სრულდებოდა. 
არასამთავრობო ორგანიზაციები აცხადებდნენ, რომ დისკრიმინაცია ქალების 
მიმართ სამუშაო ადგილებზე არსებობდა და ასეთი შემთხვევებზე საჩივრები 
საკმარისად არ შემოდიოდა. 

გენდერული თანასწორობის კანონი ითვალისწინებს ქალთა ეროვნული 
საბჭოს შექმნას, ქალთა უსაფრთხოების გაუჯობესებას, სამუშაო ბაზარზე 
თანასწორობასა და პოლიტიკაში ქალთა მონაწილეობის გაზრდას. კანონმა ასევე 
შემოიღო მთავრობის მიერ დაგეგმვასა და ბიუჯეტის შედგენაში გენდერული  
ასპექტების გათვალისწინება. გენდერული თანასწორობის 2014-1016 წლების  
ეროვნული სამოქმედო გეგმა  შედგენილია, რათა უზრუნველყოს გენდერული 
თანასწორობა, როგორც  საკვანძო საკითხი საზოგადოების ცხოვრების ძირითად 
ასპექტებში, როგორებიცაა ჯანმრთელობისა და სოციალური დაცვა,  განათლება, 
ეკონომიკა, უსაფრთხოება, პოლიტიკური მონაწილეობა და გარემოს დაცვა. 
სახალხო დამცველის აპარატი მეთვალყურეობდა გენდერული თანასწორობის 
საკითხებთან დაკავშირებულ საქმეებს. 

მართალია, ზოგიერთმა დამკვირვებლებმა აღნიშნეს, რომ შრომის ბაზარზე 
ქალთა მდგომარეობის გაუმჯობესების ტენდენცია გრძელდება, მაგრამ ისინი 
ძირითადად შეზღუდულნი არიან დაბალანაზღაურებადი, დაბალკვალიფიციური 
სამუშაო ადგილებით, მიუხედავად მათი პროფესიული და აკადემიური 
კვალიფიკაციისა და ქალთა ანაზღაურებაც ჩამორჩება მამაკაცების ანაზღაურებას. 
როგორც  გაეროს ადამიანის უფლებათა უმაღლესი კომისრის ოფისის (OHCHR) 
მხარდაჭერის მქონე არასამთავრობო ორგანიზაციების კოალიცია აღნიშნავდა, 
მიუხედავად იმისა, რომ უმაღლეს საგანმანათლებლო დაწესებულებებში 
სტუდენტების 55 პროცენტი ქალები იყვნენ, სამუშაო ადგილებზე ისინი კაცების 
ხელფასების ნახევარს იღებდნენ. ამის შედეგად ბევრი ქალი ქვეყნის ფარგლებს 
გარეთ ეძებდა სამუშაოს. 

სქესის შერჩევა გენდერულ საფუძველზე: 

მსოფლიო ბანკის უკანასკნელი მონაცემების თანახმად, ქვეყანაში 
დაბადებული ბავშვების გენდერული პროპორცია იყო 110 ბიჭუნა ყოველ 100 
გოგონაზე. გენდერული პროპორციის გადახრა  მეორე ან მესამე ბავშვის 
დაბადების შემთხვევაში განსაკუთრებით მკვეთრი იყო, მაგრამ, არც 
საზოგადოებას და არც მედიცინის დარგის წარმომადგენლებს  სქესის შერჩევა 
სერიოზულ პრობლემად არ ჩაუთვლიათ. ცოტა იყო ისეთი საზოგადოებრივი 
ორგანიზაცია, რომელიც აცნობიერებდა გენდერულ საფუძველზე სქესის შერჩევის 
პრობლემურობას ანდა ჩართული იყო საზოგადოების საგანმანათლებლო 

მუშაობაში, ან სხვაგვარ ძალისხმევას იჩენდა საზოგადოებაში მამრობითი სქესის 
ბავშვებისათვის აშკარა უპირატესობის მინიჭებისასთან დაკავშირებით. 

 

 

 

ბავშვები 

 

დაბადების რეგისტრაცია: 

 კანონი ითვალისწინებს მოქალაქეობის მიღებას ქვეყნის ტერიტორიაზე 
დაბადების შემთხვევაში. ეს ეხება მოქალაქეობის არმქონე პირთა ბავშვებსაც.  
გაეროს საბავშვო ფონდის (UNICEF) სტატისტიკური მონაცემების თანახმად, 
ქვეყანაში ხუთ წლამდე ასაკის ბავშვების 97 პროცენტის დაბადება 
დარეგისტრირებული იყო. ბოშათა ბავშვები ჩვეულებრივ სახლის პირობებში 
იბადებიან, ხოლო მათი მშობლები ხშირად არ არეგისტრირებენ მათ დაბადებას 
შესაბამის ოფიციალურ პირებთან. რადგან უფლებამოსილი პირები ითხოვენ 
პირთა ოფიციალურ იდენტიფიკაციას სამედიცინო მკურნალობის ან სხვა საჯარო 
მომსახურების მისაღებად, საიდენტიფიკაციო საბუთის უქონლობისა და 
მშობელთა მხრიდან ამგვარი მომსახურების მიღების სურვილის ნაკლებობის 
გამო, ბოშა ბავშვები შესაძლოა სამედიცინო და სხვა მომსახურების  გარეშე 
დარჩნენ. 

განათლება:  

განათლების ხარისხი მნიშვნელოვნად მერყეობდა ქალაქებსა და სოფლებს 
შორის და თბილისსა და რეგიონებს შორის. შემწყნარებლობისა და სამოქალაქო 
ინტეგრაციის ეროვნული კონცეფციისა და 2009 - 2014 წლების სამოქმედო გეგმის  
სამთავრობო შეფასების თანახმად, სასკოლო პროგრამა და სახელმძღვანელოები 
შეიცავს სტერეოტიპულ მასალას და აკლია ხარისხიანი თარგმანები. სოფლად 
სკოლის შენობები ხშირად შეუფერებელია და აკლია გათბობა, ბიბლიოთეკები და 
დაფები. მოქალაქეობის არმქონე პირთა ბავშვებს ხშირად არ აქვთ აუცილებელი 
საბუთები სკოლაში რეგისტრაციისთვის, რაც ზოგიერთ შემთხვევაში აბრკოლებს 
რეგისტრაციას. სოციალურად დაუცველ და იზოლირებულ ჯგუფების 
მიკუთვნებული ბავშვების, როგორიცაა არიან ქუჩის, შეზღუდული 
შესაძლებლობის მქონე და საბავშვო სახლების აღსაზრდელი ბავშვები, სკოლაში 
დასწრების დონე დაბალია. ანგარიშების მიხედვით, აფხაზეთისა და სამხრეთ 

ოსეთის ოკუპირებულ, მთავრობის კონტროლს მიღმა არსებულ რეგიონებში 
განათლების ხარისხი ცუდი იყო.  

ბავშვებისადმი სასტიკი მოპყრობა: 

არსებობს გარკვეული ცნობები ბავშვებისადმი სასტიკი მოპყრობის შესახებ, 
განსაკუთრებით, ქუჩის ბავშვების მიმართ, თუმცა არ არსებობს ასეთი მოპყრობის 
სოციალური მოდელი. შინაგან საქმეთა სამინისტროს მონაცემების შესაბამისად, 
სექტემბრის მდგომარეობით, უფლებამოსილმა პირებმა განაცხადეს 
გაუპატიურების შვიდი, 16 წლამდე ასაკის ბავშვების სქესობრივი აქტის 56 და 
სქესობრივი ძალადობის 2 შემთხვევის შესახებ. 

უფლებამოსილმა პირებმა ძალადობის მსხვერპლი ბავშვები გადასცეს 
შესაბამის უწყებებსა და სამთავრობო სამსახურებს ამ საქმეებით დაინტერესებულ 
სხვა მხარეებთან შეთანხმებით, როგორებიცაა პოლიცია, სკოლები და სოციალური 
სამსახურების სააგენტოები. გაეროს ბავშვთა ფონდის (UNICEF) 2013 წლის 
ანგარიშის შესაბამისად, გადაცემულთა (რეფერალთა) რაოდენობა 50 პროცენტით 
გაიზარდა. შინაგან საქმეთა სამინისტრომ თავის ანგარიშში წარმოადგინა 
ბავშვებზე სასტიკად მოპყრობის 74 შემთხვევა მიმდინარე წლის ცხრა თვის 
განმავლობაში. გაეროს ბავშვთა ფონდის ანგარიშში აღინიშნა, რომ სკოლის 
თანამშრომლების, პოლიციისა და სოციალური მუშაკების რეაგირება ბავშვების 
მიმართ ძალადობის შემთხვევებზე ხშირად შეუსაბამო იყო, რადგან, 
კულტურული მიდრეკილებიდან გამომდინარე, ერიდებოდნენ ოჯახურ საქმეებში 
ჩარევას.  

ადრეული ან ძადატანებითი ქორწინება:  

ქორწინების მინიმალური კანონიერი ასაკი ორივე სქესისათვის, 
ქალებისთვისაც და კაცებისთვისაც, 18 წელია, თუმცა ზოგიერთ გამონაკლის 
შემთხვევაში დაშვებული იყო 16 წელიც. გაეროს მოსახლეობის ფონდის (UNFPA) 
მონაცემებით, ქალთა 17 პროცენტი დაქორწინებული იყო 18 წლამდე ასაკში, 
მაგრამ ორგანიზაციის შენიშვნით, მონაცემები არასრულია, რადგან 
არასრულწლოვანთა ქორწინებების უმეტესობა არ არის ოფიციალურად 
რეგისტრირებული. არასრულწლოვანთა ქორწინებების შემთხვევები უფრო 
ხშირად გარკვეულ ეთნიკურ და რელიგიურ ჯგუფებს შორის გვხვდება. გაეროს 
ქალთა ორგანიზაციის (UN Women) მონაცემების თანახმად, ქვემო ქართლის 
რეგიონში ეთნიკურ უმცირესობათა შორის ქალების 32 პროცენტი დაქორწინდა 18 
წლამდე ასაკში, 5 პროცენტი - 13-14 წლის ასაკში და 16 პროცენტი - 15-16 წლის 
ასაკში. ოქტომბერში პარლამენტმა  სისხლის სამართლის კოდექსში მიიღო 
შესწორება და ძალადობრივი ქორწინებისთვის სასჯელის ზომა ორი წლიდან ოთხ 

წლამდე თავისუფლების აღკვეთით შეცვალა. ცვლილებები ძალაში შევა 2015 
წლის აპრილში. 

ქალის სასქესო ორგანოების დასახიჩრება / მოკვეთა (FGM / C):  

კანონში არ არის კონკრეტული წესები ქალის სასქესო ორგანოების 
დასახიჩრების / მოკვეთის შესახებ. წლის განმავლობაში არ ყოფილა ცნობები ამ 
ტიპის  შემთხვევებზე ქვეყანაში. 

ბავშვთა სექსუალური ექსპლუატაცია:  

ბავშვების კომერციული სქესობრივი ექსპლუატაცია და ბავშვების 
პორნოგრაფია ხუთ წლამდე თავისუფლების აღკვეთით ისჯება. ქუჩის ბავშვები 
და საბავშვო სახლებში მცხოვრები ბავშვები, ანგარიშების მიხედვით, 
განსაკუთრებით უმწეონი იყვნენ ექსპლუატაციის მიმართ. შინაგან საქმეთა 
სამინისტროს მონაცემებით, ექსპლუატაციის შემთხვევების რაოდენობა ძალიან 
მცირე იყო.  

მინიმალური ასაკი შეთანხმებული სექსუალური ურთიერთობისთვის არის 
16 წელი. კანონში შესულია  მკაფიო საკანონმდებლო დებულება გაუპატიურების 
შესახებ, რომელიც არასრულწლოვანთან სქესობრივ კავშირს მიაკუთვნებს 
გაუპატიურებას. სისხლის სამართლის კოდექსი ითვალისწინებს სისხლის 
სამართლებრივ პასუხისმგებლობას  სქესობრივი კავშირისთვის 16 წლამდე 
არასრულწლოვან პირთან, იმ პირობით, თუ ნაჩვენებია, რომ დამნაშავეს 
გაცნობიერებული აქვს მსხვერპლის ასაკი. ამ კანონის დარღვევისთვის სასჯელად 
განსაზღვრულია ცხრა წლამდე თავისუფლების აღკვეთა და მთავრობა 
ჩვეულებრივ აღასრულებდა ამ კანონს. 

გადადგილებული ბავშვები:  

რთული ეკონომიკური პირობები მნიშვნელოვან როლს თამაშობდა ქუჩის 
ბავშვების პრობლემაში, თუმცა ცხადი არ იყო გეოგრაფიულად რამდენი მათგანი 
გადაადგილდა. გაეროს ბავშვთა ფონდის შეფასებით, 2007 წელს დაახლოებით 1 
050 ბავშვი ცხოვრობდა და მუშაობდა ქვეყნის ოთხი დიდი ქალაქის ქუჩებში. 
უფრო ახალი მონაცემები არ არის ხელმისაწვდომი. სახალხო დამცველის ოფისის 
ანგარიშში მითითებულია, რომ ქუჩის ბავშვების შესახებ ინფორმაცია 
არასაკმარისია და მათთვის გამოყოფილი რესურსები შეუფერებელია. 

არსებობდა დაუდასტურებელი ცნობები, რომ პოლიცია ავიწროებდა ქუჩის 
ბავშვებს. საპატრულო პოლიციას რეგულარულად გადაჰყავდა ქუჩის ბავშვები 24-
საათიან სამეურვეო ცენტრებში, რომლებსაც აკლდა რესურსები ამ ბავშვების 

მკურნალობისა და რეაბილიტაციისათვის, რომელთაგან ბევრი  ნარკომანი იყო ან 
ფსიქიკური დარღვევებით  იტანჯებოდა. 

მთავრობას არ დაუსრულებია დიდი საბავშვო სახლების ჩანაცვლება 
მომცრო, ოჯახური ტიპის  მეურვეობით. 2013 წელს, გაეროს ბავშვთა ფონდის 
შესაბამისად, ხელისუფლებამ უზრუნველყო ამ ორგანიზაციებში ადრე მყოფი 
ბავშვების დაახლოებით 40 პროცენტის რეინტეგრაცია საკუთარ ოჯახებში, 1000-
ზე მეტი ოჯახებში გააშვილა, ხოლო ბავშვთა მცირე სახლების რიცხვი, რომლებიც 
328 ბავშვს იტევდა, შეამცირა 7 პროცენტით. მთავრობა ასევე აგრძელებდა 
უმაღლესი განათლების გრანტების გაცემას ბავშვთა სახლებსა და ოჯახური ტიპის 
მეურვეობაში მყოფი ბავშვებისთვის, რომელშიც შედიოდა სწავლის სრული 
გადასახადი და სტიპენდია, გარდა ამისა, ამგვარ ოჯახებს აუცილებელი 
დახმარებით უზრუნველყოფდა. 

აფხაზეთისა და სამხრეთ ოსეთის კონფლიქტებმა  ათასობით ბავშვი 
აიძულა გადასახლებულიყო.  გაეროს ბავშვთა ფონდი თავის ანგარიშში 
კონფლიქტებამდეც მიუთითებდა ამ ორ რეგიონში ბავშვთა სამედიცინო 
მომსახურების  სიმწირეზე, რომ იმუნიზაციის მაჩვენებლები უფრო დაბალი იყო, 
ვიდრე სადმე სხვაგან ქვეყანაში, სასკოლო შენობები ძველდებოდა და 
არასრულფასოვანი კვება სერიოზულ პრობლემას წარმოადგენდა.   

 

 

ბავშვების საერთაშორისო გატაცებები: 

ქვეყანა წარმოადგენს 1980 წლის ჰააგის კონვენციის ერთ-ერთ მხარეს 
ბავშვთა საერთაშორისო გატაცების სამოქალაქო ასპექტების საკითხებზე. ქვეყნის 
შესახებ კონკრეტული ინფორმაცია იხილეთ  სახელმწიფო დეპარტამენტის 
ანგარიშში:  

travel.state.gov/content/childabduction/english/country/Georgia.htm 

 

ანტისემიტიზმი 

დამკვირვებლების შეჯამებით, ებრაელთა თემი 8 000 ადამიანს ითვლის. არ 
ყოფილა დადასტურებული ცნობები ანტისემიტური ქმედებების შესახებ. 

ადამიანებით ვაჭრობა 

იხილეთ სახელმწიფო დეპარტამენტის ანგარიში ადამიანებით ვაჭრობის 
შესახებ (Trafficking in Persons): 

 www.state.gov/j/tip/rls/tiprpt/. 

 

შეზღუდული შესაძლებლობის მქონე პირები 

 

მართალია, კონსტიტუცია და კანონი კრძალავს ფიზიკურად, სენსორული 
აღქმის მხრივ, ინტელექტუალურად ან ფსიქიკურად შეზღუდული  
შესაძლებლბის პირების დისკრიმინაციას სამსახურის, განათლების, საჰაერო და 
სხვა ტრანსპორტით მგზავრობის, ჯანმრთელობის დაცვის ხელმისაწვდომობის ან 
სხვა სახის სამთავრობო ან კერძო სექტორის მომსახურების მიღების 
თვალსაზრისით, მთავრობამ ქმედითად ვერ აღასრულა ყველა ეს დებულება. 
შეზღუდული შესაძლებლობის პირების  სოციალური, საგანმანათლებლო და 
დასაქმების მხრივ დისკრიმინაციის პრობლემა არსებობდა. სახალხო დამცველის 
აპარატის ცნობების თანახმად, სახელმწიფოს არ შეუმუშავებია პოლიტიკა ისეთი 
გამოწვევის გადასაწყვეტად, როგორიცაა შეზღუდული შესაძლებლობის პირთა 
დასაქმება. სკოლების უმეტესობა ვერ უზრუნველყოფდა სათანადო 
საგანმანათლებლო მომსახურებას კვალიფიციური კადრების ნაკლებობის გამო. 
ბევრი ოჯახი, რომელსაც სახლში შეზღუდული შესაძლებლობის მქონე ბავშვი 
ჰყავდა, თავს დაღდასმულად თვლიდა და ბავშვს საზოგადოებრივ ცხოვრებას 
არიდებდა. 

შეზღუდული შესაძლებლობის მქონე პირებისთვის შენობებთან მიდგომის  
შესაძლებლობა კანონით არის განსაზღვრული და მისი გაუთვალისწინებლობა 
ჯარიმით ისჯება. 6 იანვარს მთავრობამ მიიღო რეზოლუცია, რომელიც 
მშენებლებისგან მოითხოვს საჯარო შენობების დაგეგმვისას გაითვალისწინონ 
შენობასთან მიდგომის სტანდარტები. რეზოლუციაში ასევე გათვალისწინებულია, 
რომ არსებული საზოგადოებრივი შენობებისადმი მიდგომის პრობლემა უნდა 
გადაიჭრას ხუთ წლამდე ვადაში.  ცოტა იყო ისეთი საზოგადოებრივი 
დაწესებულება და შენობა, რომლებსაც ჰქონდა ასეთი მისასვლელები, თუმცა 
შინაგან საქმეთა სამინისტროს, იუსტიციის სამინისტროს, განათლების 
სამინისტროს და სახალხო დამცველის ოფისის შენობები შეესაბამებოდა კანონის 
მოთხოვნებს. საჯარო და კერძო სატრანსპორტო საშუალებები მორგებული არ იყო 

http://www.state.gov/j/tip/rls/tiprpt/

შეზღუდული შესაძლებლობის პირების მომსახურებაზე. ამ მხრივ ტროტუარებისა 
და გადასასვლელების მდგომარეობაც არ იყო სახარბიელო. 

აპრილში მთავრობამ მიიღო სახელმძღვანელო პრინციპები 
ჰიდროცეფალიით დაავადებული ბავშვების სიცოცხლის გადარჩენისათვის 
დაუყოვნებელი ოპერაციის უზრუნველსაყოფად. 

გაეროს ბავშვთა ფონდის მონაცემების თანახმად, სამი სახელმწიფო 
დაწესებულება,  რომლებიც შეზღუდული შესაძლებლობების მქონე ბავშვებზე 
ზრუნავს, ჯერ კიდევ მუშაობს საქართველოში (თბილისში, კოჯორსა და სენაკში), 
შედარებისათვის: 41 დაწესებულება - 2009 წელს.  სახელმწიფო დაწესებულებებში  
მცხოვრები ბავშვების რიცხვი შემცირდა,  2005 წლის მონაცემებით, 4 600-ზე მეტი 
ბავშვიდან,  106-მდე გასული წლის განმავლობაში. მიუხედავად იმისა, რომ 
სახელმწიფო ზრუნვის ქვეშ მყოფი  შეზღუდული შესაძლებლობების მქონე 
ბავშვების ნაწილის  დეინსტიტუციონალიზაცია მოხდა, გაურკვეველი იყო იმ 
ბავშვების რაოდენობა, რომლებიც შეიძლება ყოფილიყვნენ საქართველოს 
მართლმადიდებელი ეკლესიის მიერ მართულ, არარეგულირებულ ბავშვთა 
სახლებში.  

სახალხო დამცველის ანგარიშის თანახმად, სოციალური უზრუნველყოფის 
პროგრამები არ აგვარებდა  შეზღუდული შესაძლებლობის პირთა 
ინდივიდუალურ საჭიროებებს. შეზღუდული შესაძლებლობის ბევრ პირს, 
განსაკუთრებით მათ, ვინც თბილისის გარეთ ცხოვრობს, აკლდა ინფორმაცია 
მათთვის სოციალური, სამედიცინო და სხვა სახის პროგრამების არსებობის 
შესახებ. ჯანდაცვის საყოველთაო პროგრამა ვერ წვდებოდა შეზღუდული 
შესაძლებლობის პირების ყველა საჭიროებას, მათ შორის წამლებით 
უზრუნველყოფას. სახალხო დამცველმა განაცხადა, რომ ინკლუზიური განათლება 
ძირითად გამოწვევად რჩება.  საქართველოს განათლებისა და მეცნიერების 
სამინისტროს მონაცემების თანახმად, განათლების სისტემაში სპეციალური 
საგანმანათლებლო საჭიროებების მქონე 3 366 მოსწავლე იყო.  მართალია, 
პროფესიულ და ზოგადსაგანმანათლებლო დაწესებულებებში   ინკლუზიური 
განათლება შემოიღეს, მაგრამ სკოლამდელი და უმაღლესი განათლების 
დაწესებულებები სისტემაში არ ჩართულა. 

სახალხო დამცველმა თავის ანგარიშში საქართველოში ადამიანის 
უფლებათა და თავისუფლებათა დაცვის მდგომარეობის შესახებ  ხაზი გაუსვა, 
რომ მთავრობამ  მიიღო რეზოლუცია, რომელიც ამტკიცებს  2014 - 2016 წლების 
სამოქმედო გეგმას, რომლის მიზანია შეზღუდული შესაძლებლობების მქონე 
პირთათვის თანაბარი შესაძლებლობების უზრუნველყოფა  საკანონმდებლო 
ბაზის საერთაშორისო სტანდარტებთან შესაბამისობით, განათლების, ჯანდაცვის, 

სოციალური დახმარებისა და შრომის უფლებების დაცვით და საზოგადოებრივ 
და პოლიტიკურ ცხოვრებაში უფრო აქტიური მონაწილეობისკენ წახალისებით. 

 

ეროვნული / რასობრივი / ეთნიკური უმცირესობები 

 

წლის განმავლობაში იყო უმცირესობის თემების მიმართ  დისკრიმინაციის 
რამდენიმე შემთხვევა. ევროპის საბჭოს საპარლამენტო ასამბლეამ (PACE) 
შეშფოთება გამოხატა შეუწყნარებლობის გამომხატველი მსჯელობის (დისკურსის) 
გახშირებისა და დაუცველი ჯგუფების მიმართ დისკრიმინაციული ქმედებების 
გამო. 10 სექტემბერს ქობულეთში ბავშვებისთვის დაგეგმილი მედრესეს 
მოწინააღმდეგეებმა ღორი დაკლეს მათი შენობის წინ და ღორის თავი კარზე 
მიაჭედეს, რასაც მოჰყვა პრემიერ-მინისტრის, საქართველოს სახალხო დამცველის, 
სამოქალაქო საზოგადოებისა და რელიგიური დენომინაციების მიერ ამ საქციელის 
დაგმობა. სახალხო დამცველის ოფისმა მოუწოდა სამართალდამცავ ორგანოებს 
დაადგინონ დამნაშავეების ვინაობა და მიმართონ სათანადო სამართლებრივ 
ზომებს. ნოემბრის მდგომარეობით, გამოძიება გრძელდება. არასამთავრობო 
ორგანიზაციებმა გააკრიტიკეს მთავრობა, რომელმაც ვერ შეძლო ქმედითი 
გამოძიება ჩაეტარებინა ადრინდელ შემთხვევებზე, რომლებიც რელიგიური 
სიძულვილით იყო მოტივირებული. ევროკავშირის სპეციალურმა მრჩეველმა 
საქართველოში ადამიანის უფლებათა  საკითხებზე ივნისის ანგარიშში აღნიშნა, 
რომ სიძულვილის საფუძველზე ჩადენილი დანაშაულები იმსახურებს უფრო 
მკაცრ რეაგირებას სამართალდამცავი დაწესებულებებისაგან, რომ სიძულვილის 
გამო ჩადენილი დანაშაულის სამართლებრივი განმარტება  პრობლემად რჩება. 
ევროპის საბჭოს საპარლამენტო ასამბლეამ შენიშნა, რომ უმცირესობების წევრთა 
მიმართ სიძულვილის გამო ჩადენილ დანაშაულებებზე ქმედითი გამოძიებისა და 
სამართლებრივი დევნის უკმარობამ შედეგად დაუსჯელობა გამოიწვია.  

ოქტომბერში დავამ შენობის გამო, რომელიც ოდესღაც მეჩეთი იყო,  
გამოიწვია პროტესტი და დაპირისპირება დემონსტრანტებსა და პოლიციას შორის 
სამცხე-ჯავახეთის რეგიონის  ქალაქ მოხეში. ადგილობრივმა ხელისუფლებამ ეს 
ადგილი, რომელსაც იჩემებდა სოფლის როგორც მუსულმანური, ისე 
ქრისტიანული თემი,  ახალი სათემო ცენტრისა და ბიბლიოთეკისთვის შეარჩია. 
არასამთავრობო ორგანიზაციებმა უკმაყოფილება გამოთქვეს, რომ პოლიციამ 
გამოიყენა ზედმეტი ძალა მომიტინგეების წინააღმდეგ, რომ არ არსებობს 
სახელმწიფო პოლიტიკა რელიგიური დანიშნულების შენობებზე საკუთრების 
უფლების აღდგენის (რესტიტუციის) შესახებ. პრემიერ-მინისტრმა ძალადობას 
მოხეში უწოდა „მიუღებელი“ და  რელიგიის საკითხთა სახელმწიფო  სააგენტოს 

დაავალა რეკომენდაცია  მიიღოს ამ საკითხის მოსაგვარებლად. რელიგიის 
საკითხთა სახელმწიფო სააგენტომ ჩამოაყალიბა და თავმჯდომარეობს კომისიას, 
რომელშიც შედიან მუსულმანი და მართლმადიდებელი ქრისტიანი ლიდერები, 
ასევე ადგილობრივი მუნიციპალიტეტისა და კულტურის სამინისტროს 
წარმომადგენლები. წლის ბოლოსთვის კომისიას არ ჰქონია რეკომენდაცია და 
სადავო საკუთრებაზე მშენებლობა კვლავაც შეჩერებულია. 

მედიის განვითარების ფონდის მონიტორინგის ანგარიშის თანახმად, 
სიძულვილის ენა და დისკრიმინაციული გამოხატვა ქართულ პოლიტიკურ 
დისკურსში, რომელიც მოიცავს  თებერვლიდან მაისის ჩათვლით პერიოდს, 
საზოგადო მოღვაწეებმა არაერთხელ გააკეთეს ჰომოფობიური, სიძულვილის 
გამომხატველი  და დისკრიმინაციული განცხადებები. ფონდის მიხედვით, 
მთავრობამ თავისი პარტიის ფრაქციულ ხელმძღვანელობაში შეიყვანა რამდენიმე 
პარლამენტარი, რომლებიც, ანგარიშის თანახმად, ცნობილნი არიან 
დისკრიმინაციული შენიშვნებით. 

ივნისში მთავრობის უწყებათაშორისმა კომისიამ გამოაქვეყნა ანგარიში 
შემწყნარებლობის და სამოქალაქო ინტეგრაციის ეროვნული კონცეფციის და 
სამოქმედო გეგმის (2009 – 2014) განხორციელების შესახებ. მიუხედავად 
დადებითი ტენდენციებისა, ანგარიშში აღნიშნულია გამოწვევებიც, როგორებიცაა 
უმცირესობებით დასახლებულ რეგიონებში ინფრასტრუქტურის რეაბილიტაცია 
და ეკონომიკური პროექტების განხორციელება, უმცირესობათა პროფესიული 
მომზადება და კვალიფიკაციის ამაღლება  და მთავრობის მიერ ყურადღების 
გამახვილება ქართული ენის სწავლების პროექტებზე. პოლიტიკური პროცესი და 
სამოქალაქო აქტივობა უმცირესობებით კომპაქტურად დასახლებულ რეგიონებში 
კვლავ განუვითარებელია. პოლიტიკური პარტიები მხოლოდ წინასაარჩევნო 
კამპანიის პერიოდში გააქტიურდნენ და გახსნეს ოფისები უმცირესობათა 
მუნიციპალიტეტებში. ეროვნული უმცირესობები ადგილობრივი 
თვითმმართველობის ორგანოებში შედარებით კარგად იყო წარმოდგენილი 
უმცირესობებით კომპაქტურად დასახლებულ რეგიონებში, მაგრამ გავლენის 
თვალსაზრისით სუსტი იყო, რადგან ადგილობრივ მუნიციპალიტეტებს 
ძალაუფლება  აკლდა. ეთნიკური უმცირესობების წარმომადგენლობა 
აღმასრულებელი ხელისუფლების შტოში, პარლამენტში, პოლიტიკურ პარტიებში, 
სხვა საჯარო ორგანიზაციებსა და სამოქალაქო საზოგადოებაში შეზღუდული 
დარჩა (იხ. ნაწილი 3). 

ქართული ენის არცოდნა კვლავ მთავარი დაბრკოლებაა ქვეყანაში 
მცხოვრები ეთნიკური უმცირესობებისთვის ინტეგრაციის გზაზე, თუმცა 
პოლიტიკური, სამოქალაქო,  ეკონომიკური და კულტურული ფაქტორებიც 
ინტეგრაციისთვის დაბრკოლებად რჩება. ეთნიკურად სომხები, 
აზერბაიჯანელები, აფხაზები, ოსები და რუსები, როგორც წესი, ურთიერთობდნენ 

თავიანთ მშობლიურ  ან რუსულ ენაზე იმ ადგილებში, სადაც ისინი დომინანტურ 
ეთნიკურ ჯგუფებს წარმოადგენდნენ. კანონის თანახმად, საქართველოს 
მოქალაქეებს აქვთ უფლება იყვნენ საჯარო სამსახურში, იმ პირობით, თუ აქვთ 
„ოფიციალური ენის შესაფერისი ცოდნა.“ ზოგიერთი უმცირესობა ამტკიცებდა, 
რომ ამ კანონმა ისინი გამორიცხა მთავრობაში მონაწილეობისგან. კანონი ასევე 
მოითხოვს, რომ სტუდენტებმა ეთნიკური უმცირესობებიდან  ისწავლონ 
ქართული, როგორც მეორე ენა. სახალხო დამცველის 2013 წლის საქართველოში 
ადამიანის უფლებათა და თავისუფლებათა დაცვის მდგომარეობის შესახებ 
ანგარიშში აღნიშნულია, რომ ეთნიკური უმცირესობების მნიშვნელოვან ნაწილს 
აკლდა გაწაფულობა სახელმწიფო ენის ცოდნაში, რაც აძნელებდა მათ სამოქალაქო 
ინტეგრაციას. ანგარიში  პრობლემას ნაწილობრივ მიაწერს ეროვნული 
უმცირესობების განათლებაში არსებულ გამოწვევებს, განსაკუთრებით სკოლებში, 
სადაც გაკვეთილები უმცირესობათა ენებზე ტარდება სათანადოდ თარგმნილი 
ქართული სახელმძღვანელოების გარეშე. ანგარიშში ასევე აღნიშნულია, რომ 
უმცირესობებით დასახლებულ რეგიონებში არ იყო საკმარისი რაოდენობის 
ქართულად მოლაპარაკე სამთავრობო ადმინისტრაციის უფლებამოსილი პირი. 
გარდა ამისა, ზოგიერთი სახელმწიფო მასალა, რომელიც განსაჯაროებას 
ექვებდებარება, მხოლოდ ქართულად იყო ხელმისაწვდომი. 

2013 წლის ადამიანის უფლებათა და თავისუფლებათა დაცვის 
მდგომარეობის შესახებ ანგარიშში აღნიშნულია, რომ ეროვნული ტელევიზიების 
საინფორმაციო გამოშვებების ხელმისაწვდომობა შეზღუდულია ეთნიკური 
უმცირესობების ენებზე. საზოგადოებრივი მაუწყებელი უშვებს მხოლოდ 10-დან 
12-წუთამდე ხანგრძლივობის ყოველდღიურ საინფორმაციო პროგრამებს ხუთ 
უმცირესობათა ენებზე და უმცირესობებით დასახლებულ რეგიონებში 
საინფორმაციო გამოშვების  არქონის გამო კრიტიკის ობიექტად იქცა. 
უმცირესობებით დასახლებულ რეგიონებში ბევრი ადგილობრივი მაცხოვრებელი 
იღებს თავისი ქვეყნის ახალ ამბებს სომხეთის, აზერბაიჯანის, რუსეთისა და 
თურქეთის სატელევიზიო არხებიდან, რომლებიც ისე მაუწყებლობენ, რომ 
ვალდებულნი არ არიან ქვეყნის სიახლეებზე ამომწურავი ინფორმაციის მიწოდება 
უზრუნველყონ. საზოგადოებრივი მაუწყებლის საზოგადოებრივი რადიო 
ითვალისწინებს ეროვნული საინფორმაციო პროგრამის ყოველდღიური 
გამოშვებების აუდიო ვერსიებს აფხაზურ, ოსურ, სომხურ, რუსულ და 
აზერბაიჯანულ ენებზე, მაგრამ რადიომაუწყებლობა არ ვრცელდება ქვემო 
ქართლისა და სამცხე-ჯავახეთის დიდი ნაწილზე, ტერიტორიებზე, რომლებიც 
დიდწილად ეროვნული უმცირესობებით არის დასახლებული. ადგილობრივი 
ხელისუფლების წარმომადგენლებმა სამცხე-ჯავახეთში შეშფოთება გამოთქვეს 
იმის გამო, რომ  ეროვნული უმცირესობების თემებში უმცირესობათა ენებზე 
მნიშვნელოვანი საინფორმაციო პროგრამების ნაკლებობამ მრავალი წევრის 
გაუცხოება გამოიწვია. 

უმცირესობათა საკითხების ევროპული ცენტრის (ECMI) ანგარიშის 
შესაბამისად, ფართოდ გავრცელებული საზოგადოებრივი  ცრურწმენისა და 
მარგინალიზების გამო ბოშები შევიწროებას განიცდიდნენ და მთავრობისგან მეტი 
ძალისხმევაა საჭირო მათი საზოგადოებაში ინტეგრირებისთვის. უმცირესობათა 
საკითხების ევროპული ცენტრის შეფასებით, ბოშების რიცხვი 1500 შეადგენდა, 
არაუმეტეს 300 პირისა ერთ ადგილმდებარეობაში. უმცირესობათა საკითხების 
ევროპული ცენტრის ანგარიშის მიხედვით, ბოშათა თემი განიცდიდა უკიდურეს 
სიღარიბეს, უმუშევრობას, განათლებისა  და ჯანდაცვის დეფიციტს და 
იზოლირებას დანარჩენი საზოგადოებისგან. 2009 - 2014 წლების 
შემწყნარებლობისა და სამოქალაქო ინტეგრაციის ეროვნული კონცეფციის და 
სამოქმედო გეგმის მთავრობის უწყებათაშორისი კომისიის შეფასებაში ხაზგასმით 
აღნიშნულია, რომ მთავარი პრობლემა, რომელიც ხელს უშლიდა ბოშების 
ინტეგრაციას, - პირადობის დამადასტურებელი მოწმობებისა და დაბადების 
მოწმობების არქონა, -  დიდწილად მოგვარდა, თუმცა სხვა იზოლირებული 
ეთნიკური ჯგუფები, როგორებიც არიან ქურთები და დომები, კვლავაც 
იურიდიული სტატუსის გარეშე ცხოვრობენ. 

კანონი რეპატრიაციის ნებას რთავს მუსულმან მესხებს, ეროვნული 
უმცირესობის ჯგუფს, რომელიც სტალინმა გადაასახლა 1944 წელს. 2010 წლის 
დასაწყისისთვის დაახლოებით 5 840 მესხმა შემოიტანა განაცხადი რეპატრიაციის 
მოთხოვნით. არაოფიციალურად დაახლოებით 160 მუსულმანი მესხი დაბრუნდა  
ბოლო ოთხი წლის განმავლობაში და ახალციხესა და აბასთუმანში დასახლდა. 
ლტოლვილთა და განსახლების სამინისტროს მონაცემების თანახმად, წლის 
ბოლოსათვის 1 053 განმცხადებელი დაკმაყოფილდა. სახალხო დამცველის ოფისმა 
გააკრიტიკა განხილვის პროცესი და აღნიშნა, რომ უფლებამოსილმა პირებმა არ 
დააკმაყოფილეს ზოგი განაცხადი იმის გამო, რომ განმცხადებლებმა ვერ შეძლეს 
წარმოედგინათ 1944 წელს მთავრობის მიერ მათი წინაპრების გადასახლების 
დამამტკიცებელი საბუთები, აგრეთვე იმის გამო, რომ ბევრ განმცხადებელს არ 
ჰქონდა ფინანსური შესაძლებლობა, მოთხოვნების შესაბამისად, ქართულად ან 
ინგლისურად გადაეთარგმნა თავიანთი რუსულ ენაზე შედგენილი საბუთები. 
არასამთავრობო ორგანიზაციას ტოლერანტი, რომელიც იცავს მუსულმანი 
მესხების ინტერესებს, მიაჩნდა, რომ განაცხადების სიმცირის მიზეზი იყო 
იურიდიული და ფინანსური სიძნელეები აუცილებელი დოკუმენტების 
მოპოვებისას . ტოლერანტი ასევე აღნიშნავდა სხვა ბარიერებსაც, მათ შორის 
განაცხადების ჩაბარების ვადამდე, 2010 წლის ბოლომდე, არსებული დროის 
უკმარისობას, მთავრობის მხრიდან პოტენციური საფრთხის აღქმას 2008 წლის 
საქართველო-რუსეთის ომის შედეგად და სამცხე-ჯავახეთის ადგილობრივი 
მოსახლეობის პოტენციურ მტრულ განწყობას. 

აფხაზეთის გალის რაიონში მცხოვრებ ეთნიკურად ქართველებს ქართულ 
ენაზე განათლების მიღების კანონიერი საშუალება არ ჰქონდათ, თუმცა  ქართულ 

ენაზე სწავლება შეზღუდულად, მაგრამ მაინც მიმდინარეობდა. აფხაზეთის 
დევნილი მთავრობის ცნობების მიხედვით, დე- ფაქტო მთავრობა ორი ტიპის 
სასწავლო პროგრამას იყენებდა გალის რაიონში, რომელიც დაყოფილი იყო ორ 
განცალკევებულ ზონად. ტყვარჩელისა და ოჩამჩირის ზონებში რუსული ენა 
სწავლების ერთადერთ ენას წარმოადგენდა და 2008 წლის ომის შემდეგ დე-ფაქტო 
მთავრობამ  ქართულ ენაზე სწავლება აკრძალა. გალის რაიონის ყველა სკოლის 
დამამთავრებელ ატესტატებში რუსული ენა მითითებული იყო, როგორც 
მოსწავლეთა მშობლიური ენა. ქართველი მასწავლებლები, რომლებმაც რუსული 
არ იცოდნენ, იძულებულები იყვნენ რუსულად დაემახსოვრებინათ  გაკვეთილები 
ანდა მოსწავლეებისთვის ქართულად ესწავლებინათ, მაგრამ აფხაზი დე-ფაქტო 
უფლებამოსილი პირები, რომლებიც არც კი უზრუნველყოფდნენ ქართველი 
მასწავლებლების დაფინანსებას, ხშირად ავიწროებდნენ მათ. ადგილობრივი 
მცხოვრებლები იძულებულები იყვნენ ან თვითონ გადაეხადათ 
მასწავლებლებისთვის სწავლების თანხა და მოეგვარებინათ მათთვის საზღვრის  
გადაკვეთის საკითხი საქართველოს არასადავო ტერიტორიებიდან 
შემოსასვლელად, ანდა გაეგზავნათ თავიანთი ბავშვები აფხაზეთიდან 
ქართულენოვანი გაკვეთილებისთვის. რუსი მესაზღვრე ოფიცრების მიერ რეჟიმის 
მზარდი გამკაცრების პირობებში ბოლო ორი არჩევანი უფრო გაძნელდა. დე-
ფაქტო უფლებამოსილი პირები არ გასცემდნენ აფხაზურ პასპორტებს მათზე, ვინც 
ქართულ სკოლას ამთავრებდა, რადგან მიაჩნდათ, რომ ისინი არ დაიწყებდნენ 
უმაღლესი განათლების ძიებას სოხუმში, არამედ საქართველოს არასადავო 
ტერიტორიაზე წავიდოდნენ. იმისათვის, რომ ქართული უნივერსიტეტის 
მისაღები გამოცდა ჩაებარებინათ, სკოლადამთავრებულები იძულებულები იყვნენ 
სახიფათო არაკანონიერი გზებისთვის მიემართათ. 

 

ძალადობრივი, დისკრიმინაციული ქმედება და სხვა დარღვევები 
სექსუალური ორიენტაციისა და გენდერული იდენტობის საფუძველზე 

 

კონსტიტუცია უზრუნველყოფს ფუნდამენტურ თანასწორობას კანონის 
წინაშე და სხვადასხვა კანონები ან წესები ანტიდისკრიმინაციულ დებულებებს 
შეიცავს. სისხლის სამართლის კოდექსი რასობრივ, რელიგიურ, სქესობრივი 
ორიენტაციისა და ბრალდებულის სხვა მიკერძოებულ მოტივებს მიიჩნევს 
დამამძიმებელ ფაქტორად ყველანაირი დანაშაულის შემთხვევაში. 
არასამთავრობო ორგანიზაციების ცნობებით, სახელმწიფო არ აღასრულებდა ამ 
კანონმდებლობას. არსებობს ინფორმაცია, რომ ლგბტ პირები ვერ ახერხებენ 
დასაქმებას ან დაკარგეს სამუშაო სექსუალური ორიენტაციის ან გენდერული 
იდენტობის საფუძველზე. სოციალური უარყოფითი წინასწარგანწყობა ლგბტ 

პირების წინააღმდეგ ძლიერი იყო. ქართული მართლმადიდებელი ეკლესია  
გმობდა ერთსქესიან  სექსუალურ კავშირს. ლგბტ ორგანიზაციები იუწყებოდნენ, 
რომ უმეტესი ლგბტ პირები მალავდნენ თავიანთ სქესობრივ ორიენტაციას  
შევიწროების შიშით და საზოგადოებაში ასეთი პირების მიმართ ფართოდ 
გავრცელებული სოციალური სტიგმის გამო მხოლოდ რამდენიმე ლგბტ 
ორგანიზაცია მუშაობდა ღიად. მედიის განვითარების ფონდმა შენიშნა, რომ 
მრავალი ჰომოფობიური განცხადება, რომლებიც წარმოთქვეს   მაღალი დონის 
თანამდებობის პირებმა, სხვადასხვა პოლიტიკური პარტიების წარმომადგენელმა 
პოლიტიკოსებმა და მედიასაშუალებებმა, ყველაზე ხშირად 
ანტიდისკრიმინაციული კანონის კონტექსტში გაჟღერდა. გაზეთ ვერსიის 9 მაისის 
ინტერვიუში ლტოლვილთა და განსახლების ყოფილმა მინისტრმა, დავით 
დარახველიძემ, ლგბტ პირებს უწოდა „ავადმყოფი ადამიანები სექსუალური 
გადახრებით.“ სამინისტრომ მოგვიანებით  ბოდიშის მოიხადა.  

29 ოქტომბერს არასამთავრობო ორგანიზაციების ჯგუფმა გაავრცელა 
განცხადება, რომელშიც იმ კომენტარებს, რომლებიც გააკეთა საქართველოს 
სახელმწიფო მინისტრის მოადგილემ დიასპორის საკითხებში, სანდრო ბრეგაძემ, 
25 ოქტომბერს  კვირის პალიტრასთან ინტერვიუში, უწოდა სახელმწიფო 
მოხელისთვის შეუფერებელი  სიძულვილის ენის გამო. არასამთავრობო 
ორგანიზაციები ამტკიცებდნენ, რომ ბრეგაძემ მოუწოდა   არასამთავრობო 
ორგანიზაცია იდენტობის, რომელიც ყურადღებას ამახვილებს ლგბტ საკითხებზე, 
მეთაურის მიმართ რეპრესიებისა და მათი საქმიანობის შეზღუდვისკენ. 

ლგბტ ორგანიზაციები განიხილავდნენ ძალადობის მუქარას, როგორც ერთ-
ერთ ყველაზე სერიოზულ პრობლემას, რომელსაც თემი აწყდება. მაგალითად, 
ლგბტ თემმა არ აღნიშნა ჰომოფობიასა და ტრანსფობიასთან ბრძოლის  
საერთაშორისო დღე (IDAHO) 17 მაისს ძალადობის შიშით. ორგანიზატორებმა 17 
მაისს ასევე გადადეს გეი წყვილის შესახებ ფილმის ჩვენება მუქარის გამო და იმის 
შიშით, რომ ეს შეიძლება ქვეყანაში დესტაბილიზაციის მცდელობად 
ჩათვლილიყო.  

დისკრიმინაციისა და ძალადობის მსხვერპლნი ინციდენტების შესახებ  
პოლიციაში უხალისოდ აცხადებდნენ საკუთარი სექსუალური ორიენტაციის ან 
გენდერული იდენტობის ოჯახის წევრებთან გამჟღავნებისა და პოლიციის 
მხრიდან ჰომოფობიური რეაქციების შიშით. ქალთა ინიციატივების მხარდამჭერი 
ჯგუფის ცნობით, ლგბტ თემს დაბალი ნდობა აქვს პოლიციის თვალში. 
არასამთავრობო ორგანიზაციამ, კონსტიტუციის 42-ე მუხლმა, განაცხადა   სასტიკი 
მოპყრობის რამდენიმე შემთხვევისა და სიტყვიერი და ფიზიკური შეურაცხყოფის 
შესახებ ლგბტ თემის მიმართ. 

მართალია, ჰომოფობიასა და ტრანსფობიასთან ბრძოლის  საერთაშორისო 
დღემ ძალადობის გარეშე ჩაიარა, საქართველოს მართლმადიდებელი ეკლესიის 
პატრიარქმა განაცხადა, რომ 17 მაისი ამიერიდან იქნება ოჯახის დღე, „ოჯახური 
სიმტკიცისა და  მშობლების პატივისცემის დღე.“ ამის შედეგად 17 მაისს 
საქართველოს მართლმადიდებელი ეკლესიის მღვდლები გაუძღვნენ გეების 
საწინააღმდგო მსვლელობას და საპროტესტო აქციას, რომელშიც დაახლოებით 500 
ადამიანი მონაწილეობდა, თბილისში, რუსთაველის გამზირზე, რომელიც 
დასრულდა წმინდა სამების საკათედრო ტაძარში, სადაც პატრიარქმა ქადაგებით 
მიმართა კიდევ დაახლოებით 1 000-კაციან მრევლს. ცალკე ჯგუფმა დაახლოებით 
300-მდე ადამიანის მონაწილეობით აქცია გამართა პარლამენტის შენობის წინ 
თბილისში, გაკიცხა ანტიდისკრიმინაციული კანონი, დაგმო ლგბტ პირები და  
მხარდამჭერთა ხელმოწერების შეგროვება დაიწყო იმის თაობაზე, რომ 
პარლამენტს სექსუალური ორიენტაციისა და გენდერული იდენტობის ნიშნით 
ადამიანთა დაცვა კანონიდან ამოეღო. პირთა ჯგუფმა დღე აღნიშნა ინსტალიციის 
დადგმით „უხილავების პროტესტი,“  რომელშიც დალაგებული ათობით წყვილი 
ცარიელი ფეხსაცმლის ჩვენებით განასახიერა ლგბტ პირები, რომლებიც თავს 
დაცულად არ გრძნობენ, რათა განახორციელონ თავიანთი შეკრებისა და 
გამოხატვის თავისუფლებები.  

იოანე-თორნიკე ერისთავის სახელობის დედათა მონასტრის იღუმენის, მამა 
იოთამ ბასილაიასა და სამი სხვა ბრალდებულის სასამართლო საქმეები, 
რომლებსაც ბრალი დაედოთ შეკრების უფლების ძალადობრივ დარღვევაში 2013 
წელს ჰომოფობიასა და ტრანსფობიასთან ბრძოლის  საერთაშორისო დღის 
საწინააღმდეგო დემონსტრაციისას, განსახილველი დარჩა. სამოქალაქო 
საზოგადოების ჯგუფებმა გააკრიტიკეს ხელისუფლების ნელი ტემპი 
ბრალდებულთა სამართლებრივი დევნისას, მიუხედავად იმისა, რომ არსებობს 
ვიდეო სამხილი საპროტესტო აქციის ზოგიერთი მოძალადე მონაწილის 
წინააღმდეგ. 

თებერვალში საკონსტიტუციო სასამართლომ არაკონსტიტუციურად ცნო 
ჰომოსექსუალიზმის, როგორც მაჩვენებლის, სისხლის დონაციის წინააღმდეგ 
გამოყენება. მთავრობის  2014 - 2020 წლების ადამიანის უფლებათა ეროვნული 
სტრატეგიასა და 2014 - 2016 წლების ადამიანის უფლებათა დაცვის სამოქმედო 
გეგმაში აღნიშნულია, რომ პირველი შემთხვევაა, რომ მთავრობამ შეიტანა 
სექსუალური ორიენტაცია და გენდერული იდენტობა თავის სტრატეგიულ 
დოკუმენტებში. 7 მაისს საქართველოს პრეზიდენტმა გიორგი მარგველაშვილმა 
ხელი მოაწერა კანონპროექტს, რომელიც კრძალავს დისკრიმინაციას დაცული 
კატეგორიების მიმართ, მათ შორის ეთნიკური, რელიგიური, ასაკობრივი, 
სექსუალური ორიენტაციის, გენდერული იდენტობისა და პოლიტიკური 
შეხედულებების საფუძველზე. 

აივ ინფექცია და შიდსის სოციალური სტიგმა 

 

აივ/შიდსის მქონე პირების გარიყვა და დისკრიმინაცია კვლავაც ძირითადი 
ბარიერია აივ/შიდსის პრევენციისა და მომსახურების მიღების გზაზე. 
უარყოფითი სოციალური დამოკიდებულება და საზოგადოების გაცნობიერების 
დაბალი დონე კვლავაც დაბრკოლებებად რჩება. არასამთავრობო ორგანიზაციების 
ცნობით, სოციალური სტიგმა აიძულებს ადამიანებს თავი აარიდონ აივ/შიდსზე 
ტესტირებასა და მკურნალობას.   ჯანდაცვის ზოგიერთი მუშაკი, განსაკუთრებით, 
სტომატოლოგები, უარს აცხადებდნენ აივ ინფიცირებულთა/შიდსით 
დაავადებულთა  მომსახურებაზე. სამუშაოს დაკარგვის შიშით ადამიანები 
დამსაქმებლებთან  ხშირად მალავდნენ, რომ ჰქონდათ აივ/შიდსის დადებითი 
სტატუსი. სახალხო დამცველმა  განსაზღვრა მაღალი რისკის ჯგუფებში  შიდსის 
ეპიდემიის გაჩენა. სტატისტიკური მონაცემები აივ ინფიცირებულთა გარიყვასა და 
დისკრიმინაციაზე მიუწვდომელია. 

 

ნაწილი 7.  მშრომელთა უფლებები 

ა. გაერთიანების თავისუფლება და კოლექტიური შეთანხმების  უფლება 

მართალია, განახლებული შრომის კოდექსი, რომელიც 2013 წელს მიიღეს 
და მასთან დაკავშირებული წესები და დებულებები საზოგადოდ ითვალისწინებს 
უმეტეს მშრომელთა უფლებებს საჯარო მოხელეების ჩათვლით, ჩამოაყალიბონ და 
შევიდნენ დამოუკიდებელ პროფკავშირებში, გაიფიცონ და კოლექტიურად 
შეუთანხმდნენ დამსაქმებელს, მაგრამ ხელისუფლებას არ აღუდგენია შესაბამისი 
შრომის ინსპექცია, რათა უზრუნველეყო კანონმდებლობის ამ ნაწილის 
აღსრულება.  

კანონი გაფიცვების ნებას რთავს  მხოლოდ იმ სადავო შემთხვევებში, როცა 
კოლექტიური თანხმობა უკვე მიღწეულია. მართალია, გაფიცვების ხანგრძლივობა 
არ არის შეზღუდული, მაგრამ კანონი ზღუდავს მშრომელთა მასობრივ 
დათხოვნას გაფიცვების ჩახშობის მიზნით (ლოკაუტი) 90 დღემდე. სასამართლოს 
შეუძლია დაადგინოს გაფიცვის კანონიერება.  გაფიცვის წესების დამრღვევებს ორ 
წლამდე პატიმრობა ემუქრებათ.  

მიუხედავად იმისა, რომ კანონი დამსაქმებლებს ზოგადად უკრძალავს  
პროფკავშირის წევრების  ან კავშირის მიერ ორგანიზებული საქმიანობის 
დისკრიმინაციას, მკაფიოდ არ მოითხოვს  მუშების აღდგენას, რომლებიც 
დაითხოვეს პროფკავშირული საქმიანობისთვის. დამსაქმებლები არ არიან 
ვალდებულნი ჩაერთონ კოლექტიურ მოლაპარაკებებში პროფკავშირის ან 
თანამშრომელთა ჯგუფის სურვილის შემთხვევაშიც. 

ხელისუფლებამ ეფექტურად ვერ აღასრულა კანონები, რომლებიც  
პროფკავშირების მიმართ დისკრიმინაციას კრძალავს და ვერ უზრუნველყო 
თანამშრომელთა შეკრების თავისუფლება. ინსპექციის არარსებობის პირობებში 
მშრომელთა უფლებების დარღვევები გრძელდება. არ არსებობდა ეფექტური 
ჯარიმები ან საშუალებები, რომლებიც თანამშრომლებს უკანონო 
განთავისუფლებისაგან დაიცავდა. შრომითი უფლებების თაობაზე 
სამართლებრივი დავები გადავადებებით ხანგრძლივდებოდა. შრომის, 
ჯანმრთელობისა და სოციალური დაცვის სამინისტროში შრომის ინსპექციისა და 
მედიაციის მომსახურების არარსებობის შედეგია, რომ მთავრობა არ აღასრულებს 
ყველა კოლექტიურ შეთანხმებას (როგორც ამას კანონი მოითხოვს) და ისევ არ 
ზედამხედველობს, რომ დამსაქმებელთა საქმიანობა  შრომის კანონმდებლობას 
შეესაბამებოდეს. თანამშრომლებმა, რომლებიც მიიჩნევენ, რომ უკანონოდ 
დაითხოვეს, ადგილობრივ სასამართლოში უნდა იჩივლონ მათი სამსახურიდან 
დათხოვნიდან ერთი თვის განმავლობაში. 

1 მაისს პრემიერ-მინისტრის თავმჯდომარეობით შეიკრიბა სამმხრივი 
კომისია მეწარმეებისა და პროფკავშირების წარმომადგენელთა შემადგენლობით,   
მაგრამ არ გამოუცია არანაირი არსებითი რეკომენდაციები  ახალი შრომის 
ინსპექციის სტრუქტურისა და მანდატის შესახებ. 

კანონის შესაბამისად, მშრომელები ძირითადად სარგებლობდნენ  გაფიცვის 
უფლებით. ხუთნახევარი კვირის განმავლობაში, თებერვალსა და მარტში, 
კაზრეთში ოქროსა და სპილენძის მაღაროელები გაიფიცნენ, რათა 
გაეპროტესტებინათ სამუშაო პირობები და ანაზღაურება და მოეთხოვათ ათობით 
დათხოვნილი თანამშრომლის აღდგენა. მიუხედავად იმისა, რომ გაფიცვა 
კანონიერი იყო, ვინაიდან პროფკავშირმა დამქირავებელს წინასწარ, 21 დღით 
ადრე, აცნობა  თავისი განზრახვა გაფიცვის შესახებ, მაგრამ გაფიცვის დაწყებამდე 
არ ყოფილა მედიაცია, ნაწილობრივ იმის გამო, რომ მთავრობას კვალიფიციური 
მედიატორები აკლია. დამკვირვებლები მიიჩნევენ, რომ გაფიცვა გაგრძელდა 
იმიტომ, რომ ხელისუფლება იძულებული იყო დაყრდნობოდა ადვოკატს, 
რომელსაც  დაევალა შუამავლობა ორ მხარეს შორის. 

საქართველოს პედაგოგთა და მეცნიერთა  თავისუფალი პროფესიული 
კავშირისა (ESFTUG) და  საფოსტო მუშაკთა კავშირის ცნობით,  გასული წლის 

განმავლობაში მთავრობა კავშირების საქმიანობაში ერეოდა. ადრინდელი 
პრობლემები, რომლებიც უკავშირდებოდა საქართველოს პედაგოგთა და 
მეცნიერთა თავისუფალი პროფესიული კავშირისა მიერ კავშირის წევებისთვის 
საწევროს ხელფასიდან გამოქვითვის სისტემას, პრაქტიკას, რომელიც ცნობილია, 
როგორც გამოქვითვის სისტემა, გადაიჭრა, მაგრამ წესებმა მოითხოვა, რომ 
მასწავლებლებს და კავშირებს ჰქონოდათ სკოლის დირექტორის ნებართვა 
საწევრო გადასახადების წევრების ხელფასებიდან გამოსაქვითად. საქართველოს 
პედაგოგთა და მეცნიერთა  თავისუფალმა პროფესიულმა კავშირმა ანგარიშში 
აღნიშნა, რომ, მართალია, მათ შეძლეს 800 სკოლასთან ხელფასიდან გამოქვითვის 
სისტემის გამოყენების ნებართვის თაობაზე ხელშეკრულებები გაეფორმებინათ, 
მაგრამ ბევრი სკოლის დირექტორი ჯერ კიდევ უარს ამბობდა ნებართვის 
მიცემაზე. მასწავლებლებისთვის დირექტორის ნებართვა საჭირო არ არის 
იმისათვის, რომ მათ თავისი ხელფასებიდან შემოწირულობის სახით გადასცენ 
ფული პოლიტიკურ პარტიებს ან საქველმოქმედო ორგანიზაციებს. საქართველოს 
პედაგოგებისა და მეცნიერების თავისუფალი პროფესიული კავშირი 
იტყობინებოდა, რომ საწევროების შეგროვებაზე ასეთი შეზღუდვების არსებობა 
ხელს უშლიდა მის ფუნქციონირებას. 

სოლიდარობის ცენტრმა, შრომის საერთაშორისო ორგანიზაციამ და 
საქართველოს პროფესიული კავშირების გაერთიანებამ  - ყველამ დაადასტურა  
მთავრობის მიერ დაფინანსებული „ყვითელი“ პროფკავშირების გავლენის ზრდა 
და შეაფასა, როგორც ყველაზე დიდი საფრთხე ქვეყანაში მშრომელთა უფლებების 
დაცვისათვის. საქართველოს პედაგოგთა და მეცნიერთა თავისუფალი 
პროფესიული კავშირის ცნობით, გაიზარდა შემთხვევები, როცა განათლების 
სამინისტროს თანამშრომლები საგანმანათლებლო რესურს ცენტრებს იყენებდნენ  
სახელმწიფოს მიერ დაფინანსებული კავშირის შესავსებად. საქართველოს 
პედაგოგთა და მეცნიერთა  თავისუფალი პროფესიული კავშირის  ცნობით, ბევრ 
რაიონში იზრდება დაბნეულობა მათი და სახელმწიფოს მიერ დაფინანსებული 
კავშირის განსხვავების თაობაზე. საფოსტო მუშაკთა კავშირის ცნობით, საფოსტო 
სამსახურის მმართველობამ დააფინანსა საქართველოს საფოსტო განვითარების 
კავშირის დაარსება 2013 წელს. მმართველობის მიერ დაფინანსებული კავშირის 
წესდება მოითხოვს, რომ თითოეულმა დაქირავებულმა ყოველთვიურად 
შეიტანოს ხუთი ლარი (2.85 აშშ დოლარი) საწევრო გადასახადი. საქართველოს 
პროფესიული კავშირების გაერთიანების ცნობით, 2013 წლის რკინიგზის მუშების  
ყრილობაზე ხმის მიცემის უფლებით დელეგატებად იყვნენ საქართველოს 
რკინიგზის გენერალური დირექტორი  და კიდევ ერთი დირექტორი, რითაც ხელი 
შეუშალეს  მშრომელთა დამოუკიდებელ კენჭისყრას. 

2013 წლის თებერვალში საფოსტო მუშაკთა კავშირმა შეატყობინა 
საქართველოს პროფესიული კავშირების გაერთიანებას, რომ საფოსტო 
სამსახურის ხელმძღვანელობამ „ცალმხრივად გააუქმა“ თავისი კოლექტიური 

შეთანხმება და შემოიღო ერთთვიანი კონტრაქტები ყველა თანამშრომლისათვის 
და პროფკავშირის წევრებს ეშინოდათ პროფკავშირის ოფისებში გამოჩენისა. 
პროფკავშირმა საფოსტო სამსახურის წინააღმდეგ თბილისის საქალაქო 
სასამართლოში საჩივარი შეიტანა კოლექტიური შეთანხმების ხელშეკრულების 
შესრულების მოთხოვნით. კავშირის ცნობით, მმართველობამ რამდენჯერმე სცადა 
გაეუქმებინა კავშირის ოფისები, რომლებიც ადმინისტრაციის შენობაშია. ივლისში 
მმართველობამ   პროფკავშირის კომიტეტის გამოჩენილი წევრი დაითხოვა. 
მმართველობა ამტკიცებდა, რომ მისი სამსახურიდან განთავისუფლების მიზეზი 
უნარების ტესტში მიღებული დაბალი ქულა იყო, მაგრამ განთავისუფლება მოხდა 
კავშირსა და მმართველობას შორის შეხვედრის დროს, ამიტომ წამყვან 
დამკვირვებლებს მიაჩნიათ, რომ მმართველობამ ის პოსტს ჩამოაცილა კავშირში 
ლიდერობის გამო. მშრომელებმა საქართველოს პროფესიული კავშირების 
გაერთიანებას ასევე განუცხადეს მმართველობის მხრიდან მათ მიმართ ზეწოლის 
შესახებ, რათა მათ უარი ეთქვათ პროფკავშირის წევრობაზე. 

 

ბ. ძალდატანებითი ან სავალდებულო შრომის აკრძალვა 

კანონი კრძალავს ძალდატანებითი ან სავალდებულო შრომის ყველა 
ფორმას. ქვეყნის ექსპერტების ანგარიშის შესაბამისად, შრომის ინსპექტორების და 
შრომის ინსპექციების არარსებობამ, ასევე მთავრობის შრომის კოდექსში 
არსებულმა ნაკლოვანებებმა ხელი შეუწყო მშრომელთა დაუცველობას 
დარღვევებისა და ძალდატანებითი შრომის წინაშე. არსებობს ინფორმაცია 
იძულებითი შრომის შემთხვევებზე. ბოლო წლების განმავლობაში დამსაქმებლები 
ექსპლუატაციას უწევენ უცხო ქვეყნის მოქალაქეებს სოფლის მეურნეობაში, 
მშენებლობებზე, პროსტიტუციასა და საყოფაცხოვრებო მომსახურებაში. 

იძულებითი შრომა არის სისხლის სამართლის დანაშაული, რომელიც 
ისჯება თავისუფლების აღკვეთით  7-დან 12 წლამდე და დამნაშავეს ეკრძალება 
დაუბრუნდეს ადრინდელ სამუშაო ადგილს 3 წლამდე ვადით.  ეს სასჯელი 
იზრდება თავისუფლების აღკვეთით 12-დან 15 წლამდე, თუ დანაშაული 
ჩადენილია ერთზე მეტჯერ, ორი ან მეტი პირის მიმართ, ორსული ქალი მიმართ, 
თუ დამნაშევემ წინასწარ იცოდა მისი ფეხმძიმობის შესახებ, სამსახურებრივი 
უფლებამოსილების ბოროტად გამოყენების მეშვეობით, დაზარალებულის 
საზღვარგარეთ გაყვანით, ისეთი იძულებით, რომელიც საფრთხეს უქმნის 
სიცოცხლეს ან ჯანმრთელობას, დაუცველი პირის მიმართ ან პირისა, რომელიც 
მატერიალურად ან სხვაგვარად არის დამოკიდებული დამნაშავეზე. თუ 
იძულებითი შრომა ჩადენილია პირთა ჯგუფის მიერ და შედეგად მოჰყვა 
მსხვერპლის სიკვდილი, სასჯელი იზრდება თავისუფლების აღკვეთით 15-დან 20 
წლამდე და დამნაშავეს ეკრძალება ადრინდელი სამუშაო ადგილის დაკავება 3 

წლის ვადით. იძულებითი ან სავალდებულო შრომის ფაქტებზე გამოძიებების 
დაბალი მაჩვენებელი, განსაკუთრებით, სექსუალური ექსპლუატაციის მიზნით 
ადამიანებით ვაჭრობასთან დაკავშირებულ შემთხვევებზე, არ იყო საკმარისი 
მომავალი ძალადობის შესაჩერებლად.  

იხილეთ ასევე სახელმწიფო დეპარტამენტის ანგარიში ადამიანებით 
ვაჭრობის შესახებ (Trafficking in Persons): 

  www.state.gov/j/tip/rls/tiprpt/. 

 

გ. არასრულწლოვანთა შრომის აკრძალვა და დასაქმების მინიმალური ასაკი 

უმეტეს სიტუაციებში დასაქმების მინიმალური კანონიერი ასაკი 16 წელია. 
გამონაკლის შემთხვევებში ბავშვებს შეუძლიათ იმუშაონ მშობლების თანხმობით 
14 წლის ასაკში. 18 წლამდე ასაკის არასრულწლოვნები არ უნდა ჩაერთონ 
ჯანმრთელობისათვის მავნე, მიწისქვეშა ან სახიფათო მუშაობაში; 16-დან 18 
წლამდე ასაკის არასრულწლოვნებისთვის სამუშაო საათები შემცირებულია და 
ღამის საათებში მუშაობა აკრძალულია. კანონით ნებადართულია სამუშაო 
ხელშეკრულების დადება 14 წლამდე ასაკის პირებთან სპორტის, ხელოვნების, 
კულტურის და სარეკლამო საქმიანობისთვის. 

უფლებამოსილ პირებს არასრულწლოვანთა შრომის არცერთ საქმეზე 
ბოლომდე არ მიუყვანიათ სამართლებრივი დევნა. წლის განმავლობაში მთავარმა 
პროკურატურამ წამოიწყო ორი გამოძიება არასრულწლოვანთა  დასაქმების 
შესახებ, თუმცა არცერთი სამთავრობო უწყება არ არის პასუხისმგებელი 
გამოიძიოს არასრულწლოვნის სავარაუდო დასაქმების ფაქტი, თუ არ არსებობს 
სამხილი, რომ დანაშაული ჩადენილია. მთავრობაში არ არის უწყება, რომელსაც 
დაევალებოდა სამუშაო ადგილების მონიტორინგი არასრულწლოვანთა შრომის 
კანონების დარღვევების გამოსავლენად. 

არასრულწლოვანთა დასაქმების ფაქტები იშვიათი იყო. 
არასრულწლოვანთა შრომის ყველაზე თვალსაჩინო ფორმა ქუჩაში მოწყალების 
თხოვნა იყო თბილისში. ღატაკი ბავშვები შეიძლება შეეჩეხონ ძალადობას, ხშირად 
არ გააჩნიათ იურიდიული დოკუმენტები და, შესაბამისად, უფლებამოსილმა 
პირებმა ისინი გამორიცხეს სამედიცინო მომსახურების, განათლებისა და სხვა 
სამთავრობო სიკეთეებისგან. 

ბევრი 16 წელზე უმცროსი ასაკის არასრულწლოვანი მუშაობდა და 
ყოველდღიურად საქმიანობდა პატარა ოჯახურ მეურნეობებში. უმეტეს 

http://www.state.gov/j/tip/rls/tiprpt/

შემთხვევებში ეს შრომა არ იყო შეურაცხმყოფელი ან ბავშვთა შრომის 
კატეგორიაში შედიოდა. ზოგიერთ ეთნიკური უმცირესობებით დასახლებულ 
ადგილებში ოჯახური სამეურნეო ვალდებულებები, შეტყობინებების თანახმად, 
ხელს უშლიდა სკოლაში დასწრებას.  ზოგიერთი დამკვირვებელი თვლის, რომ 
ეთნიკური უმცირესობების ბავშვების სასკოლო საქმიანობაში მონაწილეობა 
განსაკუთრებით დაბალი იყო.   ქვემო ქართლის ზოგიერთ მოშორებულ 
ადგილებში (ეთნიკურად აზერბაიჯანელებით დასახლებული რეგიონი) და 
კახეთში (სადაც აგრეთვე მნიშვნელოვანი რაოდენობის ეთნიკურად 
აზერბაიჯანელი მოსახლეობა ცხოვრობს) ზოგი ოჯახი შორეულ საძოვრებზე 
მუშაობდა წელიწადში ექვსიდან ცხრა თვემდე, რაც იმას ნიშნავს, რომ მათი 
ბავშვები სკოლაში იშვიათად დადიოდნენ. ასეთი დაზარალებული ბავშვების 
რაოდენობის დადგენა არ მოხერხდა. 

იხილეთ აგრეთვე არასრულწლოვანთა შრომის უკიდურესი ფორმების 
შესახებ შრომის დეპარტამენტის დასკვნები (Findings on the Worst Forms of Child 
Labor):  www.dol.gov/ilab/reports/child-labor/findings/. 

 

დ. დისკრიმინაცია დასაქმებასა და სამუშაო ადგილის დაკავებაში 

კანონი კრძალავს დისკრიმინაციას დასაქმებაში  რასის, კანის ფერის, ენის, 
ეთნიკური ან სოციალური კუთვნილების, ეროვნების, წარმოშობის, ქონებრივი და 
წოდებრივი მდგომარეობის, საცხოვრებელი ადგილის, ასაკის, სქესის, 
სექსუალური ორიენტაციის, შეზღუდული შესაძლებლობის, რელიგიური, 
საზოგადოებრივი, პოლიტიკური ან სხვა გაერთიანების, მათ შორის პროფესიული 
კავშირების წევრობის, ოჯახური მდგომარეობის, პოლიტიკური და სხვა 
შეხედულებების საფუძველზე. კანონი კონკრეტულად არ კრძალავს 
დისკრიმინაციას აივ / შიდსის დადებითი სტატუსის ან სხვა გადამდები 
დაავადებების, სქესის, ენის ან სოციალური სტატუსის საფუძველზე. კანონი 
შემდეგ მიუთითებს, რომ დისკრიმინაციად ითვლება „პირდაპირი ან 
არაპირდაპირი შევიწროება პირის მიერ, რომელიც მიზნად ისახავს ან იწვევს 
საშიში, მტრული, დამამცირებელი, სამარცხვინო და შეურაცხმყოფელი გარემოს 
შექმნას.“ 

სამუშაო ადგილებზე დისკრიმინაცია ფართოდ იყო გავრცელებული. 
საქართველოს პროფესიული კავშირების გაერთიანების ანგარიშში აღნიშნულია 
ასაკის, სქესისა და გაერთიანებისადმი კუთვნილების საფუძველზე  
დისკრიმინაციის შემთხვევები. კომპანიები და საჯარო სამსახურები სამუშაო 
ადგილებზე ხშირად აწყობდნენ პერსონალის რეორგანიზაციას იმ 
დაქირავებულთა  თანამდებობიდან გათავისუფლებით, რომლებმაც პენსიის 

http://www.dol.gov/ilab/reports/child-labor/findings/

მისაღებად საკვალიფიკაციო ასაკს მიაღწიეს. გარდა ამისა, ვაკანტური 
თანამდებობის შესახებ განცხადებებში ხშირად მითითებულია ასაკობრივი 
ზღვარი, როგორც წინაპირობა კონკრეტულ სამუშაო ადგილზე მიმართვისათვის. 
იყო ერთ შემთხვევა, როცა თანამშრომელმა ქალმა თბილისის საგანგებო 
სიტუაციების მართვის სააგენტოს აცნობა, რომ მისი უფროსი სექსუალურად 
ავიწროებდა, სანამ არ გადაწყვიტა მიეტოვებინა თავისი სამუშაო. საქართველოს 
პროფესიული კავშირის ცნობებით, ფართოდ იყო გავრცელებული 
გაერთიანებისადმი კუთვნილების საფუძველზე შევიწროება, როგორც საჯარო, 
ისე კერძო სექტორში, განსაკუთრებით, საქართველოს რკინიგზაში, საფოსტო 
სამსახურში, სახანძრო დეპარტამენტსა და სხვა ადგილობრივი 
თვითმმართველობის ორგანოებში. 

 

დ. მისაღები სამუშაო პირობები 

საჯარო სექტორში დასაქმებული თანამშრომლების მინიმალური 
ყოველთვიური ხელფასი  115 ლარს შეადგენს (67 აშშ დოლარი). კერძო სექტორში 
დასაქმებულთათვის მინიმალური ხელფასი დარჩა იგივე 1990-იანი წლებიდან და 
შეადგენს 20 ლარს (11 აშშ დოლარი), მაგრამ არ გამოიყენება პრაქტიკაში და არ 
არის გამოყენებული რეფერირებისთვის. ოფიციალური საარსებო მინიმალური 
შემოსავალი 133 ლარია (76 აშშ დოლარი) საშუალო მომხმარებლისათვის და 266 
ლარი (152 აშშ დოლარი) - ოთხწევრიანი ოჯახისათვის. 

კანონით დადგენილია 40-საათიანი სამუშაო კვირა და კვირაში 24-საათიანი 
დასვენების პერიოდი, თუ კონტრაქტში სხვაგვარად არ არის განსაზღვრული. 
ბრძანებით ახლახან დადგინდა სექტორები, სადაც ზეგანაკვეთური სამუშაოს 
ანაზღაურება არ შეიძლება დამტკიცდეს, თუ თანამშრომლები  კვირაში 48 საათზე 
მეტს მუშაობენ. ამ სიაში შედიან გადაუდებელი სამედიცინო მომსახურების, 
ელექტროენერგიის წარმოების, სახანძრო უსაფრთხოებისა და სხვა აუცილებელი 
სამსახურების თანამშრომლები. სამუშაო ცვლებს შორის 12 საათი მაინც უნდა 
იყოს. ფეხმძიმე ქალებს ან იმ ქალებს, რომლებმაც ცოტა ხნის წინ იმშობიარეს, არ  
მოეთხოვებათ ზეგანაკვეთური მუშაობა მათი თანხმობის გარეშე.  
ზეგანაკვეთურად განისაზღვრება ზრდასრული დასაქმებულისთვის კვირაში 
დადგენილ 40 საათზე მეტი  სამუშაო დრო, რომელიც ეფუძნება მხარეებს შორის 
დადებული ხელშეკრულებას, 36 საათზე მეტი - 16-დან 18 წლამდე 
არასრულწლოვანი პირებისათვის და 24 საათზე მეტი - 14–15 წლის ასაკის 
არასრულწლოვნებისთვის. ზეგანაკვეთური სამუშაო ანაზღაურდება მხოლოდ  
„საათობრივი სახელფასო ნორმის გაზრდილი მაჩვენებლით... რომელიც 
განისაზღვრება მხარეთა შორის შეთანხმებით.“ მხარეები შეიძლება შეთანხმდნენ 
საკომპენსაციო თავისუფალ დროზე ნაცვლად ზეგანაკვეთური ანაზღაურებისა. 



87 
 

კანონით კონკრეტულად ნებადართულია, ეროვნული დღესასწაულების გარდა, 
ანაზღაურებადი შვებულება 24 კალენდარული დღის განმავლობაში და 
უხელფასო შვებულება 15 კალენდარული დღის განმავლობაში. სამუშაოს 
შესრულება ეროვნული დღესასწაულებზე ითვლება ზეგანაკვეთურად და 
ანაზღაურდება შესაბამისად. კანონი დამსაქმებელს უფლებას აძლევს 90 წუთით 
შეცვალოს სამუშაო საათები ისე, რომ შრომითი ხელშეკრულების პირობებზე 
ახალი მოლაპარაკებები არ წამოიწყოს. კანონი ნათლად არ კრძალავს 
გადაჭარბებულ ზეგანაკვეთურ სამუშაოს.  

იმის გათვალისწინებით, რომ არ არსებობდა  შრომის ინსპექცია,  
არსებობდა სიტუაციები, რომლებიდანაც ძნელი იყო თავის დაღწევა  სამუშაოს 
დაკარგვის საფრთხის გამო. ვადიანი კონტრაქტებით დაქირავებული მშრომელები 
ხშირად შიშობდნენ, რომ თუ  დამსაქმებელთა ყურადღებას მიაქცევდნენ ისეთ 
სამუშაოებზე, რომლებიც საფრთხეს უქმნის ჯანმრთელობასა და უსაფრთხოებას, 
ეს დამსაქმებლებისთვის მიზეზი გახდებოდა, რომ აღარ განეახლებინათ 
კონტრაქტი. ხელისუფლებამ ქმედითად ვერ გაატარა კანონები მინიმალურ 
ხელფასზე, სამუშაო საათებზე და  შრომის უსაფრთხოებისა და ჯანმრთელობის 
სტანდარტებზე ყველა სექტორში, მათ შორის არაფორმალურ სექტორში. შრომის 
ინსპექტორები არ არიან.  შრომითი უფლებების დარღვევები კვლავაც არსებობს. 

მუშათა მნიშვნელოვანი რაოდენობა დასაქმდა არაფორმალურ ეკონომიკაში. 
არაფორმალურ ეკონომიკაში დასაქმების ხელშეკრულებების  ხშირად 
არარსებობის გამო არსებობს ექსპლუატაციის პირობებში. ასეთი პირობები 
ჩვეულებრივი იყო გარევაჭართა  შორის ან მოუწესრიგებელ ბაზრებში. 

მთავრობას არ წარმოუდგენია სამუშაო ადგილზე დაზიანების მიღების ან 
სიკვდილის სტატისტიკა. მადნის მოპოვების სექტორი განსაკუთრებით სახიფათო 
იყო. 12 თვის განმავლობაში საქართველოს პროფესიული კავშირების 
გაერთიანებამ დაადგინა 3 სიკვდილისა და 10-დან 12-მდე სერიოზული ავარიის 
შემთხვევა მაღაროელებს შორის ქალაქ ჭიათურაში. 

 

 


